
 

 

 

 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ 

 

ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᐊᐃᑉᐱᖅ, ᓰᑏᕝᕙ 9, 2025 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᔮᓐ ᑖᐱᒃ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᑦ ᐅᖃᐅᓯᕐᒧᑦ ᑎᒥᖓᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᓐᓂᑦ 
 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 
 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 
 

ᐊᖓᔪᖅᑳᖅ ᐹᒥᓚ ᒍᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 
 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᑦ 
 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐊᖏᕐᕋᖃᓐᖏᑦᑐᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ 

ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐅᖃᐅᓯᕐᓄᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐊᖓᔪᖅᑳᑦ ᐅᖃᐅᓯᖏᑦ .......................................................................................................................................................... 1 

ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ .......................................................................................................... 32 

ᑲᑎᒪᔾᔪᑎᒃᓴᐃᑦ ....................................................................................................................................................................... 32 

 



 

 

 

 

ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 

ᐅ. 

ᐊᖓᔪᖅᑳᑦ ᐅᓂᒃᑳᖏᑦ 

(ᐊᕿᐊᕈᖅ ᑕ.) .................................................................................................................................................................. 3 

 

ᐊ. 

ᒪᓕᒐᓕᐅᖅᑏᑦ ᐅᓂᒃᑳᖏᑦ 

874 – 6(2): ᑐᐊᕕᕐᓇᖅᑐᓕᕆᓂᕐᒧᑦ ᐊᑐᖅᑕᐅᔪᑦ (ᖃᐃᕐᓂᖅ) ...................................................................................... 6 

ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᓰᑏᕝᕙ 9, 2025 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒥᐊᓕ 

ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ 

ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ 

ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

 

>>ᑲᑎᒪᓯᒋᐊᖅᑐᑦ 13:32 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᒥᔅᑕ ᑑᓂ ᐋᖁᐊᖅ): ᒥᔅ ᖁᐊᓴ, ᑐᒃᓯᐊᕐᓂᒃᑯᑦ ᐊᖕᒪᐃᔪᓐᓇᖅᑭᑦ. 

 

>>ᑐᒃᓯᐊᖅᑐᑦ 

 

ᐅᖃᖅᑎ:  ᐅᑉᓗᒃᑯᑦ ᑲᑎᒪᔨᐅᖃᑎᒃᑲᑦ. (ᑐᓵᔨᑎᒎᓕᖅᑐᖅ) ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 632 - 6(2): ᓄᓇᕐᔪᐊᒥᑦ ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ ᐊᔾᔨᕈᓱᓐᓇᐅᑉ 

ᐅᓪᓗᖓ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᖅ ᑲᑎᒪᔨᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ. 

ᐅᖃᖅᑎᑦᓯᔩ, (ᑐᓵᔨᑎᒎᓕᖅᑐᖅ): ᐅᓪᓗᒥ ᓇᖏᖅᓯᕗᖓ ᐃᓕᑕᕆᔪᒪᓪᓗᒍ ᓄᓇᕐᔪᐊᕐᒥ ᓇᔾᔨᐊᒧᑦ 

ᐊᑦᑐᖅᑕᐅᓂᑯᓄᑦ ᐅᔾᔨᕈᓱᓐᓇᐅᑉ ᐅᓪᓗᖓ, ᐊᕐᕌᒍᑕᒫᑦ ᖃᐅᔨᓴᖅᑕᐅᖃᑦᑕᓚᐅᖅᑐᖅ, ᓯᑦᑎᒻᕙ 9−ᒥ. ᑖᓐᓇ 

ᐅᓪᓗᖅ ᐱᐅᓯᒋᐊᖅᑎᑦᓯᔪᒪᕗᖅ ᐱᑦᑕᐃᓕᑎᑦᓯᓂᕐᒥᒃ, ᖃᐅᔨᔭᐅᓂᕐᒥᒃ, ᐃᑲᔪᖅᑐᐃᓂᕐᒥᓪᓗ ᐃᓄᓐᓄᑦ ᐊᒻᒪᓗ 

ᐃᓚᒌᓄᑦ ᐊᑦᑐᖅᑕᐅᓯᒪᔪᓄᑦ ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ −ᐃᓅᓯᓕᒫᒧᑦ ᐊᔪᕈᑎᖃᕐᓂᖅ 

ᐊᑦᑐᐃᓲᖅ ᖃᕆᑕᕐᒥᒃ ᑎᒥᖏᓐᓂᓪᓗ ᑭᒃᑯᑐᐃᓐᓇᕐᓂᑦ ᐃᒥᐊᓗᒃᓯᒪᖃᑦᑕᖅᑐᓄᑦ ᐃᓅᓚᐅᙱᑎᓪᓗᒍ. 

2020−ᒥ, ᑲᓇᑕᒥ ᒐᕙᒪᒃᑯᑦ ᐃᓕᑕᖅᓯᓚᐅᖅᐳᑦ ᓯᑎᒻᕙᒥ ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ 

ᐅᔾᔨᕈᓱᓐᓇᐅᑎᓪᓗᒍ ᑕᖅᑭᖅ, ᓇᓗᓇᐃᖅᓯᓪᓗᓂ ᐱᒻᒪᕆᐅᓂᖓᓂᒃ ᐅᔾᔨᕆᔭᐅᓕᖅᑎᑦᓯᓂᕐᒥᒃ ᐊᒻᒪᓗ 

ᑐᑭᓯᐊᓕᖅᐹᓪᓕᕐᓂᕐᒥᒃ ᑲᓇᑕᓕᒫᒥ. 

ᑕᒪᑐᒪᓂ ᐊᕐᕌᒍᒥ ᐱᔾᔪᑕᐅᓂᐊᖅᑐᖅ, "ᑭᒃᑯᓕᒫᑦ ᐱᓕᕆᖃᑕᐅᔪᓐᓇᖅᐳᑦ: ᖃᓄᐃᓕᐅᕆᐊᕆᑦ", 

ᐃᖅᑲᐃᑎᑦᓯᒋᐊᕆᑦᓱᑕ ᐃᓘᓐᓇᑕ ᐱᓕᕆᐊᖃᕋᑦᑕ ᐱᕈᖅᑎᑦᓯᓂᕐᒥᑦ ᐃᓅᖃᑎᒌᓐᓂᕐᒥᑦ ᐃᑲᔪᖅᑐᖅᑐᓂᑦ 

ᑭᒃᑯᑐᐃᓐᓇᕐᓂᑦ ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ ᐱᕚᓪᓕᑎᑦᓯᓂᕐᒥᓪᓗ ᖃᓄᐃᖏᑦᓯᐊᕐᓂᕐᒧᑦ 

ᓇᔾᔨᔪᓂᑦ. ᑲᑐᔾᔨᖃᑎᒌᓪᓗᑕ, ᓴᖅᑭᑦᓯᔪᓐᓇᖅᐳᒍᑦ ᐃᓚᓕᐅᔾᔨᓂᖅᓴᐅᓗᑕ, ᑐᓴᐅᒪᑦᓯᐊᕐᓗᑕ, 

ᐃᑉᐱᒍᓱᑦᓯᐊᕐᓗᑕᓗ ᓄᓇᓕᓐᓂ. 

ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ ᐱᓪᓚᑦᑖᖑᒻᒪᑦ ᐊᒃᓱᕈᕐᓇᖅᓱᓂᓗ ᓄᓇᕗᒻᒥ. ᐅᔾᔨᕈᓱᓕᖅᑎᑦᓯᓂᖅ 

ᓄᓇᕗᒻᒥᐅᓂᑦ ᑐᑭᓯᐅᒪᓂᑐᐃᓐᓇᐅᙱᓚᖅ ᖃᓄᐃᓕᖓᓂᖓᓂᒃ, ᑭᓯᐊᓂᑦᑕᐅᖅ ᐅᔾᔨᕈᓱᓕᒃᑲᓐᓂᕐᓂᕐᒥᑦ 

ᐱᒻᒪᕆᐅᓂᖓᓂᑦ ᖃᓄᐃᙱᑦᓯᐊᕐᓗᓂ ᕿᑐᕐᖓᒃᓴᖃᕐᓂᖅ ᐱᔾᔪᑕᐅᔪᓪᓗ ᐊᑦᑐᐃᓲᑦ ᐃᒥᐊᓗᖃᑦᑕᕐᓂᕐᒥᒃ. 

ᒪᑐᐃᖓᑦᓱᓂ, ᓱᓕᑦᓯᐊᖅᑐᓂᒃ ᐅᖃᐅᓯᖃᕐᓂᖅ ᐃᑲᔪᖅᐸᑉᐳᖅ ᑕᓗᕈᒃᑯᑎᓂᖅᓴᐅᑎᑦᓯᖏᓐᓂᕐᒧᑦ 

ᓴᙱᓕᖅᑎᑦᓯᓂᕐᒧᓪᓗ ᐃᑲᔪᖅᑐᐃᓂᕆᖃᑦᑕᖅᑕᑦᑎᓐᓂᒃ ᐊᓯᑦᑎᓐᓂᒃ. 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᓄᓇᕗᒻᒥ ᒪᓕᒐᓕᐅᕐᕕᒃ ᐊᐅᐸᖅᑐᒥᒃ ᓴᖅᑭᑎᑦᓯᓂᐊᖅᑐᖅ, ᑲᓇᑕᒥ ᓇᓗᓇᐃᒃᑯᑕᐅᔪᓂᒃ ᓇᔾᔨᐊᒧᑦ 

ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ ᐅᔾᔨᖅᓴᕐᓂᕐᒧᑦ ᐅᓪᓗᖓᓂᒃ. ᑖᓐᓇ ᓇᓗᓇᐃᒃᑯᑕᐅᔪᖅ ᑕᑯᑦᓴᐅᑎᑦᓯᔪᖅ 

ᐊᖏᖅᓯᒪᓂᑦᑎᓐᓂᑦ ᐅᔾᔨᕈᓱᑦᑎᑦᓯᓂᕐᒥᑦ ᓇᖏᖃᑎᒌᓐᓂᕐᒥᓪᓗ ᑕᐃᒃᑯᓂᖓ ᐊᑦᑐᖅᑕᐅᓯᒪᔪᓂᑦ. 

ᑭᖑᕙᕐᕕᖃᙱᑦᑐᖅ ᐃᓕᑦᓯᓂᕐᒧᑦ ᓱᓕᔪᓂᑦ ᐱᔭᕆᐊᒃᓴᖅ ᐃᒥᐊᓗᒃ ᐱᓪᓗᒍ ᕿᑐᕐᖓᒃᓴᖃᕐᓂᕐᓗ. ᐊᑐᓂ 

ᐃᓄᒃ ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ ᐊᔾᔨᒌᙱᑦᑐᓂᒃ ᓴᙱᓂᖃᖅᐳᑦ 

ᐊᑦᓱᕈᕐᓇᖅᑐᖅᓯᐅᕈᑎᖃᖅᓱᑎᓪᓗ. ᐃᑲᔪᖅᑕᐅᑦᓯᐊᕈᑎᒃ, ᐃᓄᐃᑦ ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ 

ᐱᕙᓪᓕᐊᔪᓐᓇᖅᐳᑦ ᐃᓅᓯᖃᑦᓯᐊᓕᕐᓗᑎᓪᓗ. ᐱᓕᕆᖃᑎᒌᖏᓐᓇᓚᐅᖅᑕ ᓇᓗᓇᐃᖅᓯᓂᕐᒧᑦ ᐃᓄᓕᒫᑦ 

ᐊᑦᑐᖅᑕᐅᔪᑦ ᓇᔾᔨᐊᒧᑦ ᐃᒥᐊᓗᒻᒧᑦ ᐊᑦᑐᖅᑕᐅᓂᑯᓄᑦ ᑲᒪᒋᔭᐅᓗᑎᒃ, ᐃᑉᐱᒋᑦᓯᐊᕐᓗᒋᑦ, 

ᐱᕕᑦᓴᖃᖅᑎᑦᓯᓂᕐᒧᓪᓗ ᐱᔭᕆᐊᖃᖅᑕᖏᓐᓂ. ᒪ'ᓇ, ᐅᖃᖅᑎᑦᓯᔩ. 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃ ᐅᖃᐅᓯᖏᑦ. ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓄᑦ ᒥᓂᔅᑕᕆᔭᐅᔪᖅ, ᒥᔅ ᓇᑲᓱᒃ 

 

ᐊᖓᔪᖅᑳᑉ ᐅᖃᐅᓯᖓ 633 – 6(2): Mastercard Foundation ᑐᓐᓂᖅᑯᓯᐊᖅ (ᓇᑲᓱᒃ) 

 

ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ. 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐅᐱᒍᓱᒃᐳᖓ ᑐᓴᖅᑎᑦᑎᔪᓐᓇᕋᒪ Mastercard Foundation-ᑯᑦ 

ᐃᓕᓴᖅᓯᖕᒪᑕ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᓯᕗᓕᖅᑎᐅᓂᖏᓐᓄᑦ ᓯᕗᒻᒧᐊᒃᑎᑦᑎᓇᓱᒃᖢᑎᒃ ᐃᓕᓐᓂᐊᖅᑕᐅᔪᒃᓴᓂᒃ 

ᐊᒻᒪ ᐱᓕᒻᒪᒃᓴᖅᑐᓂᒃ ᓄᓇᕗᒻᒥ ᑐᓐᓂᖅᑯᓯᐊᖅᖢᑎᒃ $5 ᒥᓕᐊᓐᓂᒃ. 

>>ᐸᑦᑕᑐᖅᑐᑦ 

ᐋᖅᑭᒃᑕᐅᓚᐅᖅᓯᒪᔪᖅ 2006−ᒥ, ᑖᓐᓇ Mastercard Foundation ᐃᑲᔪᖅᑐᐃᕗᖅ ᐊᑐᕈᓐᓇᕐᓂᕐᒥᒃ ᐃᓅᓯᕐᒥ 

ᐱᕕᒃᓴᕆᔭᐅᔪᓂᒃ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂ ᑲᓇᑕᒥ ᐊᒻᒪᓗ ᐋᕕᑲᒥᑦ. ᑖᓐᓇ ᑐᓐᓂᖅᑯᓯᐊᖅ 

ᑐᓂᔭᐅᖃᑦᑕᖅᑐᖅ ᐃᓚᒋᔭᐅᓪᓗᓂ ᑐᙵᕕᒋᔭᐅᔪᓄᑦ ᐃᓕᓴᕆᔭᐅᓂᖓᓄᑦ ᐊᕐᕌᒍᓄᑦ ᖁᓕᓄᑦ 

ᓇᓪᓕᐅᓐᓂᖅᓯᐅᖅᑎᓪᓗᒋᑦ ᓱᓕᔪᒥᒃ ᐃᓱᒪᒋᔪᓐᓇᐃᖃᑎᒌᖕᓂᕐᒧᓪᓗ ᑭᒡᓕᓯᓂᐊᖅᑏᑦ ᑲᓇᑕᒥ ᑭᖑᓪᓕᖅᐹᒥ 

ᐅᓂᒃᑳᖓᓂ ᓴᖅᑭᑕᐅᓚᐅᖅᑐᒥᑦ ᐊᒻᒪ 94-ᓂᒃ ᐱᓕᕆᖁᔨᔪᓂᒃ, ᐅᖃᐅᓯᖃᖅᑐᓂᒃ ᐃᓕᓐᓂᐊᕐᓂᓕᕆᓂᕐᒥᒃ, 

ᐅᖃᐅᓯᓕᕆᓂᕐᒥᒃ ᐊᒻᒪ ᐃᓕᖅᑯᓯᓕᕆᓂᕐᒥᒃ, ᐊᒻᒪ ᐋᖅᑭᒋᐊᕈᑎᓂᒃ.   

ᑐᙵᕕᐅᔪᖅ ᑖᒃᑯᓂᖓ ᑮᓇᐅᔭᖅᑖᖅᑎᑦᑎᖃᑦᑕᖅᑐᑦ ᐃᓄᐃᑦ ᓄᓇᕗᒻᒥ ᐱᕕᒃᓴᖃᒃᑲᓐᓂᖁᓪᓗᒋᑦ, ᒪᓕᒃᑐᓂᒃ 

ᑕᒪᐃᓐᓄᑦ ᑐᕌᒐᕆᔭᐅᔪᓂᑦ ᓯᓚᑦᑐᖅᓴᕐᕕᖕᒥ. ᐱᓕᕆᐊᒃᓴᕗᑦ, ᑲᑐᔾᔨᖃᑎᒌᖕᓂᕗᑦ, ᐊᒻᒪ ᖃᐅᔨᒪᔨᑕᕗᑦ 

ᐊᔪᕈᓐᓃᖅᐹᓪᓕᕈᑕᐅᔪᓐᓇᖅᐳᑦ, ᐃᖅᑲᓇᐃᔮᒃᓴᖅᑖᖅᑎᑦᑎᒃᑲᓐᓂᕐᓗᑎᒃ, ᐊᒻᒪ ᐃᓕᖅᑯᓯᑦᑎᓐᓂ 

ᐅᐱᒍᓱᓕᒃᑲᓐᓂᕐᓗᑎᒃ ᐃᓕᓐᓂᐊᖅᑎᐅᖃᑎᒌᓂᑦ. ᑖᒃᑯᐊ ᑮᓇᐅᔭᑦ ᐱᕕᖃᖅᑎᑦᑎᓂᐊᖅᐳᑦ ᓯᓚᑦᑐᖅᓴᕐᕕᖕᒥ 

ᐊᒃᑐᐃᓕᒃᑲᓐᓂᖁᓪᓗᒋᑦ ᐃᓕᓐᓂᐊᖅᑕᐅᔪᒃᓴᑦ ᐱᐅᓯᒋᐊᖅᑕᐅᓗᑎᒃ, ᐊᐅᓚᑦᑎᔾᔪᑎᓄᑦ ᑮᓇᐅᔭᓕᐅᕈᑎᑦ, ᐊᒻᒪᓗ 

ᐊᑭᑐᔫᑎᑦ ᐱᐅᓯᒋᐊᕈᑎᖏᓐᓄᑦ, ᐋᖅᑭᒃᑕᐅᓯᒪᔪᐃᓐᓇᐅᓗᑎᒃ ᐱᕚᓪᓕᖅᑎᓐᓇᓱᒡᓗᒋᑦ ᐃᑲᔫᑎᑦ ᐃᓕᓐᓂᐊᖅᑎᓄᑦ, 

ᓄᓇᓕᖕᓄᑦ, ᐊᒻᒪ ᓄᓇᕗᓕᒫᒧᑦ ᐊᑕᖏᕐᓗᒍ. 

ᑭᒡᒐᖅᑐᖅᖢᒋᑦ ᓄᓇᕗᒻᒥ ᓯᓚᑦᑐᖅᓴᕐᕕᒃ, ᖁᔭᓕᑦᑎᐊᖅᐸᒃᑲ MasterCard Foundation-ᑯᑦ ᐃᓕᓴᖅᓯᖕᒪᑕ 

ᓯᓚᑦᑐᖅᓴᕐᕕᐅᑉ ᐊᖏᖅᓯᒪᐃᓐᓇᕐᓂᖏᓐᓂᑦ ᓴᙱᒃᑎᑉᐹᓪᓕᖅᑎᑦᑎᔪᒪᓪᓗᑎᒃ ᐃᑲᔪᖅᑐᐃᓪᓗᑎᒡᓗ ᓯᓚᑦᑐᖅᓴᕐᕕᖕᒥ 

ᐃᓕᓐᓂᐊᕐᓂᕐᒥᑦ, ᐱᓕᒻᒪᒃᓴᕐᓂᕐᒥᑦ, ᐃᓐᓇᕐᓂᓪᓗ ᐃᓕᓐᓂᐊᖅᑐᓂᑦ, ᓴᖅᑭᑦᑎᓪᓗᑎᒃ ᐱᖁᑎᓪᓚᑦᑖᓂᑦ ᓄᓇᓕᖕᓄᑦ 

ᐱᔨᑦᑎᕋᖅᑕᑦᑎᓐᓄᑦ. 

ᓇᓗᓇᐃᖅᓯᔪᒪᕗᖓ ᒪᓕᒐᓕᐅᕐᕕᖕᒥ ᓄᓇᕗᒻᒥ ᓯᓚᑦᑐᖅᓴᕐᕕᒃ ᐊᖏᕐᒪᑕ ᑖᔅᓱᒥᖓ ᑐᓂᕐᕈᓯᐊᕐᒥᒃ, 

ᐱᓇᔪᓪᓚᑦᑖᕈᒪᓪᓗᑎᒃ, ᐊᒻᒪ ᐱᓕᕆᐊᖃᑦᑎᐊᖅᑐᑎᒃ ᐱᐅᔪᒥᑦ ᐊᓯᔾᔩᓂᕐᒥᑦ ᒫᓐᓇᐅᔪᖅ ᐊᒻᒪ ᓯᕗᓂᔅᓴᖅᑎᓐᓂᑦ 

ᐱᔭᐅᔭᕆᐊᓕᖕᓂᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.   

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑐᒍᑦ): ᖃᐅᔨᒪᓂᐊᖅᐳᓯ ᐱᔨᑲᑖᖃᙱᓐᓇᑕ. ᒥᓂᔅᑕᐃ ᐅᖃᐅᓯᖏᑦ. ᐃᖏᕐᕋᔾᔪᑎᓕᕆᓂᕐᒧᑦ 

ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ. 

 

 

 

ᐊᖓᔪᖅᑳᑉ ᐅᖃᐅᓯᖓ 634 – 6(2): ᓴᐃᒻᒪᑕ ᐱᑦᓯᐅᓛᖅ ᖃᖓᑕᓲᓕᕆᓂᕐᒧᑦ ᐃᓕᓐᓂᐊᕈᑎᒃᓴᖅᑖᕐᓂᕐᒧᑦ 

ᐱᓕᕆᐊᒃᓴᖅ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᐸᒃᑲ ᓄᓇᕗᒻᒥᐅᑦ, ᒪᓕᒐᓕᐅᖅᑎᐅᖃᑎᒃᑲᓗ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᓇᓗᓇᐃᖅᓯᒃᑲᓐᓂᕈᒪᓪᓗᖓ ᐊᖏᖅᓯᒪᓂᑦᑎᓐᓂ ᓄᓇᕗᑦ ᖃᖓᑕᓲᓕᕆᓂᕐᒧᑦ 

ᐃᖅᑲᓇᐃᔭᖅᑎᑖᖅᐸᓪᓕᐊᒐᓱᐊᕐᓂᕆᔭᑦᑎᓐᓂ ᑕᕝᕘᓇ ᐊᑎᖃᖅᑎᑕᐅᔪᖅ ᓴᐃᒻᒪᑕ ᐱᑦᓯᐅᓛᖅ ᖃᖓᑕᓲᓕᕆᓂᕐᒧᑦ 

ᐃᓕᓐᓂᐊᕈᑎᒃᓴᖅᑖᖅᑎᑦᓯᓂᕐᒥ ᐊᐃᑦᑑᑏᑦ ᑮᓇᐅᔭᑎᒍᑦ ᐃᑲᔪᖅᑐᐃᔾᔪᑎᒥᑦ, ᓄᓇᕗᒻᒥᐅᓂ ᐃᓄᓐᓄ ᐊᒻᒪᓗ 

ᓄᓇᓕᖕᒥᐅᓄᑦ ᑐᕌᖓᔪᖅ ᐅᓪᓗᒥᓗ ᓯᓚᑦᑐᖅᓴᕐᕕᒻᒥ ᐃᓕᓐᓂᐊᕈᒪᔪᓂᑦ ᖃᖓᑕᓲᓕᕆᓂᕐᒧᑦ.  

 

ᐅᖃᖅᑏ, ᑖᓐᓇ ᐊᑦᓯᖅᑕᐅᓚᐅᕐᓂᖓ ᐅᐱᒋᓪᓗᒍ ᓴᐃᒻᒪᑕ ᐱᑦᓯᐅᓛᖑᓚᐅᖅᑐᖅ ᐃᖅᑲᐅᒪᔭᐅᓪᓗᓂ 

ᐱᔨᑦᓯᕋᕐᓂᕆᓚᐅᖅᑕᖓᓂ ᑖᓐᓇ ᐱᓕᕆᐊᒃᓴᖅ ᓴᖅᑭᔮᖅᑎᑦᓯᒋᕗᖅ ᑲᑐᔾᔨᓂᒃᑯᑦ ᐱᒻᒪᕆᐅᒋᔭᑦᑎᓐᓂ 

ᐊᔪᙱᓐᓂᕆᔭᑦᑎᓐᓂᓪᓗ ᐱᕙᓪᓕᐊᑎᑦᓯᓂᕐᒥ ᓄᓇᓕᓐᓂᓪᓗ ᐱᔨᑦᓯᕋᕐᕕᖃᖅᐸᖕᓂᕐᒧᑦ. ᑖᓐᓇ ᐃᓕᓐᓂᐊᕈᑎᑦᓴᖅ 

ᑐᕌᒐᕆᔭᐅᒃᑲᓐᓂᕆᕗᑦᑕᐅᖅ ᖃᐅᔨᒪᔨᑕᐅᓂᕐᒧᑦ ᐃᓕᓐᓂᐊᕐᓂᕐᒥᒃ ᑲᔪᓯᑎᑦᑎᓪᓗᑎᒃ ᐊᔾᔨᐅᙱᑦᑐᒥᒃ 

ᐃᓕᓐᓂᐊᕐᓂᕐᒥᒃ ᐊᒻᒪᓗ ᐃᖅᑲᓇᐃᔭᕈᓐᓇᕐᓂᕐᒥᒃ ᐃᖏᕐᕋᔪᓕᕆᓂᐅᑉ ᓄᓇᕗᒻᒧᑦ ᐊᑦᑐᐊᖓᔪᓄᑦ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᔪᖅᑎᑕᐅᙱᑦᑐᑦ ᐃᓕᓐᓂᐊᖅᑏᑦ ᐱᑎᑕᐅᔪᓐᓇᖅᐳᑦ $7,500−ᒧᑦ ᑎᑭᓪᓗᒍ, 

ᖁᕕᐊᓱᒃᐳᖓᓗ ᑐᓴᖅᑎᑦᑎᔪᓐᓇᕋᒪ ᐱᓇᔫᑎᓄᑦ ᐃᓱᓕᕝᕕᒃᓴᖓ ᐅᖓᕙᕆᐊᖅᑕᐅᓯᒪᓕᕐᒪᑦ ᓯᑎᐱᕆ 19−ᒧᑦ. 

ᓴᖅᑭᑕᐅᓚᐅᖅᑎᓪᓗᒍ ᐊᑎᒃ ᒪᐃᓴᓐ ᓄᓇᖃᖅᑳᖅᓯᒪᔪᑦ ᓯᕗᓪᓕᖅᐹᒥᒃ ᖃᐅᔨᓴᕐᓂᐅᔪᒥᒃ ᐱᓕᕆᐊᖅ 

ᑲᖏᖅᖠᓂᕐᒥ, ᐅᓄᕐᓂᖅᓴᐃᑦ ᓄᓇᕗᒻᒥᐅᑦ ᓄᓇᕗᒻᒥᐅᑦ ᐃᓕᓐᓂᐊᖅᑎᑕᐅᕙᓪᓕᐊᕗᑦ ᐊᖁᑎᐅᓂᕐᒧᑦ. 

ᐃᓕᓐᓂᐊᕈᑎᒃᓴᖅᑖᕈᓯᐊᖅ ᐊᑐᐃᓐᓇᐅᑎᑦᑎᕗᖅ ᑮᓇᐅᔭᑎᒍᑦ ᐃᑲᔫᑎᒃᓴᒃᑲᓐᓂᕐᓂᒃ ᐃᓕᓐᓂᐊᖅᑎᑦ 

ᑲᔪᓯᑦᑎᐊᖁᓪᓗᒋᑦ ᐱᓕᒻᒪᒃᓴᖅᑎᓪᓗᒋᑦ. 

ᐅᖃᖅᑏ, ᑕᒪᓐᓇ ᐃᑲᔫᑎᐅᕗᖅ ᓄᓇᕗᑦ ᓯᕗᓂᒃᓴᖓᓄᑦ. ᐅᓪᓗᒥ ᐃᓕᓐᓂᐊᖅᑎᑦ ᐃᑲᔪᖅᑐᕐᓗᒋᑦ, 

ᐱᕙᒌᔭᖅᐸᓪᓕᐊᕗᒍᑦ ᑭᖑᕚᒃᓴᑦᑎᓐᓄᑦ ᖃᖓᑕᓲᓕᕆᔨᒻᒪᕆᖕᓄᑦ ᐱᔨᑦᑎᕋᕐᓂᐊᖅᑐᓄᑦ ᐊᒻᒪ 

ᐊᒃᑐᐊᖃᑦᑕᐅᑎᓗᑎᒃ ᓄᓇᑦᑎᓐᓂ ᐊᕐᕌᒍᒐᓴᖕᓄᑦ ᐊᒡᒋᖅᑐᓄᑦ. ᐱᓇᔫᑎᑦ ᐊᒻᒪ ᖃᐅᔨᒋᐊᕈᑎᑦ 

ᑐᕌᖅᑎᑕᐅᔪᓐᓇᖅᑐᑦ ᐃᖏᕐᕋᔪᓕᕆᔨᒃᑯᓐᓄᑦ ᐊᒻᒪ ᐊᐅᓚᔪᓐᓇᐅᑎᓕᕆᔨᒃᑯᓐᓄᑦ ᓄᓇᕗᒻᒥ ᐅᕙᓂ 

transportation@gov.nu.ca. (ᑐᓵᔨᑎᒎᕈᓐᓃᖅᑐᖅ) ᑕᒪᒃᓇᙵᑦ ᐃᓕᓐᓂᐊᕋᓱᐊᖃᑦᑕᖅᑐᑦ ᐅᐱᒋᑦᑎᐊᕐᓚᕗᑦ. 

ᖁᔭᓐᓇᒦᒃ, ᐅᖃᖅᑏ. 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᑦ. ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 635 – 6(2): ᐱᒋᐊᖅᑎᑦᓯᓂᖓ ᒐᕙᒪᓕᕆᓂᕐᒥᑦ ᐊᐅᓚᑦᓯᓂᕐᒥᒃ 

ᓄᓇᖃᖅᑳᖅᓯᒪᔪᓂᓪᓗ ᐊᐅᓚᑦᓯᕕᖃᕐᓂᕐᒥᒃ (ᐊᕿᐊᕈᖅ ᑕ.) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᕕᐊᓱᒃᑐᖓ ᑖᒃᑯᐊ 

ᐱᓕᕆᕝᕕᒃᐳᑦ ᐋᖅᑭᒃᓯᓯᒪᓕᕐᒪᑕ ᑕᖅᑲᒃᑯᓄᖓ ᐊᐅᓚᑦᑎᓂᕐᒥᒃ ᑖᒃᑯᐊᓗ ᑐᕌᖓᑎᑕᐅᓪᓗᑎᒃ ᐃᓄᖕᓄᑦ 

ᐊᑐᐊᒐᓕᕆᔨᐅᔪᓐᓇᕐᓂᐊᕐᒪᑕ ᓄᓇᕗᑦ ᒐᕙᒪᒃᑯᓐᓄᑦ. 

 

ᐅᖃᖅᑏ, ᐱᒋᐊᖅᖢᓂ ᔮᓄᐊᕆ 2026-ᒥ ᑖᓐᓇ ᓴᖅᑭᑕᐅᓂᐊᖅᑐᖅ ᐃᓕᓐᓂᐊᕈᑎᒃᓴᑦ Toronto Metropolitan 

ᓯᓚᑦᑐᖅᓴᕐᕕᖓᑦ ᐊᒻᒪᓗ ᓄᓇᖃᖅᑳᖅᓯᒪᔪᑦ ᐃᓕᓴᕐᕕᖓᑦ. ᑕᒪᓐᓇ ᐃᓕᓐᓂᐊᕈᑦ ᐃᓕᖅᑭᒃᑕᐅᓯᒪᔪᖅ ᓄᓇᕗᒻᒥᐅᑦ 

mailto:transportation@gov.nu.ca


ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᐃᑦ ᐃᖅᑲᓇᐃᔭᖅᑎᓄᑦ, ᐃᖅᑲᓇᐃᔭᓯᓐᓈᕐᓗᑎᒃ ᐃᓕᓐᓂᐊᖅᐸᓪᓕᐊᔪᓐᓇᕐᓂᐊᒪᑕ ᐊᒻᒪᓗ ᐊᑐᐊᒐᓕᕆᓂᕐᒧᑦ 

ᑐᕌᖓᔪᑦ ᐃᓯᖅᐸᓪᓕᐊᓂᐊᖅᑕᖏᑦ ᐃᓯᖅᓯᒪᓕᕇᙱᒃᑯᑎᒃ. 

 

ᐅᖃᖅᑏ, ᑖᓐᓇ ᐱᓕᕆᐊᖑᔪᖅ ᖃᔅᓰᓐᓇᑯᓘᖕᒪᑕ ᑲᓇᑕᒥ ᑕᐃᒪᐃᑦᑐᑦ ᐃᓕᓐᓂᐊᕈᑎᒃᓴᐃᑦ ᑐᕌᖓᑎᑕᐅᓪᓗᑎᒃ 

ᓄᓇᖃᖅᑳᖅᓯᒪᔪᓄᑦ ᐊᒻᒪᓗ ᐃᓄᖕᓄᑦ. ᑕᒪᓐᓇ ᐃᓕᓐᓂᐊᕈᑦ ᓴᖅᑭᔮᖅᑎᓪᓗᒍ ᑖᒃᑯᐊ ᐃᑭᐊᖅᑭᕕᒃᑯᑦ ᐃᖕᒥᓂᒃ 

ᐃᓕᓐᓂᐊᖃᑦᑕᕐᓂᐊᖅᑐᑦ ᐱᓕᒻᒪᒃᐸᓪᓕᐊᖁᓪᓗᒋ ᐊᒻᒪᓗ ᐊᓪᓚᕕᖕᒥ ᐊᐅᓚᑦᑎᓂᕐᒥᒃ ᓯᕗᒃᑲᖅᑕᖅᑎᐅᓂᕐᒥᒃ 

ᐊᐅᓚᑦᑎᓂᕐᓗ. 

 

ᑕᐃᒃᑯᐊ ᐃᓱᓕᑦᑎᔪᑦ ᐊᕐᕌᒍ ᐊᑕᐅᓯᕐᒥᒃ ᓇᓗᓇᐃᒃᑯᑕᖅᑖᖅᑎᑕᐅᓂᐊᖅᑐᑦ ᐊᒻᒪᓗ ᐊᕐᕌᒍ ᑐᖏᓕᐊᓂ 

ᐸᐃᑉᐹᖅᑖᕐᒥᓗᑎᒃ ᐃᑲᔫᑎᒃᓴᒃᑲᓐᓂᕐᓂᒃ ᐊᒻᒪᓗ ᓈᓴᐅᑏᑦ ᓄᐊᑉᐸᓪᓕᐊᔭᖏᑦ ᐃᓕᓴᕆᔭᐅᓂᐊᖅᖢᑎᒃ 

ᐃᓕᓐᓂᐊᒃᑲᓐᓂᕈᓐᓇᕐᓂᐊᕐᒪᑕ ᑕᒪᑐᒪ ᒥᒃᓵᓄᑦ ᖁᕝᕕᓯᖕᓂᖅᓴᓂ. 

 

ᐅᖃᖅᑏ, ᑕᒪᒃᑯᐊ ᐱᒋᐊᖅᑕᕗᑦ ᐊᒻᒪᓗ ᐊᓪᓗᕆᐊᕈᑕᐅᕗᑦ ᐃᓚᓕᐅᔾᔨᖁᓪᓗᒋᑦ ᒐᕙᒪᒃᑯᑦ ᐃᓄᐃᑦ ᓂᐱᖃᕐᓗᑎᒃ 

ᐊᒻᒪᓗ ᐃᓱᒪᓕᐅᖅᑎᒋᔭᐅᖃᑕᐅᓗᑎᒃ. ᓂᕆᐅᒃᐳᖓ ᑕᒪᓐᓇ ᓯᕗᓂᒃᓴᕆᓂᐊᕋᑦᑎᒃᑯᑦ ᒐᕙᒪᐅᓪᓗᑕ. 

(ᑐᓵᑎᔨᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍ): ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᖅᑯᕐᒥᐅᑦ ᒪᓕᒐᓕᐅᖅᑎᖓ, ᒥᔅ ᕿᓕᖅᑎ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 870 - 6(2): ᐃᓕᓐᓂᐊᓕᓵᖅᑐᑦ ᕿᑭᖅᑕᕐᔪᐊᒥ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑏ. ᒫᓐᓇ ᓇᖏᖅᓯᔾᔪᑎᖃᕈᒪᓪᓗᖓ ᐅᐱᒍᓱᒍᒪᓪᓗᖓ ᐅᖅᑯᕐᒥᐅᓂᒃ ᑭᒡᒐᑐᖅᑕᓐᓂᒃ 

ᕿᑭᖅᑕᕐᔪᐊᒥ ᐃᓕᓐᓂᐊᕆᐊᓕᓵᖅᑐᑯᓗᓐᓂᒃ ᐅᖃᐅᓯᖃᑲᐃᓐᓇᕈᒪᔪᖓ ᑕᐃᓯᔪᒪᓪᓗᖓᓗ ᐅᐱᒋᒐᒃᑭᑦ, 

ᐊᖏᔪᖅᑳᖏᓪᓗ ᖁᔭᓐᓇᒦᖅᑐᒋᑦ ᑲᔪᓯᑎᑦᑎᓂᖏᓐᓂᒃ. 

 

ᑕᒫᓂ ᐊᐅᔭᒥ ᐃᓕᓐᓂᐊᕕᒻᒧᑦ ᐃᓯᕆᐅᖅᑐᑯᓗᐃᑦ ᐅᑯᐊᖑᒻᒪᑕ ᐃᓕᓐᓂᐊᕐᓂᐊᓕᕐᒥᔪᐃᑦ: ᓕᐋᓇ ᐊᓗᑭ, 

ᕼᐅᐃᔅᑕᓐ ᐊᓕᖅᑲᑐᖅᑐᖅ, ᑎᓚᐃᓚ ᐊᓕᖅᑲᑐᖅᑐᖅ, ᒫᑎᓴᓐ ᐊᓕᖅᑲᑐᖅᑐᖅ, ᓴᐃᓚᓯ ᐊᓕᖅᑲᑐᖅᑐᖅ, ᐄᑕᓐ 

ᐊᓗᑭ, ᑯᕆᔅᑕᓐ ᐋᕆᐊᒃ, ᑏᓕᐊ ᐃᖃᖅᓴᖅ, ᔪᐊᓇᓯ ᑲᒃᑭᒃ, ᑕᒪᐅᕋ ᑰᓯᐊᒃ, ᑲᓵᓐᑐᕌ ᑰᓂᓘᓯ, ᐱᐊ ᑰᓂᓘᓯ, 

ᐃᓚᐃ ᑰᓂᓘᓯ, ᔭᓃᕙ ᑰᓂᓘᓯ, ᐄᓯᑲᐃᔭ ᑰᓂᓘᓯ, ᔫᕙᒃ ᑰᑦᓯᐊᖅ, ᑳᓄ ᓄᕿᙵᖅ, ᓯᑏᕙᓐ ᓄᕿᙵᖅ, ᕼᐊᓕ 

ᖃᖁᓪᓗᒃ ᐊᒻᒪᓗ ᐹᓪ ᕿᔪᒃᑖᖅ. 

 

ᑖᒃᑯᐊ ᐃᓕᓐᓂᐊᕆᐊᓕᓵᖅᑐᑯᓗᐃᑦ ᐃᓯᖅᑐᑯᓗᐃᑦ ᐅᐱᒋᒐᒃᑭᑦ. ᖁᕕᐊᓱᖃᑦᑕᕐᓂᕋᖅᑕᐅᒻᒪᑕ ᑕᐃᒪ ᓇᓕᐊᒃ 

ᓇᓗᓇᙱᑦᑐᖅ ᐃᓪᓚᑎᑦᑎᓯᒪᒻᒥᔪᖅ ᐅᖃᑲᐃᓐᓇᕐᓗᖓ ᐃᓕᓐᓂᐊᕆᐊᓕᓵᖅᑐᑯᓗᒻᒥᒃ ᒥᑭᓛᓂᑦ ᐊᓂᒐᒥᒎᖅ 

ᐊᖏᕐᕋᕋᒥᒎᖅ ᑖᓐᓇ ᐊᕐᕌᓂ ᐅᖓᑖᓂᐅᖅᑰᓕᖅᑐᖅ ᓈᓚᐅᑎᒃᑰᕈᑕᐅᓚᐅᖅᓯᒪᔪᖅ ᓂᖏᐅᖓᓐᓄᑦ. ᐃᓯᕋᒥᒎᖅ 

ᐅᖃᖅᑐᖅ, (ᑐᓵᔨᑎᒎᓕᖅᑐᖅ) “ᐃᓕᓐᓂᐊᕐᓂᖅ ᓄᖅᑲᖅᑕᕋ”.  

 

>>ᐃᓪᓚᖅᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᑖᒃᑯᐊᑯᓗᐃᑦ ᐅᐱᒋᔭᐅᖁᓪᓗᒋᑦ ᑕᕝᕙᓂ ᐃᓕᔅᓯᓐᓄᑦ ᓈᓚᐅᑎᒃᑯᑦ 

ᑐᓴᖅᑎᑦᑎᔾᔪᑎᒋᖅᑲᐅᒻᒥᒐᒃᑯ ᐊᒻᒪᓗ ᐃᓚᒋᓂᐊᕐᒥᔭᖓ ᐊᐱᖅᓱᕆᐊᕐᓂᐊᒥᒐᒃᑯ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᑕᒪᓐᓇ ᐃᓅᓯᓕᕆᔨᖃᕆᐊᖃᕐᓂᖅ ᓂᓪᓕᕈᑎᒋᖃᑦᑕᖅᓯᒪᔭᕋ ᐃᓕᓐᓂᐊᕐᕖᑦ ᐱᕈᖅᐸᓪᓕᐊᒻᒪᑕ ᑕᐃᒪᐃᓐᓂᑯᖓᓄᑦ 

ᑕᕝᕗᖓ ᐃᕕᖅᑎᓯᒪᙳᓱᒻᒪᑦ ᐊᐱᖅᓱᕐᓂᕆᓂᐊᖅᑕᕋ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ ᒫᓐᓇ ᐅᓐᓄᓴᐅᔪᖅ. 

ᖁᔭᓐᓇᒦᒃ, ᐅᖃᖅᑏ. 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒡᒍᒧᑦ ᒪᓕᒐᓕᐅᖅᑎ, ᒥᔅ ᖁᐊᓴ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 871 – 6(2): ᐱᒃᑯᒋᔭᐅᓂᖓ ᓄᔭᓕᐊ ᐃᔨᕋᖅ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᕙᖓᑦᑕᐅᖅ ᐅᐱᒍᓱᒍᒪᒋᓪᓗᖓ ᓄᓇᖅᑲᑎᒋᔭᑦᑎᓐᓂᒃ ᐃᒡᓗᓕᖕᒥᐅᑕᕐᒥᒃ. 

ᒪᒃᑯᒃᑐᐃᑦ ᐅᐱᓐᓇᑦᑎᐊᕐᒪᑕ ᐊᔪᕈᓐᓃᖅᐸᓪᓕᐊᑎᓪᓗᒋᑦ ᐃᓅᓯᕐᒥᖕᓄᑦ ᐊᑐᕐᓂᐊᖅᑐᓂᒃ ᐱᓇᓱᐊᖅᑎᓪᓗᒋᑦ 

ᐅᐱᒋᖃᑦᑕᕋᑦᑎᒍᑦ.  

 

ᑖᓐᓇᑦᑕᐅᖅ ᓄᔭᓕᐊ ᐃᔨᕋᖅ, ᐋᒡᒋᓯ 26-ᖑᑎᓪᓗᒍ ᐊᖁᑎᐅᓂᕐᒥᒃ ᑎᖕᒥᓲᓄᑦ ᐃᓱᓕᑦᑎᓚᐅᕐᒪᑦ 

ᐅᐱᒋᔪᒪᑦᑎᐊᖅᐸᕋ ᐊᖏᕐᕋᐅᔭᕆᐊᖃᓕᕌᖓᒪ ᓄᓇᑦᑎᓐᓄᙵᐅᑎᖃᑦᑕᓛᕐᒫᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᖏᖅᖠᓂᐅᑉ ᐅᐊᖕᓇᖓᓄᑦ, ᐃᒡᓗᓕᒑᕐᔪᖕᒧᑦ ᒪᓕᒐᓕᐅᖅᑎ, 

ᒥᔅᑕ ᓴᒻᒧᖅᑑᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 872 – 6(2): ᖃᖓᑕᓲᓕᕆᓂᕐᒧᑦ ᐃᑲᔫᑎᒃ (ᓴᒻᒧᖅᑐᖅ) 

 

ᓴᒻᒧᖅᑑᖅ: ᐅᓪᓗᒃᑯᑦ ᑲᑎᒪᔨᐅᖃᑎᒃᑲ, ᓄᓇᕗᒻᒥᐅᑦ. ᓯᕗᓪᓕᕐᒥ ᐃᓱᒪᒋᔪᒪᑉᓗᒋᑦ ᑕᐃᒃᑯᐊ ᐅᑉᓗᒥ ᑲᖏᖅᖠᓂᕐᒥ 

ᑐᒃᓯᐅᔾᔨᐅᓂᐊᕐᒪᑕ ᐊᑖᑕᑦᓯᐊᕆᔭᐅᔪᖅ ᐳᕋᐃᐊᓐ ᔭᐅᐊᔅᑭ ᐊᒻᒪ ᑯᓱᒐᒃᑯᑦ ᐃᓚᒌᑦ.  

 

(ᑐᓵᔨᑎᒎᓕᖅᑐᖅ) ᑖᓐᓇ ᖁᕕᐊᓱᖕᓇᕐᓂᖅᓴᒃᑯᑦ ᐊᒻᒪ ᒪᓕᒐᓕᐅᖅᑎ ᐅᖃᐅᓯᖏᑎᒍᑦ ᖃᖓᑕᓲᖅᑎᐅᓂᕐᒧᑦ 

ᐃᓕᓐᓂᐊᕐᓂᖅ ᐱᔾᔪᑎᒋᓪᓗᒍ. ᑖᓐᓇ ᐅᐱᒋᔪᒪᕙᕋ ᑕᐃᓐᓇ ᐃᓕᓐᓂᐊᓚᐅᖅᑐᖅ ᑲᖏᖅᖠᓂᕐᒥ ᐃᐊᓕᐊᓐ 

ᓴᒻᒧᖅᑑᖅ, 19−ᑐᐃᓐᓇᕐᓂᒃ ᐅᑭᐅᓕᒃ. ᐅᐱᒋᔪᒪᔭᕋ ᑕᐃᓐᓇ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᖕᒪᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᑎᓕᖕᒧᑦ ᒪᓕᒐᓕᐅᖅᑎᖓᑦ, ᒥᔅᑕ ᖂᑭᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 873 – 6(2): ᑭᖕ ᓵᕈᔅ ᑐᓐᓂᖅᑯᓯᐊᑦ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᐃᓕᓴᖅᓯᔪᒪᓪᓗᖓ ᑕᒪᒃᑯᓄᖓ ᑭᖕ ᓵᓕᐅᑉ 

ᐃᓕᓴᖅᓯᔾᔪᑎᖓᓂᒃ ᐅᑯᐊᖑᔪᑦ ᐱᑖᖅᑎᑕᐅᔪᑦ ᑕᐃᕕᑦ ᓇᓄᖅ ᐊᒻᒪ ᑕᖁᓕᒃ ᐊᒻᒪ ᓯᓖᓐ ᓂᙵᒃ ᐊᒻᒪ ᒪᑭᒪᓂᖅᑕ 

ᑰᒑᕐᔪᖕᒥᐅᑕᖅ. 

 

ᒪᕐᕉᒃ ᑖᒃᑯᐊᒃ ᓴᒡᕕᖕᒥᐅᑕᖅᑖᖅᑎᑕᐅᓚᐅᖅᑑᒃ ᑲᒥᓯᓇᒧᑦ ᓯᓕᓐ ᓂᙵᒃ ᐊᒻᒪ ᑕᐃᕕᑦ ᓂᙵᒃ. ᖁᔭᓐᓇᒦᒃ 

ᑲᒥᓯᓇᐅᑉ ᓄᓇᕗᒻᒥ. ᑖᒃᑯᐊ ᒪᕐᕉᒃ ᐃᓕᓴᕆᔭᐅᓚᐅᕐᒪᑎᒃ ᕿᓂᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑕ ᒫᑭ 

ᒫᑲᕖᓐᓇᖅᑐᖅ ᐊᒻᒪᓗᑦᑕᐅᖅ ᑕᐃᒃᑯᐊ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ ᖁᔭᒋᕙᕗᑦ. 

 

ᐅᖃᖅᑏ, ᑭᖕ ᓵᓕ ᐊᖓᔪᖅᑳᕐᔪᐊᖑᖕᒪᑦ ᒪᐃ 26, 2023−ᖑᑎᓪᓗᒍ ᑕᐃᒃᑯᐊ ᓴᒡᕕᖕᒥᐅᑕᓂᒃ ᑐᓂᓯᖃᑦᑕᓚᐅᕐᒪᑦ 

ᑕᐃᒪᓐᓇ ᐊᔪᙱᑦᑐᑦ ᐅᐱᒋᔭᐅᔪᓄᑦ 2024−ᖑᑎᓪᓗᒍ. ᑭᖕ ᓵᓕ ᑖᓐᓇ ᓴᒡᕕᖕᒥᐅᑕᕐᒥᒃ ᓴᖅᑭᑦᑎᓚᐅᖅᑐᖅ 

ᐅᑭᐅᖃᖅᑐᓄᑦ ᐊᔾᔨᒌᙱᑦᑐᓂᒃ. ᑕᐃᒃᑯᐊ ᓄᓇᓕᖕᓂ ᐃᑲᔪᖅᓯᒪᓂᖃᖅᑐᓄᑦ ᑐᓂᔭᐅᖃᑦᑕᖅᖢᑎᒃ. ᑖᒃᑯᐊᓗ 

ᖁᔭᒋᑦᑎᐊᖅᐸᒃᑲ ᒪᓕᒐᓕᐅᕐᕕᖕᒥ ᐅᐱᒋᓪᓗᒋᓪᓗ ᐅᖃᐅᓯᕆᕙᒃᑲ ᐊᒻᒪᓗᑦᑕᐅᖅ ᐊᖓᔪᖅᑳᕐᔪᐊᖏᑦ ᑭᖕ ᓵᓕ 

ᑕᐃᓐᓇ ᖁᔭᓐᓇᒦᕆᕙᕋ ᐃᓄᐃᓪᓗ ᑲᑐᔾᔨᖃᑎᒌᖏᑦ ᑎᓴᒪᐃᑦ ᐅᖃᐅᓯᕆᕋᑖᖅᑕᒃᑲ. ᐃᓄᐃᑦ ᐅᐱᒋᕙᒃᑲ, 

ᐊᒃᓱᐊᓗᒃ ᐅᖃᐅᓯᕆᕙᒃᑲ ᑖᒃᑯᐊ ᐊᒃᓱᐊᓗᒃ ᐃᑲᔪᕐᓂᖃᖅᓯᒪᖕᒪᑕ ᓄᓇᓕᖕᓄᑦ ᑭᒡᒐᖅᑐᖅᑕᓐᓄᑦ. ᖁᔭᓐᓇᒦᒃ, 

ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒥᑦᑐᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᐃᕐᓂᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 874 – 6(2): ᑐᐊᕕᕐᓇᖅᑐᓕᕆᓂᕐᒧᑦ ᐊᑐᖅᑕᐅᔪᑦ (ᖃᐃᕐᓂᖅ) 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᐅᓪᓗᒃᑯᑦ ᐊᒥᑦᑐᕐᒥᐅᑦ, ᒪᓕᒐᓕᐅᖅᑏᑦ, 

ᓄᓇᕗᒻᒥᐅᑕᐅᖃᑎᒃᑲ, ᒥᓂᔅᑕᐃᓪᓗ. 

 

ᐅᖃᖅᑎᑦᑎᔩ, ᐅᑎᕆᐊᕈᒪᔪᖓ ᐃᑉᐸᒃᓴᖅ ᐊᐱᖅᓲᑎᒋᓚᐅᖅᑕᓐᓄᑦ ᑕᒪᓐᓇ ᐱᔾᔪᑎᒋᓪᓗᒍᑦᑕᐅᖅ ᓱᓖᓛᒃ 

ᐱᖏᖕᓇᖅᑐᓕᕆᓂᖅ. ᑖᒃᑯᐊ ᑕᐃᒪ ᒐᕙᒪᑐᖃᒃᑯᑦ ᑮᓇᐅᔭᕐᒥᒃ ᑕᒪᐅᖓ ᐋᖅᑭᒋᐊᕈᑎᒃᓴᒥᒃ ᕿᒥᕐᕈᔾᔪᑎᒃᓴᒥᒃ 

ᐃᑉᐸᒃᓴᖅ ᐊᐱᖅᓲᑎᒋᓚᐅᖅᑕᓐᓂᒃ $1.36-ᒥᓕᐊᓂᒃ ᐊᑐᕐᓂᐊᕐᒪᑕ ᑖᒃᑯᐊ St. Francis University, 

ᐃᓪᓕᓐᓂᐊᕐᕕᒡᔪᐊᖑᔪᖅ ᑕᐅᓇ ᑲᓇᑕᐅᖃᑎᑦᑎᓐᓂ.  

 

ᑖᒃᑯᓂᖓᓗᒎᖅ ᐃᓕᓐᓂᐊᕐᕕᒡᔪᐊᒥᐅᑕᐅᖃᑎᖏᓐᓂᒃ, Dalhousie University, ᐃᓪᓕᓐᓂᐊᕐᕕᒡᔪᐊᕐᒥᒃ ᓱᓕ 

ᑕᑲᓇᓂ ᖃᐅᔨᓴᕐᓂᖃᕐᓂᐊᕐᒪᑕ ᑕᒪᐅᖓ ᖃᓄᖅ ᑕᒪᓐᓇ ᐱᖏᖕᓇᖅᑐᓕᕆᔨ ᐋᖅᑭᒃᑕᐅᔪᓐᓇᕐᒪᖔᑦ ᓄᓇᕗᒻᒥ 

ᑕᒪᒃᑯᐊᓗ ᑭᓱᑦ ᐋᖅᑭᒋᐊᕆᐊᖃᖅᑐᐃᑦ ᕿᒥᕐᕈᔭᐅᓂᐊᕐᒪᑕ. 

 

ᑖᓐᓇ ᑕᐃᒪᓐᓇ ᐃᑉᐸᒃᓴᖅ ᐊᐱᖅᓲᑎᒋᓪᓗᒍ ᑖᓐᓇ ᐊᑐᐊᒐᕆᕙᒃᑕᕗᑦ ᑕᒪᒃᑯᓂ ᑐᐊᕕᕐᓇᖅᑐᓄᑦ ᐱᑕᖃᓕᕌᖓᑦ 

ᑖᒃᑯᐊ ᑐᕕᐊᕐᓇᖅᑐᓕᕆᔨᒃᑯᒡᒎᖅ ᑕᐃᒪ ᑖᓐᓇ ᐅᖃᐅᓯᕆᓚᐅᖅᑕᕋ ᐊᑐᐊᒐᖓ ᑕᐃᒪ ᐊᑐᕈᓐᓃᖅᓯᓯᒪᖕᒪᑦ 

ᑕᐃᓐᓇᓗ ᐸᐃᑉᐹᑎᒍᑦ ᐃᓕᓴᕆᔭᐅᔾᔪᑎᖓ 2022−ᖑᑎᓪᓗᒍ ᐱᑕᖃᕈᓐᓃᓚᐅᖅᓯᒪᖕᒪᑦ. 

 

ᑖᓐᓇ ᑕᕝᕙ ᐱᔾᔪᑎᒋᓪᓗᒍ ᑖᒃᑯᐊ ᓄᓇᓕᖕᓂᒃ ᐱᔨᑦᑎᕋᖅᑎᒃᑯᑦ ᑖᔅᓱᒥᖓ ᑲᒪᑎᓪᓗᒋᑦ ᐱᖏᖕᓇᖅᑐᓕᕆᓂᕐᒥᒃ 

ᑐᐊᕕᕐᓇᖅᑐᓕᕆᓂᕐᒥᒡᓗ. ᑖᓐᓇ ᑕᐃᒪ ᐊᐳᕈᑎᒃᓴᒥᒃ ᕿᓂᖂᔭᖃᑦᑕᕐᒪᑕ ᐅᖃᖅᑎᑦᑎᔩ, ᐃᒪᓐᓇᐃᓕᔪᒪᖕᒥᔪᖓ, 

ᑕᐃᒪ ᑕᒫᓂ ᓄᓇᕗᒻᒥ ᑖᒃᑯᐊ ᐸᐃᑉᐹᑎᒍᑦ ᐃᓕᓴᕆᐅᓯᒪᔪᑎᒍᑦ ᐃᒪᓐᓇ ᐊᕕᒃᑐᖅᓯᒪᔪᒧᑦ 

ᑲᑐᔾᔨᖃᑎᒌᖃᙱᓐᓇᑦᑕ ᑕᒫᓂ ᓄᓇᕗᒻᒥ. ᑕᒪᒃᑯᐊ ᑲᒪᔪᓐᓇᖃᑦᑕᕋᔭᖅᑐᓂᒃ ᒐᕙᒪᑐᖃᒃᑲᓐᓂᙶᖅᑐᓂᒃ 

ᑮᓇᐅᔭᐃᑦ ᑕᒪᒃᑯᐊ ᐊᑐᖅᑕᐅᕙᖕᓂᐊᖅᑐᑦ ᓄᓇᕗᒻᒧᑦ ᑕᐃᒪ ᑖᓐᓇ ᑐᓗᕈᑕᐅᖁᓇᔭᙱᓐᓇᒃᑯ. ᐊᒡᓛᑦ ᑕᐃᒪ 

ᒐᕙᓚᑐᖃᒃᑯᓐᓂ ᑕᐅᑐᒃᑐᖃᖅᑐᒃᓴᐅᖕᒪᑦ ᖃᓄᖅ ᑕᐃᒪ ᑕᒪᓐᓇ ᒐᕙᒪᒃᑯᓐᓂ ᐱᓕᕆᖃᑎᖃᑦᑎᐊᕐᓗᑎᒃ 

ᓄᓇᓕᖕᓂᓪᓗ.  

 

ᐅᕘᓇ ᑖᓐᓇ ᐅᖃᖅᑎᑦᑎᔩ, ᓇᓗᓇᐃᖅᓯᔾᔪᑎᒋᔭᕋ ᑖᓐᓇᒎᖅ ᑕᐃᒪ ᖃᐅᔨᓴᕈᑕᐅᓂᐊᖅᑐᖅ ᑖᓐᓇ $1.36-ᒥᓕᐊᓐ 

ᑮᓇᐅᔭᑦ ᐃᓕᓐᓂᐊᕈᑕᐅᓇᓂᓗᒎᖅ ᖃᓄᖅᑑᕈᑕᐅᓂᐊᕐᒪᑦ ᑕᒪᐅᖓ ᓄᓇᕗᒻᒧᑦ. ᑐᙵᕕᖃᕐᓂᐊᖅᑐᕉᖅ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ. ᓄᓇᕗᒻᒥᐅᑕᐅᔪᒍᑦ. ᐅᖃᖅᑎᑦᑎᔩ, ᐅᖄᓪᓚᒃᑕᕋ ᐱᐊᓂᙱᓐᓇᒃᑯ 

ᐊᖏᖅᑕᐅᔪᒪᒐᓗᐊᖅᐳᖓ ᐅᐃᒍᒋᐊᕈᒪᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍ): ᒪᓕᒐᓕᐅᖅᑎᐅᖃᑎᓕᒫᒥᓄᑦ ᑐᒃᓯᕋᕐᒪᑦ ᐃᓘᓐᓇᖏᓐᓄᑦ ᐅᖃᐅᓯᕆᔪᒪᔭᖏᑦ 

ᐱᔭᕇᕈᒪᓪᓗᓂᐅᒃ. ᐋᒃᑳᖅᑐᖃᖅᐸ? ᐋᒃᑳᖅᑐᖃᙱᒻᒪᑦ. ᐊᑏ, ᒥᔅᑕ ᖃᐃᕐᓂᖅ, ᐱᒋᐊᓚᐅᕐᒥᒋᑦ. 

 

ᖃᐃᕐᓂᖅ: ᖁᔭᓐᓇᒦᒃ. ᐅᖃᓵᖅᐳᖓ ᑕᕝᕙ ᑕᐃᒪᓐᓇ ᑖᓐᓇ ᐱᒻᒪᕆᐅᖕᒪᑦ. ᐃᓅᓯᑦᑎᓐᓄ ᐊᒃᑐᐊᓪᓚᕆᖃᑦᑕᕐᒪᑦ 

ᓄᓇᓖᑦ ᑕᒪᒃᑯᐊ ᐊᒃᑐᖅᑕᐅᖃᑦᑕᖅᑐᐃᑦ ᕿᓂᖅᖢᓂ ᐊᒃᓱᕈᕐᓇᖃᑦᑕᕐᒪᑦ ᖃᓄᐃᙱᒃᑲᓗᐊᖅᐳᖃᐃ, 

ᖁᐊᙱᒃᑲᓗᐊᖅᐳᖃᐃ ᐅᑭᐅᖑᑎᓪᓗᒍ. 

 

ᑕᒪᒃᑯᐊ ᐃᓱᒪᒃᓴᖅᓯᐅᕈᑕᐅᓂᐊᖅᑎᓪᓗᒋᑦ ᑕᐃᒪᓕ ᐃᒪᓐᓇ ᐅᖃᕋᓱᐃᓐᓇᖃᑦᑕᕋᓗᐊᖅᐳᖓ ᑕᐃᒪ ᐊᒥᑦᑐᕐᒥᐅᑎᒍᑦ 

ᑭᒡᒐᖅᑐᖅᑕᒪ ᐃᓚᖓᑦ ᐊᑭᓪᓕᖃᓚᐅᖅᓯᒪᒐᓗᐊᕋᑦᑕ. (Dew Line) ᑎᖕᒥᓲᒃᑯᕕᖃᖅᖢᓂ, ᓂᕆᔭᖅᑐᕐᕕᖃᖅᖢᓂ, 

ᓯᓂᒋᐊᖅᑐᕐᕕᖃᖅᑐᐃᑦ. ᑕᒪᓐᓇ ᐊᒃᑐᐊᑦᑎᐊᕋᓗᐊᕐᒪᑕ ᑕᒪᐅᖓ ᑐᐊᕕᕐᓇᖅᑐᓕᕆᓂᕐᒧᑦ ᐱᔨᕆᓇᔭᓕᕈᑎᒃ ᑖᒃᑯᐊ 

ᓄᓇᕗᑦ ᒐᕙᒪᒃᑯᖏᑦ ᑕᒪᓐᓇ ᐱᔾᔪᑎᒋᓪᓗᒍ ᑐᐊᕕᕐᓇᖅᑐᓕᕆᓂᖅ. 

 

ᐊᒻᒪᓗ ᓇᓗᓇᐃᖅᓯᑲᓐᓂᕐᓚᖓ ᐅᖃᖅᑎᑦᑎᔩ, ᓴᓂᕋᔭᒃ ᑕᐃᒪ ᑖᓐᓇ ᕿᑎᐊᓃᑦᑎᐊᕋᓗᐊᕐᒪᑦ ᓄᓇᕘᑉ, 

ᑭᕙᓪᓕᕐᒧᑦ, ᕿᑎᕐᒥᐅᓄᑦ, ᖁᑦᑎᑦᑐᓄᑦ, ᐅᖅᑯᕐᒥᐅᓄᑦ, ᕿᑭᖅᑖᓘᑉ ᓂᒋᐊᓄᑦ, ᑕᐃᒪᐃᓐᓂᑦᑎᐊᖅ ᕿᑎᐊᓃᑦᑐᖅ. 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᑕᕝᕙ ᑕᑯᔭᐅᔪᓐᓇᕋᔭᕈᓂ ᒐᕙᒪᒃᑯᓂᒃ, ᒐᕙᒪᑐᖃᒃᑯᓐᓄᓪᓗ ᑕᒪᒃᑯᓂᖓ ᑮᓇᐃᔭᖃᖅᑎᑦᑎᕙᑦᑐᓄᑦ ᐊᒻᒪ 

ᑕᐃᒪ ᖃᓄᖅ ᑕᒪᒃᑯᐊ ᐃᓕᓴᕆᔭᐅᔪᓐᓇᕐᓂᐊᖅᐸᑦ ᐱᖏᓐᓇᖅᑐᓕᕆᔨᐅᖃᑦᑕᖅᑐᐃᑦ, ᑲᑎᒪᔨᐅᖃᑦᑕᖅᑐᐃᑦ 

ᑲᒪᒃᑯᑎᒎᓇ ᐸᐃᑉᐹᖏᑦᑎᒍᑦ ᐊᔪᕈᓐᓃᖅᑎᑕᐅᓗᑎᑦ ᒪᑯᐊ ᑐᒃᓯᕋᐅᑎᑎᒍᒡᒎᖅ ᑭᓯᐊᓂ ᐅᑯᐊ ᐃᓕᓴᕆᔭᐅᓯᒪᔪᐃᑦ 

ᑕᐃᒪᒎᖅ ᑖᔅᓱᒪᙵ ᑮᓇᐅᔭᕐᓂ ᑐᔅᓯᕋᖃᑦᑕᕈᓐᓇᕐᒪᑕ.  

 

ᑖᒃᑯᐊᓗ ᑲᓇᑕᒥᐅᑦ ᓇᓗᓇᐃᖅᓯᓯᒪᒻᒪᑕᒎᖅ ᐊᕐᕌᒍᑕᒫᖅ 7.6−ᒥᓕᐊᑦ ᑮᓇᐅᔭᓂᑦ ᐊᑐᖃᑦᑕᖅᑐᐃᑦ 

ᑐᐊᕕᕐᓇᖅᑐᓕᕆᓂᖅ ᐱᔾᔪᑎᒋᓪᓗᒍ. ᑖᒃᑯᐊ ᑕᐃᒪ ᑮᓇᐅᔭᑲᓪᓚᐃᑦ ᐊᑐᖅᑕᐅᖃᑦᑕᖅᑐᐃᑦ ᑕᑯᓇᔭᕈᑦᑎᒍ 

ᓯᕗᓂᒃᓴᑦᑎᓐᓄᑦ, ᐃᓄᐃᑦ ᖃᐅᔨᒪᔭᑐᖃᖓᑦ ᑕᒪᒃᑯᓂᖓ ᓯᓚᓂᑦ, ᓄᓇᓂᑦ, ᓯᑯᓂᑦ, ᒪᑯᐊᓗ ᒪᒃᑯᒃᑐᕗᑦ 

ᐃᒪᓐᓇᐃᑦᑐᒨᓕᖅᑎᓪᓗᒋᑦ, ᑖᓐᓇ ᑕᒪᐃᓐᓂᑦ ᐋᖅᑭᒍᓐᓇᕋᓱᒋᔭᕋ ᑕᒪᐅᖓ ᐋᖅᑭᑦᑕᐅᓇᔭᕈᓂ ᓄᓇᓕᕋᓛᖅ. ᑖᓐᓇ 

ᑕᐃᒪᙵᑦ ᐱᔾᔪᑎᒋᓇᓱᒃᑕᕋ ᑕᐃᒪ ᑐᐊᕕᕐᓇᖅᑐᖅᑕᖃᓕᕌᖓᑦ ᐊᑕᖏᖅᖢᑕ ᑐᓴᖅᑎᑕᐅᓲᖑᔪᒍᑦ, ᐃᑲᓂᒎᖅ ᑕᐃᒪ 

ᓄᓇᓕᖕᓂ ᐱᖏᓐᓇᖅᑐᖅᑕᖃᓕᕐᒪᑦ, ᑐᓴᖅᑐᐃᓐᓇᐅᓲᖑᔪᒍᑦ.  

ᐊᒃᓱᕈᕐᓇᓗᐊᖏᓐᓂᖓᓂ ᑕᒪᓐᓇ ᑖᓐᓇ ᐋᕿᒃᓯᒪᑦᑎᐊᕆᐊᖃᕐᓂᐊᕐᒪᑦ ᑐᙵᕕᖃᕐᓗᓂᓗ, ᐃᓄᓐᓂᙶᖅᑐᓂᒃ. 

ᑕᕝᕙ ᑕᐃᒪᙵᑦ ᑐᑭᓕᐅᕋᓱᒃᐳᖓ ᑕᕝᕗᙵᖅᑎᓪᓗᖓ ᐱᕚᓪᓕᕈᑎᒃᓴᐃᑦ, ᐃᑲᔫᑎᒃᓴᐃᑦ, ᐱᔨᑦᑎᕋᐅᑏᑦ, 

ᐃᓅᖃᑎᒌᑦᑎᐊᕐᓂᖅ, ᑕᕝᕙ ᑐᙵᕕᖕᓂᑦ ᑐᓴᖅᑎᑦᑎᒋᐊᖃᑦᑕᕋᓗᐊᖅᐳᖓ ᑕᕝᕗᖓ.  

 

ᑮᓇᐅᔭᖅᑐᓗᐊᕋᔭᙱᑦᑐᐃᑦ ᒐᕙᒪᒃᑯᑦ, ᓄᓇᕗᑦ ᒐᕙᒪᒃᑯᖏᑦ ᑕᐃᑲᓂ ᑐᖅᑲᖅᑕᕐᕕᖃᓕᕋᔭᕈᑎᒃ ᓴᓂᕋᔭᖕᒥ, 

ᐋᕿᒋᐊᕈᑎᒃᓴᓄᑦ ᑮᓇᐅᔭᓂᑦ ᐊᑐᕋᔭᖅᑐᐃᑦ. ᑖᓐᓇᑐᐊᖅ ᑕᕝᕙ ᑕᑯᒐᓗᐊᕐᓗᒍ. ᑕᑯᑎᑦᑎᓇᓱᒃᑲᓗᐊᖅᐳᖓ 

ᐅᖃᖅᑎᑦᑎᔩ, ᐱᔪᓐᓇᖅᑐᐃᑦ ᐊᒥᑦᑐᕐᒥᐅᑦ. ᑕᐃᒪᓐᓇ ᑕᕝᕙ, ᖁᔭᓐᓇᒦᒃ ᐱᕕᖃᖅᑎᒍᓐᓇᕋᑖᕋᔅᓯᙵ. 

ᐅᖅᑰᓱᒐᓗᐊᖅᖢᖓ ᑭᓯᐊᓂ, ᑐᑭᓕᐅᕆᐊᖃᕐᒥᒐᒪ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 875 – 6(2): ᐃᒻᒥᓃᖅᑐᖃᓚᐅᖅᑎᓪᓗᒍ ᐊᒃᓱᕈᕐᓇᕐᓂᖅ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓅᖃᑎᕗᑦ ᐅᐱᓐᓇᖤᖅᐳᑦ ᐱᔪᓐᓇᖅᓯᔭᕌᖓᑕ ᐊᒻᒪ ᓱᕈᓯᑯᓗᐃᑦ 

ᐅᐱᓐᓇᕐᒪᑕ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐃᒻᒥᓃᖃᑦᑕᖅᑐᓂ ᐅᖃᐅᓯᖃᕐᓗᖓ, ᒫᓐᓇ 

ᐊᒃᓱᕈᕐᓇᖅᑐᐊᓗᖕᒦᓕᕋᑦᑕ, ᒪᒃᑯᒃᑐᕗᑦ ᐃᑲᔪᖅᑕᐅᔭᕆᐊᖃᓕᕐᒪᑕ, ᓴᙱᓂᖅᑖᕆᐊᖃᓕᕋᑦᑕ. ᐅᖃᐅᓯᕆᓗᒋᑦ 

ᑕᒪᒃᑯᐊ ᐋᓐᓂᕐᓇᖅᑐᐊᓘᖃᑦᑕᕐᒪᑦ ᐃᒻᒥᓂᒃ ᐃᓅᓯᕐᒥᓂᒃ ᑭᐱᓯᔪᖃᖅᑎᓪᓗᒍ.  

 

ᐅᖃᖅᑏ, ᒪᓕᒐᓕᐅᖅᑏᑦ ᖃᐅᔨᒪᖕᒪᑕ ᐃᕝᕕᓪᓗ ᖃᐅᔨᔭᐅᕋᑖᖅᑐᖅ ᕿᓚᒥᑯᓗᒃ ᒥᑦᑎᒪᑕᓕᖕᒥ 

ᐃᓅᔪᓐᓃᖅᑐᖃᖃᑦᑕᓚᐅᕐᒪᑦ ᐃᒻᒥᓃᖅᑐᓂᒃ ᐱᖓᓱᐊᖅᑎᒻᒪᕆᒃ. ᓱᓖᓛᒃ ᐊᒃᓱᕈᕐᓇᖅᑐᐊᓗᒃ. ᔪᓚᐃᖑᑎᓪᓗᒍ 

ᒥᓂᔅᑕ ᒪᐃᓐᒧᐊᕋᒪ ᐅᖃᖃᑎᒋᔪᒪᓪᓗᒍ ᑖᒃᑯᐊ ᐊᒃᓱᕈᕐᓇᖅᑐᒦᓕᓚᐅᕐᒪᑕ ᓯᕗᓕᖅᑎ ᐅᕙᓐᓄᒃ 

ᑎᑎᕋᒻᒪᕆᓚᐅᖅᑐᖅ ᐱᓕᕆᕕᖓᒡᒎᖅ ᐱᓕᕆᓇᓱᓚᐅᕐᒪᑕ ᐃᑲᔪᖅᑐᐃᖁᓪᓗᒋᑦ ᒥᑦᑎᒪᑕᓕᖕᒥᐅᓂᑦ 

ᐊᒃᓱᕈᕐᓇᖅᑐᐊᓗᒃᑰᖅᑎᓪᓗᒋᑦ.  

 

ᐅᖃᖅᑏ, ᒫᓐᓇᐅᓂᖓᓂᑦ ᖁᔭᓕᑦᑎᐊᕈᒪᕗᖓ ᒐᕙᒪᒃᑯᓐᓄᑦ ᒫᓐᓇᐅᔪᖅ ᐃᖅᑲᓇᐃᔭᖅᑎᓄᑦ ᐊᒻᒪᓗ ᑕᐃᒃᑯᓄᖓ 

ᑭᐅᓚᐅᖅᑐᓄᑦ ᐃᖅᑲᓇᐃᔭᓚᐅᖅᑐᓄᑦ ᑕᖃᓚᐅᕋᑎ, ᓄᓇᓕᓐᓂ ᐃᑲᔪᖅᑐᐃᓪᓗᑎᑦ. ᐅᖃᖅᑏ, ᑕᐃᒃᑯᓂᖓ 

ᐃᑲᔪᖅᑐᖅᑕᐅᓚᐅᙱᒃᑯᑦᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᕕᖏᑐᒍᑦ ᐊᓯᖏᑎᒍᓪᓗ ᑎᒥᐅᔪᓄᑦ ᑕᒪᓐᓇ 

ᐊᑲᐅᙱᓕᐅᕈᑎᐅᔪᖅ ᐊᒃᓱᕈᕐᓇᒃᑲᓐᓂᕐᓂᐊᓚᐅᖅᑐᖅ ᒪᒃᑯᒃᑐᑦ ᐊᐅᓪᓚᖅᑎᑕᐅᓕᕐᒪᑕ ᑕᐃᒪᓐᓇ ᓄᓇᓕᓐᓂ 

ᐊᐅᓪᓚᖅᑎᑕᐅᓪᓗᑎᑦ ᐃᓅᓯᓕᕆᔨᑦ ᐊᒥᒐᓗᐊᕐᒪᑕ.  

 

ᑖᒃᑯᐊ ᓱᓕ ᒪᒃᑯᑦᑐᑦ ᑕᐃᒃᑯᐊ ᑕᐃᒪᓐᓇ ᐃᓅᔪᓐᓃᕈᒪᔪᑦ ᒪᒃᑯᑦᑐᑦ ᓇᐅᑦᑎᖅᓱᐊᕆᔭᐅᓕᓚᐅᖅᑐᑦ, 

ᖁᔭᓖᓐᓇᐅᔭᕐᓂᐊᖅᑐᖓ ᑕᒪᒃᑯᓄᖓ ᐃᑲᔪᖅᑐᐃᖃᑦᑕᓚᐅᕐᒪᑕ ᒥᑦᑎᒪᑕᓕᒻᒥᑦ ᑕᐃᒪᓐᓇᐃᑦᑐᖃᓚᐅᖅᑎᓪᓗᒍ. 

ᖁᕕᐊᓇᓚᐅᙱᑦᑐᖅ ᑖᒃᑯᐊ ᒪᒃᑯᑦᑐᑦ ᔭᒐᒃᑲᑦᑎᒍᑦ ᐃᓱᖃᙱᑦᑐᒧᑦ.  

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᑕᒪᓐᓇ ᑐᐊᕕᕐᓇᖅᑐᖅ ᐊᒃᓱᕈᕐᓇᖅᑐᖅ ᑲᒪᒋᔭᕆᐊᖃᕐᓕᕋᑦᑎᒍᑦ ᐃᓅᓯᑦᑎᓐᓂ ᖁᕕᐊᓱᖁᓪᓗᒋᑦ 

ᒪᒃᑯᑦᑐᑦ ᐃᑲᔪᖅᑐᑦᑕᐅᑦᑎᐊᕆᐊᖃᓕᕋᑦᑕ, ᐃᓘᓐᓇᑎ ᑕᒪᒃᑯᐊ ᓴᙱᔫᖁᓪᓗᒋᑦ ᓴᐱᓕᖁᓇᒋᓪᓗ. ᐅᖃᖅᑏ, 

ᐃᓱᓕᑦᑐᒪᒐᓗᐊᖅᐳᖓ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐃᓱᓕᑦᑎᔪᒪᒻᒪᑦ ᐱᔭᕇᕈᒪᒻᒪᒍ ᐅᖃᐅᓯᒃᓴᖓᓂᒃ ᐋᒃᑳᖅᑐᖃᖅᐸ? 

ᐋᒃᑳᖅᑐᖃᙱᒻᒪᑦ, ᐊᑏ. ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ ᑲᑎᒪᔨᐅᖃᑎᒃᑲ. (ᑐᓵᔨᑎᒎᓕᖅᑐᖅ) ᐃᑲᔪᖅᑐᖅᑕᐅᔭᕆᐊᖃᓕᕋᑦᑕ ᐃᓄᖁᑎᒋᔭᕗᑦ 

ᓴᐱᓕᖅᑕᐃᓕᖁᓪᓗᒋᑦ, ᓴᐱᓕᖁᓇᒋᑦ. ᓈᒻᒪᒃᓯᑉᐸᑦ ᐊᐱᖅᓲᑎᒋᓂᐊᕋᒃᑯᒃ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᖃᕝᕕᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 876 – 6(2): ᑭᖕ ᓵᕈᔅ ᐱᖓᔪᐊ ᑐᓐᓂᖅᑯᓯᐊᑦ ᐊᒻᒪᓗ ᐊᓯᖏᑦ 

ᖃᓄᐃᓕᐅᕈᑕᐅᔪᑦ ᓴᓂᑭᓗᐊᕐᒥ (ᖃᕝᕕᒃ) 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᔫᓂ 13 ᐅᑭᐅᕆᔭᑦᑎᓐᓂ ᓴᓂᑭᓗᐊᖅ ᐃᓕᓴᕆᔭᐅᔪᒻᒪᑦ ᐄᕙ 

ᐋᕆᐊᕐᓗ ᑲᒥᓯᓇ ᑎᑭᓯᒪᓪᓗᓂ ᐊᒻᒪ ᓯᕗᓕᐅᖅᑎ ᓄᓇᕗᒻᒧᑦ ᒥᔅᑕ ᐊᕿᐊᕈᖅ ᑐᓂᓯᒋᐊᖅᑐᖅᓱᑎ ᑭᖕ ᓵᓕᐅᑉ 

ᓯᑕᒪᖓᑦ ᑐᓂᓯᑎᓪᓗᒍ ᒨᓯᓯ ᐊᐸᖅᑲᖅ ᐊᒻᒪ ᓴᑉᐸ ᑰᑭ. ᑖᒃᑯᐊᒃ ᐊᑯᓂ ᓄᓇᓕᒻᒥ ᐱᔨᑦᓯᖃᑦᑕᖅᓯᒪᓂᖏᓐᓄ 

ᓴᓂᑭᓗᐊᕐᒥᐅᑦ ᑭᒡᒐᖅᑐᖅᓱᒋᑦ ᖁᔭᓐᓇᒦᕈᒪᓪᓗᒍ ᑲᒥᓯᓇ ᓄᓇᕗᒻᒥ ᐊᒻᒪ ᓯᕗᓕᖅᑎ ᓄᓇᕗᒻᒧ 

ᐳᓚᕋᕈᓐᓇᖅᓯᓚᐅᕐᖓᑕ ᑲᔾᔮᕐᓇᖅᑐᒻᒪᕆᒻᒧᑦ ᓴᓂᑭᓗᐊᕐᒧᑦ.  

 

ᐅᖃᖅᑏ, ᒥᓂᔅᑕ ᑕᐃᕕᑎ ᐊᕿᐊᕈᖅ ᐊᒻᒪ ᒥᓂᔅᑕ ᐹᒥᓚ ᒍᕌᔅ ᓴᓂᑭᓗᐊᕐᒦᓚᐅᕐᒥᔪᑦ ᔫᓂ 13 ᓯᕗᓕᖅᑎᒥ 

ᒪᓕᔅᓯᒪᓪᓗᑎᒃ.  

ᓴᓂᑭᓗᐊᕐᒥ ᑕᐃᑲᓂ ᐱᔭᔅᓴᖃᕐᓂᕋᓚᐅᖅᑐᑦ ᑕᓪᓕᒪᐅᓚᐅᕐᒪᑕ ᐃᓕᓐᓂᐊᕐᕕᐊᓗᒻᒥ ᐱᐊᓂᒃᓯᔪᑦ 

ᖁᔭᓐᓇᒦᒃᑲᓐᓂᕈᒪᓪᓗᒍ ᐹᒥᓚ ᒍᕌᔅ, ᐃᓕᓐᓂᐊᖅᑐᓕᕆᔨᒃᑯᓐᓂ ᐅᐸᓚᐅᕐᒪᑦ ᑕᑯᒍᓐᓇᓚᐅᕐᒪᑦ ᐱᐊᓂᒃᓯᔪᓂᑦ 

ᐃᓕᓐᓂᐊᖅᑎᓂ.  

 

ᐅᖃᖅᑏ, ᓱᓕᓗ ᑕᒪᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ ᓴᓂᑭᓗᐊᕐᒦᒻᒪᑦ ᑕᐃᕕᑎ ᐊᕿᐊᕈᖅ 

ᐅᖃᕆᐊᖅᑐᖅᓱᓂ ᐊᑎᓕᐅᖅᓱᓂ ᓄᑖᒥᒃ ᐊᖏᕈᑎᐅᓂᐊᓕᖅᑐᒥᒃ ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᕗᑦ ᐃᓕᓴᐃᔩᑦ 

ᑲᑐᔾᔨᖃᑎᒌᖏᑦ, ᓯᕗᒧᐊᕈᑎᑦᑎᐊᕙᒻᒪᕆᐅᔪᖅ ᐃᓕᓐᓂᐊᖅᑐᓕᓂᕐᒥᒃ ᓄᓇᕗᒻᒥ. ᔪᓚᐃᒥ ᐃᓕᓴᐃᔩᑦ ᓄᓇᕗᒻᒥ 

9%-ᒥ ᐊᑭᑦᑐᕆᐊᕐᓂᐊᖅᑐᑦ ᑮᓇᐅᔾᔭᔅᓵᖏᑦ 3%−ᒥᓪᓗ ᔪᓚᐃ 2026-ᒥ ᐃᓚᒋᐊᕐᓗᑎ ᐊᒻᒪ ᔪᓚᐃ 27-ᒥ.  

 

ᐊᖏᕈᑎᐅᔪᖅ ᑲᑐᔾᔨᓗᑕᒧ ᒪᓕᑦᑎᐊᖅᑐᖅ ᐃᓕᓐᓂᐊᖅᑐᓕᕆᓂᕐᒥᒃ ᓴᙱᓕᒋᐊᕐᓗᒋᓪᓗ ᑕᒪᒃᑯᐊ 

ᓯᕗᓕᕆᔪᒫᖅᑕᕗᑦ ᐃᓕᑕᕆᒃᑲᓐᓂᕈᒪᓪᓗᒍ ᐃᓕᓴᐱ ᕋᐃᔭᓐ, ᑖᓐᓇ ᑭᒡᒐᑐᖅᑎᐅᔪᖅ ᓄᓇᕗᑦ ᐃᓕᓴᐃᔩᑦ 

ᑲᑐᔾᔨᖃᑎᒌᖏᓐᓂᒃ, ᐊᒻᒪᓗ ᑭᐅᕆ ᑕᑦᑐᐃᓂ ᒥᓂᔅᑕᒧ ᐅᖃᐅᔾᔨᒐᐃᖅᑎᐅᔪᖅ ᓯᕗᓕᖅᑎᒧ ᑖᒃᑯᐊ 

ᐅᐸᔅᓯᒪᓚᐅᕐᒥᒻᒪᑕ ᐱᔭᔅᓴᖃᕈᓘᔭᓚᐅᕐᒪᑕ ᔫᓂ 13-ᖑᑎᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 877 – 6(2): ᑑᒑᖅᓯᐅᕐᓂᖅ ᐃᒃᐱᐊᕐᔪᒻᒥ (ᐊᕿᐊᕈᖅ ᑕ.) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᓇᓱᐊᕈᓯᐅᓚᐅᖅᑐᒥᒃ ᑖᒃᑯᐊ ᐃᑉᐱᐊᕐᔪᒻᒥ 

ᐆᒪᔪᕐᓂᐊᖅᑎᒃᑯᖏᑦ ᒪᑉᐱᖅᓯᓚᐅᕐᒪᑕ ᐅᑭᐊᖅᓯᐅᑎᒥᒃ ᕿᓚᓗᒐᕋᓱᒍᓐᓇᐅᑎᓂᒃ ᑕᕝᕙᓂ 51-ᓂᑦ ᓴᖅᑮᓪᓗᑎᒃ 

ᕿᓚᓗᒐᕋᓱᒍᓐᓇᖅᓯᓂᕋᖅᑕᐅᒻᒪᑕ ᐊᐅᓪᓛᒐᒥ ᐃᑲᕐᕋᐃᑦ ᑐᐊᔪ ᓈᑎᓪᓗᒋᑦ ᓈᒻᒪᔅᓯᑲᐅᑎᒋᓚᐅᕐᒪᑕ, 

ᐊᓕᐊᓇᐃᒋᔮᓗᒃᑲ ᑕᐃᒃᑯᐊ ᓂᕆᑎᑦᑎᕐᔪᐊᕐᒪᑕ ᐃᓄᓐᓂᒃ ᓂᕆᑎᑦᑎᕐᔪᐊᕐᒪᑕ ᑕᐃᒪᓐᓇ ᓇᒧᕈᓘᔮᓗᓪᓗ 

ᓈᔅᓯᐅᔾᔨᖃᑦᑕᖅᓱᑎᒃ ᑕᐃᒪᓐᓇᐃᑎᓪᓗᒍ.  

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᕿᓚᓗᒐᕋᓱᓐᓂᖅ ᐊᒃᓱᐊᓗᒃ ᐱᒻᒪᕆᒋᔭᐅᒻᒪᑦ ᑕᑉᐹᓂ, ᑕᒪᒃᑯᐊ ᑑᒑᖏᑦ ᐊᑭᑐᔪᐊᐃᓐᓅᓪᓗᑎᒃ ᑕᐃᒪᓐᓇᓗ 

ᐃᖅᑲᓇᐃᖏᔅᓱᑎ ᐊᖑᓇᓱᑦᑎᐊᒻᒪᕆᒍᓐᓇᖅᑎᑕᐅᖃᑦᑕᕐᒪᑕ ᑕᑉᐹᓂ ᐅᐱᒋᖃᑦᑕᖅᑕᒃᑲ ᑕᑉᐹᓂ ᐱᓇᓱᖃᑦᑕᖅᑐᐃᑦ, 

ᐊᒻᒪᓗ ᕿᓚᓗᒐᕋᐃᒐᒥᒃ ᓇᒧᑐᐃᓐᓇᑦᑎᐊᖅ ᓇᔅᓯᐅᔾᔨᖃᑦᑕᖅᓱᑎ ᑮᓇᐅᔭᒥᒃ ᕿᓂᕐᓇᑎᒃ.  

  

ᑕᕝᕙᓂ ᐅᓪᓗᒥ ᓇᔭᑯᓗᒐ ᓇᔅᓯᐅᔾᔨᖅᑲᐅᒻᒪᑦ ᐅᕙᓐᓄᒃ ᑕᒫᓂ ᖁᓛᓂ ᓂᕆᔪᕈᓘᓕᖅᑲᐅᒐᒪ, ᐊᐱᖅᓱᖅᑕᐅᒐᒪ 

ᑰᒐᖅᑐᖓ ᑕᐅᑐᑦᑕᐅᓗᖓ ᐅᖅᑰᓂᑐᐃᓐᓇᑦᑎᐊᕐᒧᑦ ᖃᐅᔨᒪᔭᐅᓂᐊᖅᐳᖓ ᑭᓯᐊᓂ ᑲᑉᐱᐊᓱᓐᓂᕐᒨᖏᑦᑐᖅ. 

ᑭᓯᐊᓂ ᓂᕆᑦᑎᐊᕙᒃᓯᒪᓗᐊᕐᓂᓐᓄᑦ ᐊᔾᔨᐅᑦᑎᐊᔾᔮᖏᓐᓇᒪ ᐅᓪᓗᒥ ᖃᐅᔨᒪᓂᐊᖅᐳᑎᑦ. ᐅᖃᖅᑎᑦᑎᔨ, 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᔅᓴᓂ ᒪᓕᒐᓕᐅᖅᑎᐅᑉ ᐅᖃᐅᓯᖏᑦ. ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄ, ᒥᔅᑕ 

ᔪᐊᓇᓯ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 878 – 6(2): ᐃᖅᑲᐅᒪᖏᑦ ᒪᓕᒐᓕᐅᖅᑎᐅᓂᕐᒥᒃ ᕿᑭᖅᑖᓘᑉ ᓂᒋᐊᓄᑦ 

(ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᓪᓗᒃᑰᖅᐸᒃᑲ ᕿᑭᖅᑖᓘᑉ ᓂᒋᐊᓂᒥᐅᑕᐃᑦ, 

ᑭᙵᕐᓂ, ᑭᒻᒥᕈᒻᒥᓪᓗ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᑖᓐᓇ ᐅᑭᐊᒃᓵᖑᔪᒥ ᑭᖑᓪᓕᖅᐹᖅᓯᐅᑎᒋᒐᑦᑎᒍᐃᓛᒃ ᑲᑎᒪᓂᕆᔭᑦᑎᓐᓂᒃ, 

ᐱᖓᓲᔪᖅᑑᕆᔭᖓᓂᒃ ᒪᓕᒐᓕᐅᕐᕕᐅᑎᓪᓗᑕ ᒪᓕᒐᓕᐅᖅᑎᐅᑎᓪᓗᑕᐃᓛᒃ. ᐃᖅᑲᐅᒪᕙᓪᓕᐊᖃᑦᑕᖅᓯᒪᒐᒪ 

ᑕᐃᔅᓱᒪᓂᐅᓚᐅᖅᓯᒪᔪᖅ ᓂᕈᐊᖅᑕᐅᒋᐊᙵᖅᑎᓪᓗᖓ ᐅᓪᓗᒥᒧ ᕿᒥᕐᕈᐊᖏᓐᓇᐅᔭᖃᑦᑕᕋᑦᑕ 

ᖃᓄᐃᓕᐅᕐᓂᕆᓯᒪᔭᑦᑎᓐᓂᒃ ᐊᒻᒪᓗ ᖃᓄᖅ ᓯᕗᒧᐊᕋᓱᐊᕐᓂᐊᕐᒪᖔᑦᑕ.  

 

ᑭᓯᐊᓂ ᑖᓐᓇ ᓇᖏᕈᑎᒋᔭᕋ ᐅᓪᓗᒥ ᑕᕝᕙᓂ ᓰᑏᕝᕙ 18-ᒧᓄ ᑲᑎᒪᓂᐊᕋᑦᑕᐃᓛᒃ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᐃᓱᒪᔅᓴᖅᓯᐅᖅᐸᓪᓕᐊᓯᒪᔪᔅᓴᐅᒐᒥᑦᑕᐅᖅ ᖃᓄᐃᓕᖓᓂᐊᕐᓂᕐᒥᓂᑦ. ᐅᕙᖓᑦᑕᐅᖅ 

ᓇᓗᓇᐃᖅᓯᒪᓂᐊᕋᒪ ᑕᐃᑲᓂ ᑭᖑᓪᓕᖅᐹᖅᓲᑎᖓᓂ ᑲᑎᒪᓕᕈᑦᑕ ᖃᓄᐃᓕᖓᓛᕐᓂᐊᕐᒪᖔᕐᒪ, 

ᓂᕆᐅᖁᑦᓯᐊᖅᓱᒋᓪᓗ ᖃᓄᑐᐃᓐᓇᑦᑎᐊᖅ ᓯᕗᓂᔅᓴᕗᐃᓛᒃ ᓇᓗᓇᖅᓯᑲᐃᓐᓇᖃᑦᑕᕐᒪ ᑭᓯᐊᓂ ᐅᓪᓗᒥᐅᔪᖅ 

ᒫᓐᓇᒧ ᑎᑭᑦᑐᒍ ᒪᓕᒐᓕᐅᖅᑎᐅᖃᑎᒃᑲ ᖁᔭᒋᔪᒪᓪᓗᒋᑦ ᑲᑎᒪᔨᐅᖃᑎᒋᓯᒪᓕᕋᒃᑭᑦ ᐃᓚᖏ ᐊᑯᓂᑲᓪᓚᐅᓕᖅᑐᖅ 

ᖁᓕ ᐅᖓᑖᓄ ᐊᕐᕌᒍᐃᑦ ᐊᓂᒍᖅᓯᒪᑎᓪᓗᒋᑦ.  

 

ᑭᓯᐊᓂᑦᑕᐅᖅ ᓇᓗᓇᙱᑦᑐᖅ ᓄᑖᕐᓂᑦᑕᐅᖅ ᓴᖅᑭᖅᑐᖃᕈᒫᕐᓂᐊᕐᒪᑦ ᓂᕈᐊᕐᓇᖅᓯᑉᐸᑦ ᑭᓯᐊᓂ ᑕᒪᓐᓇ 

ᑐᓴᕋᔅᓴᒥᒃ ᓇᓗᓇᐃᖅᓯᒪᓛᕋᒪ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᓂᕈᐊᖅᑎᒋᔭᒃᑲᓂᑦᑕᐅᖅ ᖃᐅᔨᒪᖁᔨᓪᓗᖓ. 

ᐅᓪᓗᐃᑦ ᑭᖑᓪᓕᖅᐹᕆᔭᖓᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᔅᓴᓂ 4, ᐅᑎᕈᑏᑦ ᐊᐱᖅᑯᑎᐅᓯᒪᔪᓄᑦ. 5, 

ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ. ᐃᖃᓗᐃᑦ ᓂᐊᖁᙴᕐᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑰᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ 

ᓄᓇᕗᒻᒥᐅᑕᐃᑦ ᓈᓚᑦᑐᑦ. ᐅᐱᒍᓱᑦᑎᐊᖅᐳᖓ ᓂᑯᕕᔾᔪᑎᖃᕈᓐᓇᕋᒪ ᐃᓕᓴᕆᒍᓐᓇᕐᓗᒍ ᑖᓐᓇ 

ᐋᓪᓚᐅᖏᑦᑎᐊᖅᑐᖅ ᑕᕝᕗᖓ, ᑭᒡᒐᖅᑐᖃᑦᑕᕋᒃᑯ ᐃᖃᓗᐃᑦ ᓂᐊᖁᙴᕐᒥᐅᑕᐅᑎᓪᓗᒍᓪᓗ. ᑖᓐᓇ 

ᑐᓴᐅᒪᑎᑦᑎᔨᒋᖃᑦᑕᖅᑕᕋ ᒪᓕᒐᓕᐅᖅᑎᐅᓂᕐᓅᕙᖓ ᑖᓐᓇ ᐅᓖᐱᑲ ᒪᐃᒃ.  

ᐋᓪᓚᐅᖏᑦᑎᐊᖅᑐᖅ ᑕᐃᖃᑦᑕᖅᓯᒪᓪᓗᒍ ᒥᓂᔅᑕᐅᖃᑦᑕᖅᓯᒪᓪᓗᓂ, ᑐᓵᔨᐅᔅᓲᔮᓗᕐᔪᐊᖅᓯᒪᓪᓗᓂ 

ᐱᓕᕆᕐᔪᐊᖅᓯᒪᔪᖅ ᒥᑭᓪᓕᓇᒻᒪᕆᑦᑐᖅ ᑖᓐᓇ ᐃᖅᑲᓇᐃᔭᖅᑎᑲᐃᓐᓇᕈᓐᓇᖅᓯᒪᒐᒃᑯᒃ ᑕᕝᕙᓃᓐᓂᕐᓂ ᐊᕐᕌᒍᐃᑦ 4-

ᖑᔪᑦ, ᐃᖅᑲᓇᐃᔭᖅᑎᒋᑐᐃᓐᓇᕐᓇᒍᒃ ᐱᖃᑎᒋᓪᓗᒍ ᐃᓕᕝᕕᒋᕐᔪᐊᖅᓯᒪᓪᓗᒍ ᖁᔭᓐᓇᒦᖅᐸᕋ ᐅᕙᓐᓂ 

ᐃᓕᓴᐃᖃᑦᑕᕐᒪᑦ, ᐋᖅᑭᔅᓱᐃᖃᑦᑕᕐᒪ ᐊᒻᒪ ᑭᓱᒃᑲᓂᕐᓂ ᐱᓕᕆᐊᕆᒋᐊᖃᖅᑕᓐᓃᕙᖓ ᐃᖅᑲᐃᑎᑦᑏᓐᓇᐅᔭᕐᒪ 

ᑕᕝᕘᓇ ᐱᓪᓗᒍ, ᐅᐱᒍᓱᑦᑎᐊᖅᐳᖓ ᒥᑭᓪᓕᓪᓗᖓᓗ ᐃᒻᒥᓂ ᑕᕝᕙᓃᖃᑕᐅᒍᓐᓇᕐᒪ ᐃᓪᓗᖁᑎᓐᓃᕕᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᙵᓱᒋᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑲᑎᒪᕕᔾᔪᐊᕆᔭᕐᓄᑦ ᑐᙵᓱᒋᑦ. (ᑐᓵᔨᑎᒎᓕᖅᑐᖅ) ᐳᓛᕆᐊᖅᓯᒪᔪᓂᒃ ᐃᓕᑕᖅᓯᓂᖅ. ᑲᑎᒪᔾᔪᑎᔅᓴᓂ 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ ᒥᔅᑕ ᖃᐃᕐᓂᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1349 - 6(2): ᑐᐊᕕᕐᓇᖅᑐᓕᕆᓂᕐᒧᑦ ᐊᑐᖅᑕᐅᔪᑦ (ᖃᐃᕐᓂᖅ) 

 

ᖃᐃᕐᓂᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪ ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓂᒃ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐊᐳᖅᑯᑎᒋᔪᒪᔭᕋ ᓱᓕ ᐱᖏᓐᓇᖅᑐᓕᕆᔨᒃᑯᑦ ᐱᔾᔪᑎᒋᓪᓗᒋᑦ, ᑖᓐᓇ 

ᒥᓂᔅᑕᐅᔪᖅ ᑲᒪᒋᔭᖃᖅᑐᖅ ᓄᓇᓕᓐᓂ ᐱᔨᑦᑎᕋᖅᑎᒃᑯᓐᓄᑦ. ᑕᐃᒪ ᐃᑉᐸᒃᓴᖅ ᐊᐱᖅᓱᕐᓂᖃᖅᑎᓪᓗᖓ 

ᐅᖃᖅᑎᑦᑎᔩ, ᓇᓗᓇᐃᖅᓯᓚᐅᙱᓐᓇᒪ ᐃᒫᒃ ᐊᐱᕆᓪᓗᐊᓚᐅᕐᒥᒐᒃᑯ ᐅᒻᒥᖓ ᐃᖅᑲᐃᕋᑖᕋᒪ. ᑕᐃᒪᒎᖅ ᑕᒪᓐᓇ 

ᐃᓄᐃᑦ ᖃᐅᔨᒪᔭᖏᓐᓂᒃ ᑐᙵᕕᖃᕐᓂᐊᕐᒪᑦ.  

 

ᑕᐃᒪ ᒥᓂᔅᑕ ᓯᕗᓪᓕᖅᐹᒥ ᐊᐱᕆᔪᒪᔭᕋ, ᑕᐃᒪᓕ ᐃᓕᓴᕆᔭᐅᓯᒪᔪᖃᙱᑎᓪᓗᒍ ᑕᒪᒃᑯᐊ ᓄᓇᓖᑦ 25 ᑕᒫᓂ 

ᓄᓇᕗᒻᒥ, ᐅᖃᕐᓗᒍ Territorial Search and Rescue Association-ᖃᖏᑎᓪᓗᒍ ᑐᑭᓯᖁᓪᓗᒋᑦ 

ᖃᓪᓗᓈᑑᓕᕋᒪ ᒪᒥᐊᓇᐅᒐᓗᐊᖅ. ᖃᓄᕐᓕ ᑕᐃᒪ ᑖᒃᑯᐊ ᑲᑎᒪᓂᖃᓕᕈᑎᒃ, ᐋᖅᑭᒃᓱᐃᓇᓱᓕᕈᑎ ᑕᐃᒪ 

ᐃᓐᓇᕐᓂᓪᓘᓐᓃᑦ ᐱᖏᓐᓇᖅᑐᓕᕆᔨᒃᑯᓐᓃᙶᖅᑐᓂᑦ ᐃᓚᐅᑎᑦᑎᓇᔭᖅᐱᓯ ᒐᕙᒪᒃᑰᔪᓯ ᐱᔾᔪᑎᒋᓪᓗᒍ ᑖᒃᑯᐊ 

ᐃᓕᓴᕆᔭᐅᓯᒪᔪᓂᑦ ᓄᓇᕗᒻᒥ ᐱᑕᖃᙱᒻᒪᑦ. ᑖᒃᑯᐊ ᑲᑎᒪᓂᖃᓕᖅᐸᑕ ᐋᖅᑭᒃᓱᐃᓇᓱᓕᕐᓗᑎᑦ ᖃᓄᖅ ᑕᒪᓐᓇ 

ᐋᖅᑭᒋᐊᕈᓐᓇᖅᐸ ᑐᐊᕕᕐᓇᖅᑐᓕᕆᓂᖅ? ᐃᓚᐅᑎᑦᑎᔪᓐᓇᓛᖅᐸᖅᑲᐃ ᑖᒃᑯᐊ ᓄᓇᓕᓐᓃᙶᖅᑐᓂᒃ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᐱᔨᑦᓯᖅᑐᓕᕆᔨᒃᑯᓐᓄᑦ, ᒥᓂᔅᑕ ᑕᐃᕕᑎ ᐊᕿᐊᕈᖅ 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐱᖏᓐᓇᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᕗᑦ 

ᑖᒃᑯᓂᖓ ᑕᐃᒪᓐᓇ Association-ᖃᙱᑎᓪᓗᒋᑦ ᑖᒃᑯᐊ ᐱᓕᕆᔨᕐᔪᐊᕆᒐᑦᑎᒍ ᑖᒃᑯᐊᓗ ᑲᑎᑎᑦᑎᖃᑦᑕᓕᕐᒪᑕ 

ᐊᕐᕌᒍᑕᒫᖅ, ᑕᕝᕙ ᑖᒃᑯᐊ ᕿᓂᖅᑐᓕᕆᔨᒃᑯᓐᓂᙶᖅᑐᓂ ᐊᒻᒪᓗ ᒐᕙᒪᑐᖃᒃᑯᓐᓃᙶᖅᑐᓂ ᖃᓄᖅ 

ᐱᕚᓪᓕᕈᑎᔅᓴᒃᑲᓐᓂᕐᓂᑦ ᓴᖅᑭᑦᑎᑦᑎᓇᓱᖃᑦᑕᖅᓱᑎ.  

 

ᑖᓐᓇ ᐊᑐᖅᑕᐅᓪᓗᓂ ᑕᕝᕘᓇ ᑕᐃᒃᑯᐊ ᐅᖃᐅᓯᕆᔭᐅᓚᐅᖅᑐᐃᑦ ᒐᕙᒪᑐᖃᒃᑯᓐᓄᑦ ᑮᓇᐅᔭᓂ ᓴᖅᑮᕕᐅᓯᒪᔪᑦ 

ᖃᓄᖅᑑᕈᑎᔅᓴᒃᑲᓐᓂᕐᓂ ᕿᓂᖁᔭᐅᓂᐊᖅᑎᓪᓗᒋᑦ ᑕᐃᒪᓐᓇᐃᑎᓗᒍ ᑕᒪᒃᑯᐊ ᑕᐃᒪᓐᓇ ᐋᖅᑭᒃᓯᒪᓪᓗᑎᒃ, ᐊᒻᒪᓗ 

ᑖᒃᑯᐊ ᐃᓐᓇᕐᓄᑦ ᑲᑎᒪᔨᕋᓛᖃᖅᑐᑦ ᐃᓐᓇᕐᓄᑦ ᐅᖃᓪᓚᒍᓐᓇᖅᑐᓄᑦ ᑲᑎᒪᔨᕋᓛᖃᑕᐅᖃᑦᑕᓕᖅᑐᑦ ᑕᕝᕙᓂ 

ᐱᖏᓐᓇᖅᑐᓕᕆᔨᒃᑯᑦ ᐃᓗᐊᓂ ᑕᐃᒪᓐᓇ ᑖᓐᓇ ᐋᖅᑭᒃᓱᖅᓯᒪᓪᓗᓂ ᑖᒃᑯᐊ ᐃᓚᒋᔭᐅᑎᑕᐅᖃᑦᑕᖅᑐᐃᑦ 

ᐃᓐᓇᖁᑎᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᖃᐃᕐᓂᖅ.  

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᑕᒪᓐᓇ ᑐᓴᕈᒥᓇᖅᑐᖅ, ᑕᒪᓐᓇ ᐃᑉᐸᒃᓴ ᐊᐱᖅᑯᑎᒋᓚᐅᕐᒥᔭᕋ 

ᖃᓄᖅ ᑖᒃᑯᐊ ᖃᓂᖅᐸᑦ? ᑕᒪᒃᑯᐊ ᐊᐳᕈᑕᐅᕙᒃᑐᐃᑦ, ᑮᓇᐅᔭᖅᑑᑕᐅᕙᒃᑐᐃᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᖁᔭᓐᓇᒦᖅᐸᕋ ᑐᓴᖅᑎᑦᑎᒻᒪᑕ ᒥᓂᔅᑕ, ᐋᖅᑮᕙᓪᓕᐊᑎᓪᓗᒍᖃᐃ. ᐅᖃᖅᑏ, ᒥᓂᔅᑕ 

ᐅᖃᓵᕐᒪᑦ ᐃᓐᓇᐃᑦ ᑲᑎᒪᔨᖏᑦ ᐱᓕᕆᕝᕕᖓᓂᑦ ᐱᓕᕆᕝᕕᒋᔭᖓ ᒫᓐᓇᐅᔪᖅ ᑐᐊᕕᕐᓇᖅᑐᓕᕆᔩᑦ 

ᐊᑭᓕᖅᓱᖅᑕᐅᖏᔅᓱᑎᒃ ᓄᓇᓕᓐᓃᙶᖅᑐᑦ ᕿᓂᓪᓚᑦᑖᖃᑕᐅᕙᑦᑐᑦ ᑕᒪᒃᑯᐊ ᑲᑎᒪᔨᖁᑎᖏᑦ ᐃᓚᒋᔭᐅᓂᐊᕆᕙᑦ 

ᑕᒪᑐᒧᖓ ᐋᖅᑭᒃᓱᐃᕙᓪᓕᐊᓂᐅᓂᐊᖅᑐᒧᑦ ᑲᑎᒪᖃᑦᑕᓂᒃᑯᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᐱᔨᔅᓯᖅᑐᓕᕆᔨᒃᑯᓐᓂ, ᒥᓂᔅᑕ ᑕᐃᕕᑎ ᐊᕿᐊᕈᖅ 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐅᖃᐅᓯᕆᕋᑖᖅᑕᕋ 

ᐋᖅᑭᒋᐊᕌᕐᔪᒃᑯᒃᑯᖃᐃ ᑖᒃᑯᐊ ᐃᓐᓇᕐᓂ ᑲᑎᒪᔨᕋᓛᖅᑖᕐᓂᐊᓕᖅᑐᐃᑦ ᑕᒫᓂ ᐊᕐᕋᒋᔭᑦᑎᓐᓂ ᑖᒃᑯᓂᖓ 

ᐱᓕᕆᐊᕆᔭᐅᔪᓂᑦ ᕿᒥᕐᕈᖃᑕᐅᓂᐊᕐᒪᑕ ᐊᒻᒪᓗ ᖃᓄᖅᑑᕈᑎᔅᓴᖏᓐᓂᑦ.  

 

ᑖᒃᑯᐊᓗ ᕿᓂᖅᑏᑦ ᕿᓂᖅᑎᓪᓗᒋᑦ ᐃᓚᖏ ᐃᓐᓇᕐᓂᑦ ᐱᖃᑎᖃᐃᓐᓇᐅᔭᖅᓱᑎᒃ, ᓄᓇᓖᑦ 

ᐊᔾᔨᒌᙱᑦᑑᑎᐅᖃᑦᑕᕐᒥᒻᒪᑕ ᕿᓂᖅᑎᓪᓗᒋᑦ ᑭᓯᐊᓂ ᖃᐅᔨᒪᓪᓗᖓ ᐃᓚᖏᑦ ᕿᓂᖅᑏᑦ ᐃᓐᓇᕐᓂᑦ 

ᐃᓚᒋᔭᐅᑎᑦᑎᑲᐅᑎᒋᖃᑦᑕᖅᑐᑦ ᑕᕝᕙᓂ ᕿᓂᖅᑏᑦ ᑲᑎᒪᔨᕋᓛᖃᐅᕐᒥᒻᒪᑕ ᓄᓇᓕᓐᓂ ᑕᐃᒪᓐᓇ ᑖᒃᑯᐊ 

ᐃᓚᒋᔭᐅᑦᑎᐊᖅᑎᑕᐅᓇᓱᖃᑦᑕᖅᑐᑦ ᐃᓐᓇᖁᑎᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᓄᑦ, ᒥᔅᑕ ᖃᐃᕐᓂᖅ 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᑕᒪᓐᓇ ᐱᕙᓪᓕᐊᕈᑎᔅᓴᖓᓂᑦ ᕿᓂᖅᑐᐊᓐᓅᒐᔅᓯ ᑕᒪᓐᓇ 

ᑐᐊᕕᕐᓇᖅᑐᖅ ᐱᔾᔪᑎᒋᓪᓗᒍ. ᐅᓇᑦᑕᐅᖅ ᑕᐃᒪ, ᐃᑉᐸᒃᓴᖅ ᓱᓕ ᑕᐃᒪ ᐊᐱᕆᓚᐅᕐᒥᒐᒃᑯ ᑕᒪᓐᓇ 

ᐊᑐᐊᒐᓕᕆᓂᖅ ᑕᐃᒪ 2018, ᑕᒫᓂ 2017−ᒥᒎᖅ ᐊᑐᕈᓐᓃᖅᓯᒪᖕᒪᑦ. ᑖᒃᑯᐊᓗ ᖃᐅᔨᓴᖅᑎᑦᑎᓂᐊᖅᑐᐃᑦ 

$1.36-ᒥᓕᐊᓐᒥᒃ ᑮᓇᐅᔭᒥᒃ ᐊᑐᕈᒪᓪᓗᑎᒃ ᐊᕐᕌᒍᓄᑦ ᖃᐃᔪᓄᑦ. 

 

ᑕᐃᒪᓗ ᓇᓗᓇᐃᖅᓯᒃᑲᓐᓂᕈᓐᓇᖅᓯᕙ ᒥᓂᔅᑕ ᑖᓐᓇ ᑕᐃᒪ ᒐᕙᒪᒋᔭᓯ, ᑕᒪᓐᓇ 6−ᒋᓕᖅᑕᖓᓂᒃ 

ᑲᑎᒪᓕᖅᑎᓪᓗᑕ ᓄᖅᑲᕐᓂᐊᓕᖅᑎᓪᓗᑕ ᑕᐃᒃᑯᐊᖃᐃ ᓯᕗᓂᒃᓴᑦᑎᓐᓂ ᒐᕙᒪᐅᓂᐊᖅᑐᐃᑦ ᑕᐃᒪ ᑖᔅᓱᒥᖓᖃᐃ 

ᑲᒪᒋᔭᕆᐊᖃᕐᓂᐊᓕᖅᐸᑦ ᐅᕝᕙᓘᓐᓃᑦ ᓄᖅᑲᓚᐅᙱᓐᓂᑦᑎᓐᓂᒃ ᐋᖅᑭᐊᓂᒃᓯᒪᖕᒪᑦ ᑖᓐᓇ ᐊᑐᐊᒐᖅ.  

 

ᐊᑐᐊᒐᖅ ᐊᑐᕈᓐᓃᖅᓯᒪᑎᓪᓗᒍ ᐊᑐᖅᑎᓕᕈᓐᓇᖅᐱᐅᒃ ᓄᖅᑲᓚᐅᙱᓐᓂᑦᑎᓐᓂᒃ ᐅᕝᕙᓘᓐᓃᑦ ᑕᐃᒃᑯᐊ 

ᒐᕙᒪᐅᓂᐊᖅᑐᐃᑦ ᑖᔅᓱᒥᖓ ᑲᒪᒋᔭᕆᐊᖃᖃᕐᓂᐊᖅᐸᑦ, ᖃᓄᖅ ᑕᒪᓐᓇ ᕿᒥᕐᕈᓂᖃᓚᐅᖅᑎᓪᓗᑕ, 

ᑲᑎᒪᓂᖃᓚᐅᖅᑎᓪᓗᑕ. ᓇᓕᐊᒃᑯᒃᑯᐊᖅ ᑕᐃᒪ ᐋᖅᑭᑦᑎᐊᖅᓯᒪᔪᒥᓇᕆᕕᐅᒃ ᑕᑯᙳᐊᕋᔭᕈᑦᑎᒍᑦ ᑕᒪᕐᒥᑦᑎᐊᖅ 

ᓄᓇᓖᑦ 25-ᖑᔪᐃᑦ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᐱᔨᑦᓯᖅᑐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓪᓛᒃ, ᑕᐃᓐᓇ ᐊᑐᐊᒐᖅ ᐅᓪᓗᖓ 

ᖄᖏᖅᓯᒪᔫᒐᓗᐊᖅ ᑭᓯᐊᓂ ᑕᐃᓐᓇ ᐊᑐᐊᒐᖅ ᐊᑐᐃᓐᓇᖅᑕᕗᑦ, ᑕᐃᓐᓇ ᐊᑐᖃᑦᑕᖅᑕᕗᑦ. ᒫᓐᓇ ᑕᕝᕙ 

ᐊᑐᐊᒐᐃᑦ ᓄᑖᕈᖅᑎᑕᐅᓇᓱᖃᑦᑕᕐᒪᑕ ᐃᓛᓐᓂᒃᑯᑦ ᐅᑯᓂᐅᕌᕐᔪᖃᑦᑕᓕᖅᓱᑎᒃ ᑭᓯᐊᓂ ᑖᓐᓇ ᐱᓕᕆᔨᓄᑦ 

ᐅᓂᒃᑳᕐᕕᐅᖅᑲᐅᓪᓗᖓ ᑖᓐᓇᒎᖅ ᕿᒥᕐᕈᐊᖅᑕᐅᔭᕇᖅᓯᒪᐸᓗᓕᖅᑐᖅ, ᑖᒃᑯᐊ ᐱᓕᕆᕝᕖᑦ ᐊᔾᔨᒌᙱᑦᑐᓄᑦ 

ᑖᒃᑯᓄᖓ ᕿᒥᕐᕈᔭᐅᓚᐅᕐᒥᓗᑎᑦ ᑕᕝᕗᖓ ᑕᐃᓐᓇ ᓄᑖᖅ ᒥᓂᔅᑕ ᑖᔅᓱᒥᖓ ᐊᑐᐊᒐᕐᒥᒃ ᓄᑖᕈᕆᐊᖅᑐᒥᒃ 

ᐋᖅᑭᒋᔭᓕᖅᓱᓂ ᑕᐃᒪᓐᓇ ᐱᖅᑯᓯᖃᕋᑦᑕ ᑕᒫᓂ ᒐᕙᒪᒃᑰᓪᓗᑕ.  

 

ᐊᑐᐊᒐᕈᒃᐳᑦ ᓄᑕᐅᙱᓗᐊᓕᕋᐃᒻᒪᑕ ᓄᑖᕈᕆᐊᓕᖅᑎᓪᓗᒋᑦ ᑭᒃᑯᓕᒫᓂᒃ ᐊᐱᖅᓱᓚᐅᖅᓱᑕ ᐊᒻᒪᓗ ᐃᓗᓕᖏᑦ 

ᐋᖅᑭᔅᓱᖅᑕᐅᕙᓪᓕᐊᓕᖅᑎᓪᓗᒋᑦ ᑖᒃᑯᐊ ᒐᕙᒪᐃᑦ ᐃᓗᖏᓐᓂᑦᑕᐅᖅ ᕿᒥᕐᕈᔭᐅᖃᑦᑕᕐᒥᒻᒪᑕ ᑕᐃᒪ ᒫᓐᓇ 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᕝᕙᓃᓕᖅᑐᖅ. ᓂᕆᐅᓇᖅᑐᖅ ᑕᕝᕙᓂ ᓄᑖᕐᒥ ᑖᒃᑯᐊ ᓄᑖᕈᕆᐊᖅᓯᒪᔪᒥᒃ ᑐᐊᕕᕐᓇᖅᑐᓕᕆᔨᒃᑯᓐᓄᑦ 

ᐊᑐᐊᒐᕆᔭᐅᓂᐊᖅᑐᐃᑦ ᓄᑖᕈᕆᐊᖅᓯᒪᓕᕐᓗᑎᒃ ᓴᖅᑭᓵᓕᓂᐊᕐᕙᓚᑦᑎᔪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᐅᑉ ᒪᓕᒐᓕᐅᖅᑎᖓ, ᒥᔅ ᓄᑕᕋᖅ. 

 

ᐊᐱᖅᑯᑦ 1350 – 6(2): ᐃᒻᒥᓃᕐᓂᐅᑉ ᒥᒃᓵᓄᑦ ᐱᓕᕆᐊᖃᕐᓂᖅ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ ᒥᓂᔅᑕᐅᔪᒧᑦ 

ᑲᒪᔨᐅᔪᒥᒃ ᐃᒻᒥᓃᖅᑕᐃᓕᑎᑦᑎᓂᕐᒧᑦ.  

 

ᐅᖃᖅᑏ, ᐅᖃᓚᐅᕋᒪ ᒪᓕᒐᓕᐅᖅᑎᐅᓪᓗᖓ ᐅᖃᐅᓯᓐᓂ ᑕᐃᒍᒪᒐᒃᑭᑦ ᑖᒃᑯᐊ ᑭᐅᑦᑎᐊᖅᓯᒪᔪᐊᓘᒻᒪᑕ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓪᓗ ᐊᓯᖏᓪᓗᑦᑕᐅᖅ ᐃᑲᔪᕆᐊᖅᑎᐅᔪᐃᑦ ᒥᑦᑎᒪᑕᓕᒻᒥ ᐃᒻᒥᓃᖃᑦᑕᕐᓂᐅᕋᑖᔪᔪᒥ 

ᐃᑲᔪᕆᐊᕈᑎᖃᖅᑐᑎᒃ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᐃᑦᑐᓂᒃ ᐃᑲᔪᖅᓰᒍᑎᓂᒃ ᐱᓕᕆᔾᔪᑎᓂᓪᓗ ᐊᐅᓚᔾᔭᐃᓂᕐᒪᖔᑦᑕ 

ᑐᐊᕕᕐᓇᖅᑐᖅᑕᖃᓕᖅᑎᓪᓗᒍ ᐅᐸᒋᐊᖅᑐᑎᒃ ᒥᑦᑕᒪᑕᓕᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᐃᒻᒥᓃᖅᑕᐃᓕᑎᑦᑎᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓲᖃᕐᒪᑦ ᑕᒪᑐᒥᖓ. 

ᓯᕗᓪᓕᖅᐹᒥᒃ ᐃᓚᐅᓚᐅᖅᑐᑦ ᒥᑦᑎᒪᑕᓕᖕᒥᐅᑦ ᐃᒃᐱᒋᖃᑎᒋᕙᕗᑦ ᐊᒻᒪ ᐃᖅᑲᐅᒪᕙᕗᑦ ᐅᑉᓗᒦᓐᓇᐅᙱᑦᑐᖅ 

ᐃᖅᑲᐅᒪᐃᓐᓇᐅᔭᕋᑦᑎᒍ. 

 

ᑕᒪᓐᓇ ᓴᖅᑭᓚᐅᖅᑎᓪᓗᒍ ᑭᖑᓂᐊᒍᑦ ᐊᕕᒃᑐᖅᓯᒪᓂᕆᔭᐅᔪᑦ ᒐᕙᒪᐅᑉ ᐃᓗᐊᓂ 

ᐱᓕᕆᖃᑎᒌᒋᐊᓪᓚᒃᓯᓇᓚᐅᖅᑐᑦ ᖃᓄᖅᑑᖃᑎᒌᒋᐊᖅᖢᑕ, ᐅᕙᒍᑑᙱᑦᑐᖅ ᐋᓐᓂᐊᖅᑕᐃᓕᑎᑦᓯᔨᑯᑑᙱᑦᑐᑦ, 

ᐃᓄᓕᕆᔨᒃᑯᑦ, ᒪᓕᒐᓕᕆᔨᒃᑯᑦ ᐊᓯᖏᓪᓗ ᐱᓕᕆᕝᕖᑦ ᐱᓕᕆᖃᑎᒋᔭᐅᓚᐅᖅᑐᑦ. ᒪᒃᑯᒃᑐᑦ 

ᐃᑲᔪᖅᑕᐅᒋᐊᖃᕐᓂᖅᐹᖑᓇᓱᒋᔭᐅᔪᑦ ᓇᓗᓇᐃᖅᑕᐅᓚᐅᕐᒪᑕ. ᑭᖑᓂᐊᒍᑦ ᑕᐃᒃᑯᐊ ᒪᒃᑯᒃᑐᑦ ᐃᑲᔫᑎᒃᓴᓂᒃ 

ᐊᑐᐃᓐᓇᕈᕐᕕᐅᓚᐅᖅᑐᑦ ᐊᒻᒪ ᐃᑲᔪᒃᑎᒃᓴᒃᑲᓐᓂᕐᓂᒃ ᑎᑭᑎᑦᓯᓚᐅᖅᖢᑕ ᑖᕗᖓ ᒥᑦᑎᒪᑕᓕᖕᒧᑦ, ᐃᖢᐊᖅᓴᐃᔨᓂᒃ, 

ᓘᒃᑖᕐᓂᒥᒃ ᑕᐅᕗᙵᖅᑐᖃᓚᐅᖅᖢᓂ ᐊᒻᒪ ᐃᓚᒋᔭᐅᔪᑦ ᕿᒪᒃᑕᐅᕌᓂᓵᖅᑐᓪᓗ ᐊᔾᔨᒌᙱᑦᑐᒃᑯᑦ 

ᐃᑲᔪᖅᑕᐅᒋᐊᓪᓚᒃᓯᓐᓇᓚᐅᖅᑐᑦ ᑕᒪᓐᓇ ᐱᓕᕆᖃᑎᒌᖕᓂᖅ ᐊᑐᒐᐅᓪᓗᕆᒃᓴᐅᓚᐅᖅᑐᖅ ᑕᕝᕘᓇ. ᒪ’ᓇ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ ᐊᒻᒪ ᖁᔭᓐᓇᒦᒃ ᒥᓂᔅᑕ. ᖁᔭᓐᓇᒦᒡᓗ ᒐᕙᒪᒃᑯᑦ ᐃᑲᔪᓚᐅᖅᑐᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑕᐃᒪ ᒫᓐᓇᕈᓗᒃ ᑐᓴᖅᑕᐅᑎᑕᐅᕋᑖᔪᒻᒥᒻᒪᑦ ᐋᓐᓂᐊᖅᑕᐃᓕᓕᕆᔨᒃᑯᓐᓂᒥᐅᑕᐃᒡᒎᖅ 

ᐳᓚᕋᓛᕐᖓᑕ ᓄᓇᕗᒻᒥ 25-ᓂᑦ ᓄᓇᓕᓕᒫᖏᓐᓄᑦ ᖃᐅᔨᒃᑲᐃᓗᑎᒃ ᐊᑐᓕᖅᑎᑕᐅᓂᕆᓂᐊᖅᑕᖓᓂᒃ 

ᓄᑖᖑᔪᐃᑦ ᐃᓱᒪᓕᕆᓂᕐᒧᑦ ᐱᖁᔭᕐᔪᐊᖅ. 

 

ᐱᐅᓂᐊᖅᑐᖅ ᐃᖅᑲᓇᐃᔭᖅᑎᓄᑦ ᐊᑐᐊᒐᓕᐅᖅᑎᓄᓪᓗ ᓄᓇᓕᓐᓂ ᓄᓇᖃᖅᑐᓂᒃ ᑲᑎᒪᖃᑎᖃᖃᑦᑕᖅᑲᑕ 

ᐅᖃᐅᓯᖃᕐᓗᑎᒃ ᖃᓄᖅ ᑖᓐᓇ ᒪᓕᒐᖅ ᐃᑲᔪᕐᓂᖃᕈᓐᓇᓂᐊᕐᒪᖔᑦ ᐃᓱᒪᓕᕆᓂᕐᒥᒃ ᐊᒻᒪᓗ ᐃᑲᔪᖅᓰᓂᕐᒥᒃ 

ᐃᑲᔪᖅᑕᐅᔭᕆᐊᓕᓐᓂᒃ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᑭᓱ ᐃᓱᒫᓗᓇᖅᑐᑦ ᐅᖃᐅᓯᐅᓛᕐᒪᖔᑕ ᑲᑎᒪᑎᑦᑎᓕᖅᑲᑕ ᓄᓇᓕᓐᓂᒃ ᐊᒻᒪᓗ 

ᐋᓐᓂᐊᕕᒻᒥ ᐃᖅᑲᓇᐃᔭᖅᑏᑦ ᐅᖃᐅᓯᖃᕈᓐᓇᓛᕋᓗᐊᖅᑲᑦ ᐃᒻᒥᓃᖃᑦᑕᕐᓂᐅᔪᒥᒃ ᐊᐱᕆᔪᖃᖅᑲᑦ? ᖁᔭᓐᓇᒦᒃ, 

ᐅᖃᖅᑏ. 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᐃᒻᒥᓃᖅᑕᐃᓕᑎᑦᑎᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᐊᐱᖅᓱᖅᑐᖅ. ᑖᓐᓇ ᐱᖁᔭᕐᔪᐊᖅ ᓄᑖᖅ 

ᐊᑐᓕᖅᑎᑕᐅᕙᓪᓕᐊᓂᐊᓕᖅᑎᓪᓗᒍ ᓯᕗᓂᒃᓴᒥᒃ ᑕᒪᒃᑯᐊ ᑐᓴᖅᑎᑦᓯᔨᒋᐊᕈᑕᐅᔪᑦ ᐃᓱᒪᒃᑯᑦ 

ᖃᓄᐃᙱᑦᑎᐊᕐᓂᕐᒧᑦ ᑕᒪᓐᓇ ᐅᖃᖃᑎᒌᖕᓂᖅᑕᖃᕋᔭᕐᓂᖓ ᑕᒪᓐᓇ ᓂᕆᐅᒋᔭᕗᑦ ᐊᒻᒪ 

ᐊᐱᖅᑯᓯᒃᓴᖅᑕᖃᓕᕐᓂᖅᐸᑦ ᑭᐅᑦᓯᐊᖅᑕᖅᑑᓪᓗᐊᕐᓂᐊᖅᑐᑦ. ᐅᓂᒃᑳᕈᑎᖃᖅᑎᖦᖢᒋᑦ ᐱᖁᔭᕐᔪᐊᑉ ᒥᒃᓵᓄᑦ 

ᐊᕐᕕᐊᓂ ᑎᑭᕋᕐᔪᐊᕐᒥᓪᓗ ᐃᓚᒋᔭᐅᔫᓪᓗᐊᓚᐅᕋᒪ.  

 

ᐱᖁᔭᕐᔪᐊᑉ ᒥᒃᓵᓄᓗᐊᖅ ᑐᕌᖓᓗᐊᖅᑐᒥᒃ ᐅᓂᒃᑳᖅᑕᖅᑑᒐᓗᐃᑦ ᑭᓯᐊᓂ ᑕᐅᑐᒃᖢᒋᑦ ᑕᑯᑉᓗᒋᑦ ᐃᓚᒋᔭᐅᔪᑦ 

ᐅᓂᒃᑳᕆᐊᖅᑐᖅᓯᒪᔪᑦ ᐃᓱᒪᓕᕆᓂᐅᑉ ᒥᒃᓵᓄᑦ ᖃᐅᔨᒪᔪᕐᔪᐊᖑᖕᒪᑕᑦᑕᐅᖅ ᐱᖁᔭᕐᔫᑉ 

ᒥᒃᓵᓄᖓᓪᓗᐊᙱᑦᑐᓂᑦᑕᐅᖅ ᐊᐱᖅᑯᓯᒃᓴᐅᔪᓂᒃ ᑭᐅᑦᓯᐊᖅᑕᖅᑑᓪᓗᐊᕐᓂᐊᖅᑐᑦ ᖃᐅᔨᒪᔭᒃᑲ. ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅ ᓄᑕᕋᖅ.  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ ᐊᒻᒪ ᒥᓂᔅᑕ ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐃᒻᒥᓃᖃᑦᑕᕐᓂᖅ ᓄᓇᕗᒻᒥ 

ᐃᓕᓴᕆᔭᐅᓯᒪᒻᒪᑦ ᑐᐊᕕᕐᓇᕐᓂᕋᖅᑕᐅᓕᖅᑐᓂ ᐆᒧᖓ ᒐᕙᒪᐅᔪᒧᑦ, ᒐᕙᒪᐅᖃᑦᑕᖅᓯᒪᔪᓪᓗ ᐊᒥᓱᐊᖅᑎᐊᓗᓐᓂᒃ 

ᖃᐅᔨᓴᖅᑐᖃᖃᑦᑕᖅᓯᒪᑎᓪᓗᒍ ᐅᓂᒃᑳᓕᐅᖅᑐᑎᓪᓗ, ᐸᕐᓇᐅᑎᓕᐅᖅᑐᑎᓪᓗ ᑐᑭᒧᐊᒍᑎᔅᓴᓕᐅᖅᑐᑎᓪᓗ. 

ᓇᓗᓇᖅᓯᒻᒪᑦ ᖃᓄᐃᑦᑐᑦ ᐃᑲᔪᕆᐊᕐᓂᐅᔪᑦ ᐊᑑᑎᖃᑦᑎᐊᐸᒻᒪᖔᑕ ᓄᖅᑲᑎᑦᑎᒐᓱᐊᕐᓂᕐᒥᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᖅ ᐋᓐᓂᐊᖅᑕᐃᓕᓕᕆᔨᒃᑯᑦ ᕿᒥᕐᕈᒻᒪᖔᑕ ᐃᒻᒥᓃᖃᑦᑕᕐᓂᐅᕋᑖᓚᐅᖅᑐᓂᒃ 

ᒥᑦᑎᒪᑕᓕᒻᒥ ᐊᓯᖏᓐᓂᓗᑦᑕᐅᖅ ᓄᓇᓕᓐᓂ, ᖃᓄᕐᓗ ᐱᓕᕆᕕᖓ ᐊᑐᕐᓂᐊᕐᒪᖔᑦ ᖃᐅᔨᓴᕈᑎᒥᓂᖏᓐᓂᒃ 

ᓱᕐᕋᐃᒍᓐᓇᓪᓚᕆᑦᑐᓂᒃ ᐊᐅᓚᔾᔭᐃᒋᐊᕐᓂᐊᕐᓗᓂ ᐃᒻᒥᓃᖅᑐᖃᖃᑦᑕᓛᕈᓐᓃᕐᖓᑦ ᓯᕗᓂᑦᑎᓐᓂ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᐃᒻᒥᓃᖅᑕᐃᓕᑎᑦᑎᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑕᕝᕙᓂ ᐃᒻᒥᓃᖅᑕᐃᓕᑎᑦᑎᓂᕐᒧᑦ 

ᐸᕐᓇᐅᑎᒥ 25-ᓂᒃ ᐊᐅᓚᔾᔭᖅᑕᐅᒋᐊᓕᓐᓂᒃ ᐊᐅᓚᔾᔭᒋᐊᕐᓇᐅᒋᐊᓕᓐᓂᒃ ᓇᓗᓇᐃᖅᓯᓯᒪᔪᖃᕐᖓᑦ. ᑕᐃᒃᑯᐊᓗ 

ᖃᐅᔨᓴᖅᑕᐅᓂᐊᕐᓗᑎᒃ ᐊᐅᓚᔾᔭᐃᒋᐊᕈᑎᐅᔪᑦ ᐊᑑᑎᖃᕐᒪᖔᑕ.  

 

ᓄᓇᕗᑦ ᑐᙵᕕᒃᑯᑦ ᐊᖏᖅᓯᒪᔪᑦ ᐊᐅᓚᑦᑎᔨᐅᓂᐊᕐᓗᑎᒃ ᖃᐅᔨᓴᕐᓂᕆᔭᖓᓂᒃ ᐊᐅᓚᔾᔭᐃᒋᐊᕈᑏᑦ ᐸᕐᓇᐅᑎ.  

 

ᑖᓐᓇ ᑲᔪᓰᓐᓇᕐᓗᓂ ᖃᐅᔨᓴᕐᓂᐅᓂᐊᖅᑐᖅ ᑭᓱᑦ ᐊᐅᓚᑦᑎᐊᕐᒪᖔᑕ ᑭᓱᓪᓗ ᐊᑑᑎᖃᙱᒻᒪᖔᑕ. ᑲᑐᔾᔨᖃᑎᕗᑦ 

ᐱᖃᑕᐅᓗᑎᒃ ᑕᐃᒪᓕ ᖃᐅᔨᒍᑦᑕ ᐊᐅᓚᔾᔭᐃᒋᐅᕈᑎᓂᒃ ᐊᑑᑎᖃᑦᑎᐊᖅᓯᒪᔪᓂᒃ ᐊᒻᒪ ᐱᔾᔪᑎᖃᕐᒥᒻᒪᑕ ᒪᑯᓂᖓ 

ᖁᑭᐅᑎᓂᒃ ᑐᖅᑯᓯᑦᑎᐊᖃᑦᑕᖅᓯᒪᓂᕐᒥᑦᑕᐅᖅ ᐊᒻᒪᓗᑦᑕᐅᖅ ᐄᔭᒐᕈᓘᔭᕐᓂᒃ ᓴᙱᔪᓂᒃ 

ᑐᖅᑯᑎᑦᑎᐊᖃᑦᑕᖅᓯᒪᓂᕐᒥᒃ. ᑖᓐᓇ ᐊᐅᓚᔾᔭᒋᐊᖁᔭᐅᓚᐅᕐᖓᑦ ᒥᑦᑎᒪᑕᓕᒻᒥ ᑲᒪᒋᔭᐅᖁᔭᐅᓪᓗᓂ. ᓄᓇᓕᓐᓂ 

ᖃᐅᔨᒪᔭᐅᓕᕇᖅᑐᖅ ᓴᙵᑦᑎᒋᐊᖅᑕᐅᑐᐃᓐᓇᓚᐅᖅᑐᖅ.  

 

ᐸᓖᓯᒃᑯᑦ ᑲᑐᔾᔨᖃᑎᒋᓪᓗᑎᒍᑦ ᐳᓚᕋᓚᐅᖅᑐᐃᑦ ᐃᓪᓗᓕᒫᓄᑦ ᒥᑦᑎᒪᑕᓕᒻᒥ ᐃᓕᑉᐹᓪᓕᖅᑎᑦᑎᒐᓱᐊᖅᑐᑎᒃ 

ᐊᒻᒪᓗ ᐊᔪᕆᖅᓯᐅᔾᔨᓪᓗᑎᒃ ᖃᓄᖅ ᖁᑭᐅᑏᑦ ᐅᓗᕆᐊᓇᖅᑐᐃᑦ ᑐᖅᑯᑕᐅᑦᑎᐊᖅᓯᒪᒍᓐᓇᕐᒪᖔᑕ. ᐊᒻᒪᓗᑦᑕᐅᖅ 

ᑐᓴᖅᑕᐅᑎᑦᑎᖃᑦᑕᓚᐅᕐᒥᔪᒍᑦ ᑐᓴᖅᑎᑦᑎᔾᔪᑎᒃᑯᑦ ᓄᓇᓕᓐᓂ ᑖᔅᓱᒥᖓ ᐊᓯᖏᓐᓂᓗ ᑲᑎᒪᔾᔪᑎᖃᔪᔪᒍᑦ 

ᐃᒻᒥᓃᖅᑕᐃᓕᑎᑦᑎᓂᕐᒧᑦ ᐸᕐᓇᐅᑎᐅᔪᒥᒃ ᔪᓚᐃᖑᑎᓪᓗᒍ.  

 

ᓇᓗᓇᐃᖅᓯᔪᖃᓚᐅᖅᑎᓪᓗᒍ ᑐᐊᕕᕐᓇᓕᕐᖓᑦ ᑕᒪᓐᓇ ᓇᓗᓇᐃᖅᑐᐃᒐᓱᓚᐅᖅᑐᒍᑦ ᖃᓄᖅ 

ᓯᕗᒧᐊᖅᑎᑦᑎᒍᓐᓇᕐᒪᖔᑦᑕ ᐊᐅᓚᔾᔭᐃᒋᐊᕈᑎᔅᓴᐅᔪᓂᒃ ᐊᒻᒪᓗ ᐱᓕᕆᓪᓚᕆᒐᓱᓐᓂᖅᓴᐅᓗᑕᒎᖅ. 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᓚᐅᖅᑎᓪᓗᒋᑦ ᑖᒃᑯᐊ ᐊᑐᓕᖅᑎᐸᓪᓕᐊᒐᓱᓕᖅᑕᕗᑦ ᐊᑐᓕᖁᔭᓕᐊᖑᔪᔪᑦ ᑕᐃᑲᓂ ᑲᑎᒪᓂᐅᔪᔪᒥ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑕᓯᐅᔭᕐᔪᐊᑉ ᒪᓕᒐᓕᐅᖅᑎᖓ, ᒥᔅᑕ ᖃᕝᕕᒃ. 

 

ᐊᐱᖅᑯᑦ 1351 – 6(2): ᐊᓄᕆᕐᔪᐊᖅ ᓄᑭᒃᓴᐅᑏᑦ ᐱᓕᕆᐊᖅ (ᖃᕝᕕᒃ) 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖓᓂᐊᖅᑐᐃᑦ ᒥᓂᔅᑕᐅᔪᒧᑦ ᑲᑎᒪᔨᐅᔪᒧᑦ ᖁᓪᓕᖅ 

ᐆᒻᒪᖅᑯᑎᓕᕆᓂᕐᒧᑦ ᑯᐊᐸᕇᔅᓴᒃᑯᓐᓂᒃ.  

 

ᐅᖃᖅᑏ, ᐅᓪᓗᒥ ᐊᐱᖅᓱᕆᐊᒃᑲᓐᓂᕈᒪᒐᒪ ᐊᐱᖅᑯᑎᒋᓚᐅᕐᒪᔭᕋᓗᐊᓐᓂᒃ ᐅᐱᕐᖔᒃᑯᑦ ᐃᔅᓯᕙᓂᖃᖅᑎᓪᓗᒋᑦ 

ᐱᔾᔪᑎᖃᖅᑐᓂ ᓴᓂᑭᓗᐊᕐᒥ ᐆᒻᒪᖅᑯᑎᓕᐅᕋᓱᐊᕐᓂᐅᔪᒥᒃ. ᑖᓐᓇ ᐃᓄᒃᑎᑐᑦ ᖃᐅᔨᒪᔭᐅᔪᖅ ᐊᓄᕆᕐᔪᐊᖅ 

ᓄᒃᑭᑦᓴᐅᑎᓂᒃ ᐱᓕᕆᓂᐅᓪᓗᓂ. ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᑐᑭᓯᒃᑲᓐᓂᕈᑎᔅᓴᐃᑦ ᓴᖅᑭᖅᓯᒐᓱᐊᖅᑐᓄᑦ 

ᓇᓗᓇᐃᖅᓯᓯᒪᒻᒪᑦ ᑖᓐᓇᒎᖅ ᓂᕆᐅᒋᔭᐅᔪᖅ ᐊᕝᕙᓪᓗᐊᖏᓐᓂ ᐆᒻᒪᖅᑯᑎᒋᒋᐊᓕᖏᓐᓂᒃ 

ᐱᑎᑦᑎᖃᑦᑕᕈᓐᓇᓂᐊᕐᖓᑦ.  

 

ᐊᓄᕆᒃᑯᑦ ᐆᒻᒪᖅᑯᑎᓕᐊᖑᔪᑦ ᖁᓪᓕᒃᑯᓐᓄᑦ ᓂᐅᕕᐊᖑᖃᑦᑕᓂᐊᖅᑐᑦ ᐃᓚᓕᐅᑎᔭᐅᓗᓂ ᓄᑭᓪᓚᐅᑎᖏᓐᓄᑦ. 

ᑕᕝᕘᓇ ᐃᓛᒃᑯᑦ ᐆᒻᒪᖅᑯᑎᓕᐅᖅᑎᐅᔪᓂᑦ. ᐊᕐᕌᓂ ᑕᐃᒪᓂ ᐅᑭᐊᔅᓵᖅ ᐃᔅᓯᕙᓂᖓᓂᒃ ᒥᓂᔅᑕ 

ᑐᓴᖅᑕᐅᑎᑦᑎᔪᒻᒪᑦ ᓄᓇᕗᑦ ᓄᒃᑭᔅᓴᐅᑎ ᑯᐊᐸᕇᓴᖓᒎᖅ ᑲᔪᓯᑎᑦᑎᕙᓪᓕᐊᖏᓐᓇᕐᖓᑦ ᓴᓂᑯᓗᐊᕐᒥ ᐊᓄᕆᒧᑦ 

ᐋᒻᒪᖅᑯᑎᓕᐅᖁᑎᔅᓴᐅᒐᓱᑦᑐᓂᒃ ᓴᓇᔭᐅᒋᐊᖁᔭᐅᓛᖅᑐᓂ ᐊᒻᒪ ᐊᑐᕆᐊᓕᐅᖅᑕᐅᙳᓱᓕᖅᑐᓂᒎᖅ ᒫᓐᓇ 

ᐊᑐᕆᐊᓕᐅᖅᑕᒥᓂᐅᓪᓗᓂ ᐊᐅᔭᖅ. 

 

ᒥᓂᔅᑕᓗ ᒫᓐᓇᕈᓗᒃ ᐅᐱᕐᖔᒃᑯᑦ ᐃᔅᓯᕙᓂᕆᔪᔭᖓᓂ ᒥᓂᔅᑕ ᓇᓗᓇᐃᖅᓯᔪᒻᒪᑦ ᕿᓪᓗᒃᑯᒡᒎᖅ ᖃᐅᔨᓴᕋᓱᔅᓯᒪᑦᒪᑦ 

ᖃᓄᖅ ᑲᓱᖅᑎᑕᐅᒐᔭᕐᒪᖔᑕ. ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑲ ᖃᓄᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐱᖃᑕᐅᒻᒪᖔᑕ ᓴᓇᒐᓱᑦᑐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎᐅᑎᐅᖃᑎᒐ ᐊᐱᖅᓲᑎᖃᕐᒪᑦ 

ᐊᓄᕆᕐᔪᐊᑉ ᒥᒃᓵᓄᑦ. ᓄᒃᑭᒃᓴᐅᑎ ᑯᐊᐸᕇᓴᓐ ᐊᖏᖃᑎᒌᒃᓯᒪᔪᒍᑦ, ᐃᓛᒃ ᐱᓕᕆᖃᒌᒃᑐᒍᑦ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᙶᖅᖢᑕ ᑕᒪᓐᓇ ᐱᙳᖅᑎᑕᐅᖁᒐᑉᑎᒍᑦ. ᐃᓛᒃ ᐊᐅᓪᓛᔪᖅᓯᖁᒐᑉᑎᒍᑦ ᑕᐃᓐᓇ 

ᐅᒃᑳᓕᐅᕈᑎᕐᔪᐊᖑᓂᐊᖅᑐᖅ ᐊᓄᕆᒨᖅᑐᖅ. 

 

(ᑐᓵᔨᑎᒎᓕᖅᑐᖅ) ᒫᓐᓇ ᑕᐃᒪ ᓄᒃᑭᔅᓴᐅᑎ ᑯᐊᐸᕇᓴᒃᑯᑦ ᐱᓕᕆᖃᑎᖃᕐᓂᕆᔭᕗᑦ ᖃᓄᖅ ᓴᓇᔭᐅᒐᔭᕐᒪᖔᑦ 

ᐋᑎᑦᑎᕆᑎᓪᓗᒋᑦ ᐊᖏᖃᑎᒌᒍᑎᑎᒍᑦ ᓄᒃᑭᔅᓴᐅᑎᒃᑯᓐᓄᑦ. ᑕᐃᒪ ᑭᒃᑯᓐᓄᑦ ᐱᓕᕆᐊᖑᒐᔭᕐᒪᖔᑦ, ᓇᑭᓪᓗ 

ᖃᓄᐃᑦᑐᓂᒃ ᓱᓇᒃᑯᑖᖃᕋᔭᕐᒪᖔᑕ ᐱᓕᕆᐊᖃᖅᑐᐃᑦ ᐊᒻᒪ ᓂᕆᐅᑦᑐᒍᑦ ᐊᓄᕆᒧᑦ ᐋᒻᒪᖅᑯᑎᓕᐅᕈᑕᐅᒐᔭᖅᑐᖅ 

ᐸᐅᕋᐅᔭᔅᓴᖏᑦ, ᕚᑕᓖᔅᓴᖏᓪᓗ, ᐃᓚᔅᓴᖏᓪᓗ ᑲᓱᖅᑎᑕᐅᓛᓕᖅᑐᐃᒡᒎ 2026−ᖑᓕᖅᑲᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ. ᑕᐃᒪ ᓰᑎᕝᕙᐅᑎᓪᓗᒍ 2023−ᒥ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓ ᐊᑎᓕᐅᓚᐅᖅᓯᒪᒻᒪᑦ ᓂᐅᕕᖃᑦᑕᓂᐊᕐᓂᕋᖅᑐᑎᒃ ᐆᒻᒪᖅᑯᑎᓕᐊᖑᔪᓂᒃ 

ᓴᓇᔪᓄᑦ. ᑐᑭᓯᒃᑲᓐᓂᕈᑎᔅᓴᐃᑦ ᒥᓂᔅᑕ ᑭᐅᔾᔪᑎᒋᕙᓚᐅᖅᑕᖏᑦ ᐊᐱᖅᓱᕋᒃᑯ ᑕᕝᕙᓂ ᐊᕐᕌᒍᑦᑎᓐᓂ 

ᐅᖃᖅᓯᒪᕙᓚᐅᕐᖓᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓᒎᖅ ᐅᖃᓕᒫᕐᓗᒋᑦ, 25−ᓄᑦ ᐊᕐᕌᒍᓄᑦ 

ᐆᒻᒪᖅᑯᑎᓂᒃ ᓂᐅᕕᓂᐊᕐᓗᓂ ᐊᖏᖃᑎᒌᒍᑎᓕᐅᖅᓯᒪᒻᒪᑕ ᓄᓇᕗᑦ ᓄᒃᑭᒃᓴᐅᑎᒃ ᑯᐊᐸᕇᓴᒃᑯᓐᓂᑦ 

ᐊᑐᓕᖅᑭᒐᔅᓴᐅᔪᓂᒃ ᐆᒻᒪᖅᑯᑎᓂᒃ ᓂᐅᕕᖃᑦᑕᓂᐊᕐᓗᑎᒃ. 

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᕝᕘᓇ ᐊᖏᖃᑎᒌᒍᑎᑎᒍᑦ ᖁᓪᓕᒃᑯᑦ ᓂᐅᕕᖃᑦᑕᓂᐊᖅᑐᐃᒡᒎ ᐊᑦᑕᓇᙱᑦᑐᒃᑯᑦ ᐱᔭᐅᔪᓐᓇᖅᑐᓕᒫᓂᒃ 

ᐃᓚᓕᐅᑎᔭᐅᒍᓐᓇᖅᑐᓂᒃ ᓄᓇᕗᒻᒥ ᓄᒃᑭᒃᓴᐅᑎ ᑕᐃᑲᙶᕐᓗᓂ ᐊᓄᕆᒧᑦ ᐆᒻᒪᖅᑯᑎᓕᐅᕈᑎᖏᓐᓂᒃ 

ᐹᑕᓖᖏᓐᓂᓪᓗ. ᒫᓐᓇ ᓴᓂᑭᓗᐊᑉ ᓄᑭᓪᓚᐅᑎᖏᓐᓄᑦ ᐃᓚᓕᐅᑎᔭᐅᓗᑎᒃ.  

 

ᑖᓐᓇ ᐊᓄᕆᒧᑦ ᐆᒻᒪᖅᑯᑎᓕᐅᕈᑎ ᓴᖅᑭᖅᓯᒍᓐᓇᓂᐊᖅᑐᒋᔭᐅᔪᖅ 3.7−ᒋᒐᐅᐊᑦᓂᒃ ᐃᑲᕐᕋᕐᓂᑦ 

ᐊᑐᓕᖅᑭᒐᔅᓴᐅᔪᓂ ᐆᒻᒪᖅᑯᑎᓂᒃ ᐊᕐᕌᒍᑕᒫᑦ. 

 

ᐅᖃᖅᑏ, ᖁᕕᐊᓇᖅᑯᖅ ᐅᖅᓱᐊᓗᖅᑐᖏᓐᓂᖅᓴᐅᒍᓐᓇᓛᓕᕋᑦᑕ ᐊᕐᕌᒍᓂ ᐊᒡᒋᖅᑐᓂᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᕆᕙ ᖃᓄᖅ ᐊᑦᑐᖅᓯᓂᖃᕋᔭᕐᒪᖔᖅ ᑖᓐᓇ ᐆᒻᒪᖅᑯᑎᓂᒃ ᓂᐅᕕᖃᑦᑕᕐᓂᖅ, ᐊᑭᖏᓐᓂᑦ ᖃᓄᖅ 

ᐊᓯᔾᔩᓛᕐᒪᖔᖅ ᐊᑭᓕᖅᑕᐅᕙᑦᑐᓂᒃ ᓴᓂᑭᓗᐊᕐᒥᐅᓄᑦ ᓇᒻᒥᓂᖃᐅᑎᓕᓐᓄᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓐᓄ, ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪᑦᓈᖅᑐᒍᓗ ᐊᐱᖅᓲᑎᖃᕐᒪᑦ. (ᑐᓵᔨᑎᒎᓕᖅᑐᖅ) ᐊᑦᑐᖅᑕᐅᓂᖓ ᓴᓂᑭᓗᐊᕐᒥᐅᓄᑦ 

ᒫᓐᓇ ᓄᓇᕗᓕᒫᕐᒥ ᐊᑭᒋᑎᑕᐅᔪᓂ ᒪᓕᒻᒪᑕ, ᑕᐃᒪᓕ ᐊᑦᑐᖅᑕᐅᑉᐸᑕ ᐊᑭᖏᑦ ᑲᑐᔾᔭᐅᒐᔭᕐᒥᔪᐃᑦ 

ᐊᑭᓕᖅᓱᐃᔨᓕᒫᓄᑦ ᐊᔾᔨᒌᙱᑦᑐᕈᓘᔭᕐᓂᑦ ᐊᑭᓕᖅᓱᐃᑎᑕᐅᒐᓗᐊᖅᑲᑕ ᐃᒻᒥᒃᑯᑦ ᑖᒃᑯᐊ ᐆᒻᒪᖅᑯᑎᓕᐅᖅᑏᑦ 

ᐊᑐᐊᒐᖓ ᐅᕝᕙᓘᓐᓃᑦ ᐱᓕᕆᔾᔪᑎᖓ ᐋᖅᑭᑦᑕᐅᓯᒪᒻᒪᑦ ᐃᒫᒃ, ᐃᑲᔪᖅᓯᕈᒪᔭᕗᑦ ᐊᑐᓕᖅᑭᒐᔅᓴᒥ 

ᐆᒻᒪᖅᑯᑎᓕᐅᕈᒪᓂᐅᖃᑦᑕᖅᑐᖅ ᖁᓪᓕᒃᑰᓪᓗᑕ ᐊᔾᔨᖃᖅᑐᓂ ᐊᓄᕆᕐᔪᐊᓕᕆᓂᕐᒥᒃ ᑭᓯᐊᓂ 

ᐊᑭᑦᑐᖅᐹᓪᓕᑎᑦᑎᒍᒪᙱᓇᑦᑕ ᐆᒻᒪᖅᑯᑎᓂᒃ.  

 

ᐃᓛᒃ ᐱᐅᓂᖅᐹᓂ ᐱᒍᒪᒐᑦᑕ ᐅᖅᓱᐊᓗᑦᑐᖏᓐᓂᖅᓴᐅᓕᕐᓗᑕ ᐊᒻᒪᓗᑦᑕᐅᖅ ᐊᑭᓕᖅᓱᐃᔩᑦ ᓴᐳᒻᒥᔭᐅᓗᑎᒃ 

ᐊᑭᑦᑐᕆᐊᕈᔾᔭᐅᔭᕆᐊᖃᙱᓪᓗᑎ ᑕᐃᒪᐃᑦᑐᓂ ᓴᖅᑭᑦᑎᔪᖃᕋᐃᑉᐸᑦ. ᐄ’, ᑕᐃᒪᐃᓕᓚᐅᕐᓗᖓᓕ ᑕᐃᒪ ᐊᕐᕌᒍᓂᒃ 

ᖃᑦᑎᓂᒃᑭᐊᖑᓂᐊᖅᑐᖅ ᐊᐅᓚᓕᖅᑎᓪᓗᒍ ᓂᐅᕕᖃᑦᑕᕐᓗᑎ ᐆᒻᒪᖅᑯᑎᓂᑦ ᓄᒃᑭᔅᓴᐅᑎᑦ ᑯᐊᐳᕇᓴᒃᑯᓐᓂ 

ᐊᑦᑐᖅᓯᒐᔭᖅᑐᖅ ᑭᓯᐊᓂ ᐅᐊᑦᑎᐊᕈᐊᓘᒐᔭᖅᑐᖅ ᐊᑭᖏᓐᓂ. ᐊᓯᔾᔨᖅᑕᐅᒐᔭᕐᒥᒻᒪᑕ ᐆᒻᒪᖅᑯᑏᑦ ᐊᑭᖏᓐᓂ 

ᕿᒥᕐᕈᔩᑦ ᑯᐊᐳᕇᓴᖓᓄᑦ. ᑕᐃᒃᑯᐊ ᐃᒻᒥᒃᑰᖅᑐᐃᑦ ᕿᒥᕐᕈᔩᑦ ᐊᖅᑯᑎᒋᔭᐅᖅᑳᕆᐊᖃᕋᔭᕐᖓᑕ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐊᔾᔨᒋᔭᐅᔾᔮᖏᒻᒪᑦ ᑕᕝᕙᑐᐊᑦᑎᐊᖑᓪᓗᓂᓗ ᓄᓇᕗᒻᒥ. ᐄ’, 

ᓂᕆᐅᒋᑦᑎᐊᕐᓂᐊᖅᑲᕋ ᑲᔪᓯᑎᑕᐅᓪᓗᒍ.  

 

ᐅᖃᖅᑏ, ᑕᕝᕙᓂ ᐊᕐᕌᒍᑦᑎᓐᓂ ᓄᓇᕗᑦ ᓄᒃᑭᔅᓴᐅᑎ ᑯᐊᐳᕇᓴᖓ ᑐᓴᖅᑕᐅᑎᑦᑎᔪᒻᒪᑦ ᐃᑲᔪᖅᑎᔅᓴᒥᒡᒎᖅ 

ᐸᐅᕋᐅᔭᓕᕆᓂᕐᒧᑦ ᐃᓕᓐᓂᐊᕋᔅᓴᒥᒃ ᐱᑕᖃᓛᕐᖓᑦ ᐃᓅᓱᑦᑐᓄ ᓴᓂᑭᓗᐊᕐᒥᒃ ᑐᕌᖓᔪᒥᒃ. ᑖᒃᑯᐊ 

ᓇᒻᒥᓂᖃᐅᑎᓖᑦ ᖁᔭᒋᕙᒃᑲ ᐱᒋᐊᖅᑎᑦᑎᒻᒪᑕ ᑖᓱᒥᖓ. ᐅᖃᖅᑏ, ᔪᓚᐃᒥᒃ ᑖᒃᑯᐊ ᐃᓕᓐᓂᐊᖅᑎᑕᐅᒋᐊᖃᔪᒻᒪᑕ. 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᑎᒋᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓ ᐱᖃᑕᐅᓐᓂᕐᒪᖔᑕ 

ᐃᓕᓐᓂᐊᖅᑎᑦᑎᑎᓪᓗᒋᑦ. ᖁᔭᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᓪᓕᒃᑯᑦ ᒥᓂᔅᑕᖓ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑕᐃᒃᑯᐊ ᐱᓕᒻᒪᒃᓴᐃᓂᖅ ᒪᓕᑦᑐᒍ ᑖᒃᑯᓄᖓ 

ᐊᓄᕆᕐᔪᐊᑉ ᑯᐊᐳᕇᓴᒃᑯᖏᓐᓄᑦ ᐃᓕᓐᓂᐊᖅᑎᑦᑎᔨᐅᔪᑦ ᓯᕗᒃᑲᖅᑕᖅᑎᒋᔭᐅᓚᐅᕐᒪᑕ ᑕᒪᑐᒥᖓ ᐊᒻᒪᓗ 

ᐅᖃᖅᑲᐅᒐᒪ ᐊᖏᖅᓯᒪᑦᑎᐊᖅᑐᒍᑦ ᑕᒪᓐᓇ ᑲᔪᓯᖁᓪᓗᒍ ᐱᑐᒃᑕᐅᓗᓂᓗ.  

ᐊᒻᒪ ᓄᒃᑭᒃᓴᐅᑎ ᑯᐊᐳᕇᓴᒃᑯᑦ ᐊᑯᓚᐃᑦᑐᒃᑯᑦ ᑲᑎᒪᖃᑎᒋᖃᑦᑕᖅᑕᕗᑦ ᐃᓗᓕᑯᓘᔭᖏᓪᓗ ᕿᒥᕐᕈᓇᒃᖢᑎᒃᑯᑦ 

ᐱᑐᐃᓐᓇᐅᖏᑦᑐᐊᓘᒻᒪᑕ ᔭᒐᑦᑎᐊᖃᑦᑕᖅᑐᖓ ᑕᐃᒪᐃᑦᑐᓂᒃ ᑲᑎᒪᔾᔪᑎᖃᓕᕌᖓᑕ. ᑭᓯᐊᓂ ᑕᒪᒃᑮᒃ ᒐᕙᒪᒃᑯᑦ 

ᓄᒃᑭᒃᓴᐅᑎᒃᑯᓪᓗ ᑖᔅᓱᒧᖓ ᐊᖏᕈᑎᖃᑦᑎᐊᖅᓯᒪᔪᑦ ᐊᓄᕆᕐᔪᐊᑉ ᒪᑯᓂᖓ ᓴᓗᒪᔪᓂᒃ ᐆᒻᒪᖅᑯᑎᓂᒃ 

ᐊᑐᖃᑦᑕᕈᒪᓪᓗᑎᒃ. ᖁᔭᓐᓇᒦᒃ, ᐅᖃᖅᑏ. 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᑎᓕᒻᒧᑦ ᒪᓕᒐᓕᐅᖅᑎ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 1352 – 6(2): ᓇᑦᑎᓕᒻᒥᐅᑦ ᐅᖃᐅᓯᖓᑦ ᐆᒻᒪᖅᑎᑕᐅᒃᑲᓂᕐᓂᖓ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᐅᖃᐅᓯᓕᕆᓂᕐᒧᑦ ᒪᓕᒐᓕᐅᖅᑎᖓᓐᓄ 

ᐱᔾᔪᑎᒋᓪᓗᒍ ᓇᑦᑎᓕᒻᒥᐅᑦ ᐅᖃᐅᓯᖏᑦ. ᑕᒪᓐᓇ ᐊᒥᓱᐊᖅᑎᐊᓗᒃ ᓴᖅᑭᖃᑦᑕᖅᓯᒪᔭᕋ 

ᒪᓕᒍᓕᐅᖅᑎᙳᓚᐅᖅᓯᒪᒐᒪ ᑭᒡᒐᖅᑐᖅᖢᒋᑦ ᑖᒃᑯᐊ ᓂᕈᐅᖅᑎᒃᑲ ᓇᑦᑎᓕᒻᒧᑦ.  

 

ᐅᖃᖅᑏ, ᖃᐅᔨᒪᑦᑎᐊᖅᑐᑎᑦ ᓇᑦᑎᓕᒻᒥᐅᑦ ᐅᖃᐅᓯᖓ ᕿᑎᕐᒥᐅᓂ ᑕᒪᓐᓇ ᐊᑐᖅᑕᐅᒻᒪᑦ ᐅᖅᓱᖅᑑᕐᒥᑦ, 

ᑕᓗᕐᔪᐊᖅ, ᐊᒻᒪᓗ ᑰᒑᕐᔪᒻᒥ. ᐅᖃᖅᑏ, ᑖᒃᑯᐊ ᑲᓇᑕᒥ ᑭᓪᓕᓯᓂᐊᖅᑏᑦ ᓴᖅᑭᑦᑎᓚᐅᖅᓯᒪᒻᒪᑕ ᐅᖃᓕᒫᒐᕐᓂ 

ᓄᓇᕗᑦ ᐅᖃᐅᓯᖏᑦ, ᑕᐃᒪᓐᓇ ᑕᐃᒎᓯᖃᖅᖢᓂ ᑕᒪᒃᑯᐊ ᐅᓂᒃᑳᑦ ᐃᓗᓕᖏᓐᓃᑦᑐᖅ 

ᑲᑎᖅᓱᖅᑕᐅᓯᒋᐊᓚᐅᖅᓯᒪᔪᑦ 2021-ᒥ ᐊᒻᒪᓗ ᐃᒪᐃᓕᓪᓗᑎᒃ ᓄᓇᕗᒻᒥᑦ ᓇᑉᐸᓪᓗᐊᖏᑦ ᐃᓄᐃᑦ 

ᐅᖃᐅᓯᖓᓐᓂᒃ ᐅᖃᐅᓯᕐᖓᐅᑎᓖᑦ ᕿᑭᖅᑖᓗᒻᒥᑦ, ᑭᕙᓪᓕᕐᒥᓗ.  

ᐊᒻᒪᓗ 62.6%−ᐳᓴᑦ ᐊᒻᒪ 54.8%−ᐳᓴᑦ ᐃᓄᐃᑦ ᐅᖃᐅᓯᖏᓐᓂᑦ ᐊᑐᖅᑐᑦ ᐊᖏᕐᕋᒥᓂᒃ. ᐊᒻᒪ ᑖᒃᑯᐊ 

ᑕᑯᓐᓇᕐᓗᒋᑦ ᖁᓕᐅᑉᐸᑕ ᕿᑎᕐᒥᐅᑦ ᐊᑕᐅᓯᑐᐊᖅ ᐃᓄᐃᑦ ᐅᖃᐅᓯᖓᓐᓂᒃ ᐊᑐᖃᑦᑕᖅᑐᖅ ᐊᖏᕐᕋᒥᓂᑦᑕᐅᖅ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᓄᐃᑦᑐᓂᒃ ᐊᐅᓚᔾᔭᐃᔾᔪᑎᑦᑎᓐᓂᒃ ᐱᒋᐊᖅᑎᑦᑎᓯᒪᓕᕐᒪᖔᑦ 

ᓴᖅᑭᔮᖅᑎᑦᑎᒃᑲᓐᓂᕋᓱᑦᑎᓪᓗᑕ ᐃᓄᐃᑦ ᐅᖃᐅᓯᖓᓐᓂᒃ ᐱᓗᐊᖅᑐᖅ ᐃᓚᓕᐅᕐᓗᒍ ᓇᑦᑎᓕᒻᒥᐅᑐᑦ ᐅᖃᐅᓯᖓ 

ᕿᑎᕐᒥᐅᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᕈᒪᒋᕙᕋ ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᐊᔭᐅᖅᑐᓪᓚᑦᑖᖏᓐᓇᖅᓯᒪᒻᒪᑦ ᐱᓗᐊᙳᐊᖅᑐᒥᒃ ᖃᓄᖅ ᓇᑦᑎᓕᒻᒥᐅᑎᑐᑦ ᐃᓄᒃᑎᑑᕈᓐᓇᕐᓂᖓ 

ᓴᙱᓕᒋᐊᕈᓐᓇᖏᒃᑲᓗᐊᕐᒪᖔᑦ. ᐅᓪᓗᒥᒧᑦ ᐱᓕᕆᕐᔪᐊᖅᓯᒪᕗᒍᑦ ᑖᒃᑯᐊ ᓴᖅᑭᑉᐸᓪᓕᐊᒍᓐᓇᖁᓪᓗᑎᒍᑦ 

ᐱᓗᐊᙳᐊᖅᑐᒥᖃᐃ ᓄᓇᓕᓐᓂ ᐱᙳᖅᑎᑕᐅᕙᓪᓕᐊᒍᒪᙱᒃᑲᓗᐊᕐᒪᖔᑦᑕ, ᑕᐃᖃᑦᑕᖅᓯᒪᓪᓗᒍᓗ ᑕᕝᕙᓂ 

ᑐᔅᓯᕋᐅᑎᐅᒍᓐᓇᖅᓯᒪᔪᖅ ᖁᕝᕙᓯᒋᐊᕐᔪᐊᖅᓯᒪᒐᑦᑎᒍᑦ. ᑖᓐᓇᐅᓯᖃᑦᑕᖅᓯᒪᑦᑕᖅᐳᖅ.  

 

ᑐᔅᓯᕋᖃᑦᑕᖅᓯᒪᒋᕗᒍᑦ ᐃᓄᑦᑎᑑᓕᖅᑎᑉᐸᓪᓕᐊᖃᑦᑕᖅᑕᕗᑦ ᖃᓄᖅ ᓴᖅᑭᑉᐸᓪᓕᐊᓂᐊᕐᓂᖏᓐᓂᑦ 

ᐱᓗᐊᙳᐊᖅᑐᒥᒃ ᐃᓄᒃᑐᑦ ᐊᒻᒪ ᐃᓄᐃᓐᓇᖅᑐᑦ ᑖᕙᓂ ᖁᕐᓗᖅᑑᕐᒥᑦ ᐊᐱᖅᑯᑎᒋᔭᐅᖃᑦᑕᖅᓯᒪᒋᓪᓗᓂ, 

ᖃᓄᖅᑑᕈᑎᒋᕙᓪᓕᐊᖏᓐᓇᕋᑦᑎᒍᑦ. ᑕᒪᒃᑯᐊ ᐱᓕᕆᕙᓪᓕᐊᖏᓐᓇᖅᑕᕗᑦ ᐅᓪᓗᒥᒧ ᑎᑭᑦᑐᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐱᓕᕆᕝᕕᐅᑉ ᐊᖏᖅᑕᐅᓯᒪᔪᑦ 2025-2026 

ᐱᓕᕆᐊᖑᓂᐊᖅᑐᑦ ᐸᕐᓇᐅᑎᖏᑦ. ᐅᖃᖅᓯᒪᒻᒪᑕ ᓯᕗᓪᓕᐅᔾᔨᓯᒪᔪᒡᒎᖅ 2024-2025-ᒥ ᐊᑐᓕᖅᑎᑦᑎᓗᑎᒃ 

ᓄᑖᓂ ᑐᑭᓕᐅᕆᔩᑦ ᐊᑐᐊᒐᖏᓐᓂᒃ. ᐊᒻᒪᓗ ᑖᒃᑯᐊ ᐸᕐᓇᐅᑏᑦ ᐃᒪᓐᓇ ᐅᖃᖅᓯᒪᒻᒥᔪᑦ, 

ᓄᑖᙳᕆᐊᖅᑎᑕᐅᓯᒪᔪᒥᒃ ᐊᑐᐊᒐᕐᒥᒃ ᓴᖅᑭᑦᑎᓛᖅᑐᑦ ᐅᑭᐅᖅ 2024-ᒥ ᑕᐃᒪᓐᓇ ᐃᓄᐃᑦ ᐅᖃᐅᓯᖓᑦ 

ᐊᑐᖅᑕᐅᖁᓪᓗᒍ ᐊᒻᒪ ᐃᓄᐃᓐᓇᖅᑐᑦ ᑖᒃᑯᐊ ᐊᒃᓱᕉᑎᒋᔭᐅᒃᑲᓐᓂᕐᓗᑎᑦ ᒪᓕᒐᖅᑎᒍᑦ ᐊᖏᕈᑕᐅᓯᒪᔪᓂᒃ 

ᒪᑭᑎᑦᑎᒃᑲᓐᓂᕐᓗ. ᒥᓂᔅᑕᖃᐃ ᐅᓪᓗᒥ ᓇᓗᔭᐃᔭᐃᔪᓐᓇᖅᐸ ᖃᓄᐃᓕᖓᓕᕐᒪᖔᖅ ᑕᒪᓐᓇ ᐱᓕᕆᐊᖑᔪᖅ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᓕᕐᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐸᐅᓗᓯ ᐊᕿᐊᕈᖅ.  

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᑐᒍ ᑖᓐᓇ ᐊᐱᖅᑯᑎᒋᒻᒪᒍ. 

ᐅᑯᐊ ᑎᑎᖅᑲᑦ ᒪᓕᑦᑐᒋᑦ ᐊᑐᐊᒐᐃᑦ ᓱᓕ ᕿᒥᕐᕈᓇᑦᑕᐅᔪᑦ ᐊᒃᓱᕉᑎᒋᒐᑦᑎᒃᑯᑦ ᐊᒻᒪᓗ ᓂᕆᐅᑉᐳᒍᑦ ᐱᓕᕆᕕᑦᑕ 

ᓄᑖᙳᕆᐊᖅᑎᑦᑎᓂᐊᕐᓂᖓ ᐊᑐᐊᒐᕐᒥᒃ, ᐱᓕᕆᐊᕆᔭᐅᕐᔪᐊᖅᓯᒪᔪᑦ ᑕᒪᓐᓇ ᕿᒥᕐᕈᓇᓐᓂᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᓪᓕᐊ ᑭᖑᓪᓕᖅᐹᓪᓗ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᔪᓚᐃ 30, 2025-ᖑᑎᓪᓗ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ 

ᓂᕈᐊᒐᔅᓴᙳᑎᑦᑎᓂᕐᒧᑦ ᓴᖅᑭᑦᑎᓚᐅᖅᓯᒪᒻᒪᑕ ᐱᖓᓲᓂᐊᖅᑐᑎ ᑕᐃᒃᑯᐊ ᐃᓕᔭᐅᓂᐊᖅᑐᑦ ᑲᑎᒪᔨᓄᑦ.  

 

ᐅᖃᖅᑏ, ᐃᒃᑯᐊ ᕿᓂᖅᑐᑦ ᕿᑭᖅᑖᓘᑉ ᐅᐊᓐᓇᖓᑦᑎᑐ ᐅᖃᓪᓚᑦᑐᖅ ᓴᓂᑭᓗᐊᕐᒥᐅᑎᑐᑦ ᐊᒻᒪᓗ ᐃᓄᐃᓐᓇᖅᑐᑦ 

ᐅᖃᐅᓯᖏᓐᓂᒃ. ᐅᖃᖅᑏ, ᒥᓂᔅᑕ ᖃᐅᔨᒪᓪᓗᓂ ᑖᒃᑯᐊ ᐃᓄᐃᑦ ᐅᖃᐅᓯᖏᓐᓂᒃ ᐱᕚᓪᓕᐅᑏᑦ ᐊᑐᐊᒐᖓᑦ 

ᐃᓕᓴᖅᓯᓯᒪᕗᑦ ᑕᓪᓕᒪᓂ ᐊᔾᔨᒌᙱᑦᑐᓂᑦ ᐅᖃᐅᓯᕐᓂᑦ ᐃᓚᓕᐅᖅᑐᒍ ᓇᑦᑎᓕᒻᒥᐅᑦ ᐅᖃᐅᓯᖓᑦ. 

ᓇᑦᑎᓕᒻᒥᐅᑕᕐᒥᒃ ᐅᖃᓪᓚᒍᓐᓇᖅᑐᒥᒃ ᒫᓐᓇ ᑎᒃᑯᐊᖅᑕᐅᓯᒪᔪᖃᖅᐹ ᐃᓄᐃᑦ ᑕᐃᒎᓯᓕᐅᖅᑏᑦ ᑲᑎᒪᔨᖏᓐᓄᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᓕᕐᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐸᐅᓗᓯ ᐊᕿᐊᕈᖅ.  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑐᒍ ᑖᓐᓇ ᐊᐱᖅᑯᑎᒋᒻᒪᒍ. ᒫᓐᓇ 

ᑕᐃᒃᑯᐊ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ ᐃᒃᑯᐊ ᓄᐊᑦᑎᖃᑦᑕᕐᒪᑕ ᐅᖃᐅᓯᕐᓂᑦ ᐊᑐᖅᑕᐅᓂᐊᖅᑐᓂᒃ. 

ᒥᐊᓕ ᑖᒻᓴᓐ ᐃᒃᓯᕙᐅᑕᕆᔭᐅᔪᖅ, ᓵᓚᒪᑦ ᐳᑐᒍᖅ ᐃᒃᓯᕙᐅᑕᐅᑉ ᑐᖏᓕᐊ ᐊᒻᒪᓗ ᒥᐊᓕ ᕗᐃᓯ. ᕋᐃᑦᓱ 

ᕿᑦᓱᐊᓕᒃ ᑖᓐᓇ ᐃᓚᒋᔭᐅᖃᑕᐅᓚᐅᖅᓯᒪᔪᖅ ᓇᑦᑎᓕᒻᒥᐅᑎᑐᑦ ᐅᖃᓪᓚᒃᑐᖅ.  

 

ᒫᓐᓇᕈᓗᒃ ᑕᖅᑭᖅ ᔪᓚᐃᒥ ᐊᑎᒃᑲᓂᕐᓂᑦ ᐱᔪᒪᓚᐅᖅᑐᒍᑦ ᑕᐃᒃᑯᐊ ᐃᓐᓄᒃᑕᐅᓯᒪᙱᑦᑐᑦ 

ᐃᓐᓄᒃᑕᐅᔪᓐᓇᖁᓪᓗᒋᑦ. ᐊᑏ ᐊᑐᓕᖁᔭᖅᑎᒍᑦ ᐊᑎᕐᓂᒃ ᓄᐊᑦᑎᒋᑦ ᑭᒡᒐᖅᑐᖅᑕᐅᑦᑎᐊᖁᓪᓗᒋᑦ ᐃᓄᐃᑦ 

ᐅᖃᐅᓯᖏᑦ ᑖᒃᑯᑎᒎᓇ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᑲᑎᒪᔨᖏᑦᑐᑦ. ᑕᒪᓐᓇ ᐱᕐᔪᐊᒻᒪᕆᐊᓘᒻᒪᑦ 

ᓂᕈᐊᕋᒃᓴᐃᑦ ᑕᐃᒃᑯᐊ ᐊᑎᖏᑦ ᖃᐃᑕᐅᓛᖅᐳᑦ ᐊᒻᒪᓗ ᒐᕙᒪᐃᑦ ᑕᐃᒃᑯᐊ ᐃᖏᓐᓂᐊᖅᑐᑦ ᑕᒪᑐᒪ ᒥᒃᓵᓄᑦ 

ᐃᓱᒪᓕᐅᖅᑎᔨᐅᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᖠᓂᐅᑉ ᐅᐊᓐᓇᖓᓄᑦ, ᐃᒡᓗᓕᒑᕐᔪᖕᒧᑦ ᒪᓕᒐᓕᐅᖅᑎ, 

ᒥᔅᑕ ᓴᒻᒧᖅᑐᖅ. 

  

ᐊᐱᖅᑯᑦ 1353 – 6(2): ᐃᓄᓕᕆᔨᖃᐃᓐᓇᕐᓂᖅ ᐃᒡᓗᓕᒑᕐᔪᒻᒥ (ᓴᒻᒧᖅᑐᖅ) 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔭᕋ ᐃᓄᓕᕆᔨᒃᑯᑦ ᒥᓂᔅᑕᖓᓄᑦ. ᐅᖃᖅᑏ, 

ᓂᕈᐊᖅᑎᒃᑲ ᐃᒡᓗᓕᒑᕐᔪᖕᒥ ᑕᒪᑐᒥᖓ ᓴᖅᑭᑦᑎᖁᔨᓚᐅᕐᒪᑦ ᐅᖃᐅᓯᕆᕙᒃᑲ ᐃᖅᑲᓇᐃᔭᐃᓐᓇᕐᓂᐊᖅᑐᒥᒃ 

ᐃᓄᓕᕆᔨᑖᕐᓗᑎᒃ ᑕᕝᕙᓂ ᓄᓇᒥ. ᑕᒪᓐᓇ ᐊᑕᐅᓯᐊᖏᒃᑐᒍ ᐅᖃᐅᓯᕆᖃᑦᑕᖅᓯᒪᔭᕋ ᒥᓂᔅᑕᓗ ᐅᕙᓐᓄᑦ 

ᑕᐃᒪᙵᓕᒫᖅ ᓇᓗᓇᐃᖅᓯᖃᑦᑕᖅᖢᓂ ᐃᓪᓗᓕᕆᔨᑕᖃᖅᑐᒎᖅ ᑕᐃᑲᓂ. ᑕᐃᒪᐃᒃᑲᓗᐊᖅᑎᓪᓗᒍ 

ᐃᒡᓗᓕᒑᕐᔪᖕᒥᐅᑦ ᐅᕙᓐᓂᒃ ᐅᖃᐅᔾᔨᓯᒪᔪᑦ ᐃᖅᑲᓇᐃᔭᐃᓐᓇᖅᑐᒥᒃ ᐃᓄᓕᕆᔨᑕᖃᙱᓐᓂᕋᐃᓪᓗᑎᒃ.  

 

ᒫᓐᓇ ᖃᓄᐃᓕᖓᓕᕐᒪᖔᑦ ᑕᒪᓐᓇ ᓇᓗᓇᐃᕈᓐᓇᖅᐱᐅᒃ ᐃᒡᓗᓕᒑᕐᔪᖕᒥ ᐊᒻᒪᓗ ᑐᑭᓯᓇᖅᓯᑎᓪᓗᒍ ᖃᓄᐃᒻᒪᑦ 

ᐅᖃᖃᑦᑕᕐᒪᖔᖅ ᐃᓄᓕᕆᔨᑕᖃᕐᓂᕋᐃᓪᓗᓂ ᑭᓯᐊᓂ ᑕᐃᒪᐃᑦᑐᖅᑕᖅᓯᒪᙱᑦᑐᖅ ᐊᕐᕋᒍ ᒪᕐᕉᒃ ᐅᖓᑖᓄ 

ᐃᖅᑲᓇᐃᔭᐃᓐᓇᖅᑐᒥ ᐱᑕᖃᙱᑦᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᓇᑲᓱᒃ. 

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᐃᒡᓗᓕᒑᕐᔪᒻᒧᑦ 

ᐊᑕᐅᓯᕐᒥᑦ ᐃᓄᓕᕆᔨᐅᓂᒧᑦ ᐃᖅᑲᓇᐃᔮᕐᒥᑦ ᐱᑕᖃᖅᑐᖅ, P.Y.-ᖑᓂᕋᓲᕗᑦ ᒫᓐᓇᒧᑦ ᑖᓐᓇ 

ᖃᓄᐃᓕᖓᓪᓚᕆᒻᒪᖔᖅ ᑐᑭᓯᒋᐊᑦᑎᐊᒃᑲᓐᓂᕆᐊᖃᕐᓂᐊᖅᑐᖓ, ᐃᒡᓗᓕᒑᕐᔪᒃ ᖃᓄᐃᓕᖓᒻᒪᖔᖅ, ᑭᓯᐊᓂ 

(P.Y). ᐃᖅᑲᓇᐃᔭᖅᑎᓪᓚᕆᒻᒥ ᐱᑕᖃᕆᐊᖃᕐᓂᖓ ᑕᐃᓇᓂ ᓇᓗᓇᐃᖅᓯᒪᔪᖅ, ᐱᑕᖃᕐᓂᕋᐃᔪᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐄ’, ᖃᐅᔨᒪᓪᓗᖓ ᐃᖅᑲᓇᐃᔭᖅᑎᑭᔅᓴᕐᒪᑕ ᐊᒻᒪᓗ 

ᐃᓄᓕᕆᔨᑕᖃᙱᖢᓂ ᑕᕝᕙᓂ ᓄᓇᓕᓐᓂ ᐊᒻᒪᓗ ᐃᓐᓄᒃᑕᐅᔭᕆᐊᖃᕌᖓᑦ ᐊᕕᑦᑐᖅᓯᒪᔪᓂᑦ 

ᑎᑎᕋᕐᕕᒻᒦᙶᖅᑐᓂᒃ ᑕᐃᑯᙵᖅᑐᖃᓚᐅᖃᑦᑕᖅᑐᖅ, ᑕᐃᒪᐃᒃᑲᓗᐊᖅᑎᓪᓗᒍ ᑕᐃᒪᙵᓕᒫᖅ, 

ᐃᓄᓕᕆᔨᑕᖃᕆᐊᖃᖅᑐᖅ ᐃᒡᓗᓕᒑᕐᔪᖕᒦᒃᑐᓂᒃ ᐃᓄᓕᕆᖃᑦᑕᕐᓂᐊᕋᒥ. ᒥᓂᔅᑕᐅᖅᑲᐃ ᐊᖏᖃᑎᒋᕚᖓ ᑖᒃᑯᐊ 

ᐃᓄᓕᕆᔨᖃᖁᓪᓗᒋᑦ ᐱᔨᑦᑎᖅᑎᐅᓂᐊᖅᑐᒥᒃ ᐊᒻᒪᓗ ᓇᓗᓇᐃᔭᐃᔪᓐᓇᖅᐹ ᖃᓄᐃᒻᒪᑦ ᒫᓐᓇ 

ᑕᐃᒪᐃᓕᖓᒻᒪᖔᖅ ᑕᕝᕙᓂ ᐃᒡᓗᓕᒑᕐᔪᖕᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓗ ᑖᔅᓱᒥᖓ ᐊᐱᕆᒋᐊᕋᕕᑦ. 

ᐃᓄᓕᕆᔨᑦᑕᖃᕆᐊᖃᖅᑐᖅ ᓇᒥᓕᒫᖅ, ᓄᓇᕗᒻᒥ ᐱᒋᐊᓪᓚᒃᑭᓪᓗᓂ ᐃᓄᓕᕆᔨᑭᕐᓱᖃᑦᑕᕋᑦᑕ ᒫᓐᓇ ᐱᓗᐊᖅᑐᖅ, 

ᐃᓚᖏᑦ ᐅᐱᕐᖔᖅ ᒪᑐᓯᒪᖃᑦᑕᓚᐅᖅᑐᐃᑦ ᐃᓄᓕᕆᔨᑭᕐᓱᕐᓂᕐᒧᑦ ᑐᐊᕕᕐᓇᖅᑐᖅᑕᖃᖅᑎᓪᓗᒍ 

ᑎᑭᑎᑦᑎᖃᑦᑕᖅᓯᒪᒐᓗᐊᖅᑐᒍᑦ ᐊᓯᐊᓂ ᐊᓪᓚᕕᓐᓃᙶᖅᑐᓂᒃ, ᐱᙳᐊᕐᓗᒍ, ᔭᖏᖅᓯᓂᕐᒦᙶᕋᔭᙳᐊᖅᑐᐃᑦ 

ᑭᕙᓪᓕᕐᒦᓐᓂᔅᓯᓐᓄᑦ, ᑕᐃᒃᑯᐊ ᖃᓄᐃᓕᖓᓪᓚᕆᒻᒪᖔᖅ ᖃᐅᔨᒋᐊᑦᑎᐊᒃᑲᓐᓂᕐᓂᐊᖅᑲᕋ ᑭᓯᐊᓂ ᓄᓇᓕᓕᒫᑦ 

ᐃᓄᓕᕆᔨᖃᕆᐊᖃᖅᑐᐃᑦ, ᐱᓗᐊᖅᑐᒥ ᐱᔭᕆᐊᑐᔪᓕᕆᖃᑦᑕᖅᑎᓪᓗᒋᑦ ᐊᒻᒪ ᐃᑲᔪᖅᑕᐅᒋᐊᓖᑦ. ᐃᓛᒃ 

ᐊᑐᐃᓐᓇᐅᒪᔪᖅᑕᖃᕆᐊᖃᖅᑐᖅ ᐃᓕᓴᕆᔭᕋ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᒡᓗᓕᒑᕐᔪᖕᒥᐅᑦ ᐊᑯᓂᐊᓗᒃ ᐃᓄᓕᕆᔨᑖᕈᒪᓯᒪᓕᕐᒪᑕ ᑕᐃᑲᓂ 

ᓄᓇᖃᕐᓂᐊᖅᑐᒥᑦ, ᑖᓐᓇᓗ ᒥᓂᔅᑕᕆᔭᐅᔪᒃ ᐊᑯᓂᐊᓗᒃ ᑕᒪᑐᒥᖓ ᐋᖅᑭᒃᓱᖁᓯᒪᓕᖅᑕᕋ. ᐅᓪᓗᒥ ᒥᓂᔅᑕᖃᐃ 

ᐅᕙᓐᓄᑦ ᐅᖃᕈᓐᓇᖅᐸ ᐃᒡᓗᓕᒑᕐᔪᖕᒥᐅᑦ ᐃᖅᑲᓇᐃᔭᐃᓐᓇᕐᓂᐊᖅᑐᒥᒃ ᐃᓄᓕᕆᔨᑖᕐᓂᐊᕐᒪᖔᑦ ᑕᒪᓐᓇ 

ᒥᓂᔅᑕᐅᓂᖓ ᐃᓱᓕᓚᐅᙱᓐᓂᖓᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᐃᓄᓕᕆᔨᐅᓂᕐᒧᑦ 

ᐃᓕᓐᓂᐊᖅᓯᒪᔪᓂᒃ ᓇᒥᑐᐃᓐᓇᖅ ᐱᒍᒪᐃᓐᓇᖅᑐᒍᑦ, ᐱᓗᐊᖅᑐᒥᒃ ᐃᓄᓐᓂᒃ ᐱᒍᒪᔪᒍᑦ ᐃᓄᓕᕆᔨᓂᑦ 

ᓄᓇᓕᖏᓐᓂᒃ ᐱᔨᑦᑎᕋᕈᓐᓇᕐᓗᑎᒃ. ᐃᓕᓴᕆᓯᒪᒻᒥᒐᑦᑎᒍᑦ ᐃᓄᓕᕆᔩᑦ ᓄᓇᓕᖏᓐᓂ ᐱᓕᕆᔪᐃᑦ ᐊᔅᓱᐊᓗᒃ 

ᐃᑲᔪᒃᑲᐅᓂᖏᓐᓂᒃ, ᐱᓗᐊᖅᑐᒥᒃ ᐅᖃᐅᓯᑦᑎᓐᓂᒃ, ᐃᓕᖅᑯᓯᑦᑎᓐᓂᒃ ᐊᑐᖅᑎᓪᓗᒋᑦ. 

 

ᐃᓚᖏᑦᑕᐅᖅ ᑭᓯᐊᓂ ᐱᔭᕆᐊᑐᔫᓕᕆᓂᖏᓐᓄᑦ ᐊᑦᑐᐊᓗᐊᖅᑐᑦ ᐃᓚᒌᓄᑦ ᑕᕝᕘᓇ ᐊᐳᕈᑎᐅᖃᑦᑕᖅᓯᒪᒻᒥᒻᒪᑦ. 

(ᑐᓵᔨᑎᒎᓕᖅᑐᖅ) ᐱᐅᔪᖅᑕᓕᒃ ᐱᐅᙱᑦᑐᖅᑕᓕᒡᓗ ᑕᒪᐃᓐᓄᑦ. (ᑐᓵᔨᑎᒎᕈᓐᓃᖅᑐᖅ) ᐃᑲᔪᖅᓱᖅᑎᐊᖅᑕᕋ ᑖᓐᓇ 

ᐊᒻᒪᓗ ᐃᓄᓕᕆᔨᑭᒃᓴᕐᓂᖅ ᐃᓕᓴᕆᓪᓗᒍ. ᑖᓐᓇ ᖃᐅᔨᒋᐊᕐᓂᐊᖅᑲᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ ᒪᓕᑭ. 

 

ᐊᐱᖅᑯᑦ 1354 – 6(2): ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᐊᒻᒪ ᑲᓇᑕᐅᑉ ᓯᓚᑖᓂᖔᖅᑐᓂᑦ 

ᐃᖅᑲᓇᐃᔭᖅᑎᑦᑎᓂᖅ (ᒪᓕᑭ) 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ ᑭᒡᒐᖅᑐᖅᑕᒃᑲ ᒪᓕᒐᓕᐅᖅᑎᐅᖃᑎᒃᑲᓗ. ᐅᖃᖅᑎᑦᑎᔩ, ᐊᐱᓱᕈᒪᔭᕋ 

ᑖᓐᓇ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ ᐱᔾᔪᑎᖃᖅᑐᖅ ᐃᓄᐃᑦ ᓴᓇᔪᓐᓇᕐᓂᖏᑦ ᑭᖑᕝᕕᖅᑕᐅᓯᒪᖕᒪᑕ 

ᑲᓇᑕᒥᙶᖅᓯᒪᙱᑦᑐᓂᒃ ᐃᖅᑲᓇᐃᔭᑐᓂᒃ. ᑖᓐᓇ ᐊᐱᖅᑯᑎᒋᔪᒪᔭᕋ, ᐃᓄᐃᑦ ᐃᖅᑲᓇᐃᔭᖅᑐᐃᑦ ᖃᔅᓯ ᐳᓴᑦᑎᒥ 

ᐊᒻᒪ ᑲᓇᑕᐅᑉ ᐊᓯᖔᖓᓂᑦ ᓄᓇᓕᖃᖅᑐᐃᑦ ᓄᓇᕗᒻᒧᐊᖅᓯᒪᓪᓗᑎᒃ ᐃᖅᑲᓇᐃᔭᖅᑐᐃᑦ ᖃᔅᓯ ᐳᓴᓐᑎᐅᖕᒪᖔᑕ, 

ᑖᔅᓱᒧᖓ ᒥᓂᔅᑕᒧᑦ ᒫᓐᓇ ᓇᓗᓇᐃᖅᓯᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᑲᓇᑕᒥᙶᙱᑦᑐᐃᑦ ᑕᐃᒪᓐᓇᐃᑦᑐᕐᒥᓂᒃ 

ᐃᓚᖏᑦ ᓇᒻᒥᓂᓖᑦ ᑕᐃᒪᓐᓇ ᐋᖅᑭᒃᓱᐃᖃᑦᑕᕐᒪᑕ ᑭᓯᐊᓂ ᓄᓇᕗᑦ ᒐᕙᒪᒃᑯᑦ ᑕᐃᒪᓐᓇ ᐋᖅᑭᒃᓯᓯᒪᙱᑦᑐᒍᓪᓕ 

ᓄᓇᕐᔪᐊᑉ ᓯᓚᑖᙶᖅᑐᓂᒃ ᑎᑭᑎᑦᑎᙱᑦᑐᒍᑦ. ᑕᒪᒃᑯᓂᖓ ᐃᖅᑲᓇᐃᔮᖅᑖᕈᒪᔪᐃᑦ ᑕᕝᕘᓇ ᐊᑭᑦᑐᕋᐅᑎᓂᒃᑯᑦ 

ᐱᓇᓱᖃᑦᑕᕐᒪᑕ. 

 

ᑕᕝᕘᓇ ᓂᕈᐊᖅᑕᐅᖃᑦᑕᖅᑐᐃᑦ ᐃᖅᑲᓇᐃᔭᖅᑎᓕᒫᑦ ᓄᓇᕗᑦ ᒐᕙᒪᒃᑯᖏᓐᓄᑦ. ᐃᓄᐃᑦ ᐱᖃᓯᐅᑎᓪᓗᑎᒃ ᐊᒻᒪᓗ 

ᑖᒃᑯᐊ ᐃᓄᐃᑦ ᐃᖅᑲᓇᐃᔭᕋᓱᒍᒪᑎᓪᓗᒋᑦ ᒐᕙᒪᒃᑯᓐᓄᑦ ᑖᒃᑯᐊ ᓯᕗᓪᓕᐅᑎᑕᐅᖅᑳᖃᑦᑕᖅᑐᐃᑦ ᕿᒥᕐᕈᔭᐅᓪᓗᑎᒃ 

ᖃᓄᖅ ᐊᔪᙱᓐᓂᖏᓐᓂᒃ ᐊᒻᒪᓗ ᑖᔅᓱᒧᖓ ᐃᖅᑲᓇᐃᔮᒧᑦ ᐱᔪᓐᓇᕐᓂᖓᓄᑦ.  

 

ᑖᓐᓇ ᖃᔅᓯ ᐳᓴᓐᑎᖓᓂᒃ ᐊᐱᖅᓱᕋᓱᒃᑲᓐᓂᕐᓂᖓᓂᒃ ᓇᓂᑲᐅᖅᑐᕐᓂᐊᕋᒃᑯ ᑭᐅᒋᐊᒃᑲᓐᓂᑦᑎᐊᕐᓂᐊᖅᐸᕋ ᑖᓐᓇ 

ᖃᑦᑎ ᐳᓴᐅᓕᕐᒪᒃᑭᐊᖅ ᐃᓄᐃᑦ ᑕᕝᕙᓂ ᓄᓇᕗᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᐃᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑎ, ᒥᔅᑕ ᒪᓕᑭ. 

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇ ᐱᔾᔪᑎᒋᓪᓗᒍ ᐊᐱᖅᑯᑎᒋᓗᐊᖅᑕᕋ. ᐃᓛᓐᓂᒃᑯᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑐᐃᑦ ᖃᓪᓗᓈᑎᑐᑦ ᑐᑭᓯᐊᒐᓗᐊᖅᖢᓂ ᑐᑭᓯᓇᙱᓪᓚᑦᑖᖃᑦᑕᓕᕐᒪᑕ. ᓲᕐᓗ ᑲᓇᑕᐅᑉ 

ᐊᓯᐊᓂᙶᖅᓯᒪᔪᐃᑦ ᐱᓂᖅᓴᐅᔮᓕᕐᒪᑕ ᐃᓄᐃᑦ ᐱᓕᕆᐊᕆᓪᓗᐊᖅᓯᒪᔭᖏᑦ ᐃᓄᖕᓄᓪᓗ ᑲᒪᒋᔭᐅᔪᓐᓇᖅᑐᐃᑦ 

ᑖᒃᑯᐊ ᐃᖅᑲᓇᐃᔮᑦ.  

 

ᐃᓄᐃᑦ ᐊᔪᙱᓐᓂᖏᑦ ᒥᓂᑕᐅᓯᒪᓕᕐᒪᑕ ᐃᖅᑲᓇᐃᔮᒃᓴᒧᑦ ᓄᓇᕗᒻᒥ ᑕᑯᒃᓴᐅᓕᖅᖢᓂᓗ ᑕᒧᑐᐃᓐᓇᖅ 

ᐊᐅᓪᓛᖅᖢᓂ ᑕᑯᓐᓇᖅᓯᖕᒪᑦ ᐃᓄᖕᓄᑦ ᐱᓕᕆᐊᕆᔭᐅᓪᓗᐊᖅᑐᐃᑦ ᑖᒃᑯᐊ ᑕᕆᐅᑉ ᐊᓯᐊᓂᑦ ᐅᕝᕙᓘᓐᓃᑦ ᑕᕆᐅᑉ 

ᐊᑭᐊᓂᑦ ᑲᓇᑕᐅᑉ ᓯᓚᑖᓂᙶᖅᓯᒪᔪᓂᑦ ᑖᒃᑯᐊ ᐃᓄᐃᑦ ᓯᕐᓂᓇᖅᓯᖕᒪᑕ ᐃᖅᑲᓇᐃᔭᓪᓗᐊᖅᑐᐃᑦ ᐊᒥᓱᑦ 

ᓴᓂᕐᕙᒃᑕᐅᑐᐃᓐᓇᖅᖢᑎᒃ ᐊᓯᖔᖏᓐᓂᒃ ᑲᓇᑕᐅᑉ ᐊᓯᐊᓂᙶᖅᓯᒪᔪᓂᒃ ᐃᖅᑲᓇᐃᔭᖅᑎᑖᖃᑦᑕᕐᓂᖏᓐᓂᒃ ᑖᓐᓇ 

ᖃᓄᑭᐊᖅ ᐋᖅᑭᒋᐊᖅᑕᐅᓯᒪᒪᖔᑦ ᒐᕙᒪᒃᑯᓐᓄᑦ ᑐᑭᓯᔪᒪᓕᕐᒥᔪᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᐄ’, ᑖᒃᑯᐊ ᐃᖅᑲᓇᐃᔮᒃᓴᐃᑦ ᓴᖅᑭᑎᑕᐅᖃᑦᑕᕐᒪᑕ ᑕᕝᕘᓇ ᓄᓇᕗᑦ 

ᒐᕙᒪᒃᑯᖏᓐᓄᑦ ᐊᒻᒪᓗ ᑭᓇ ᐱᓇᓱᒍᒪᑎᓪᓗᒍ. ᑕᒪᒃᑯᐊ ᐊᔪᙱᓐᓂᖏᑦᑎᒍᑦ ᑕᐅᑐᒃᑕᐅᓪᓗᑎᒃ 

ᓂᕈᐊᖅᑕᐅᖃᑦᑕᕐᒪᑕ ᑕᕝᕘᓇ. ᑕᐃᒪᓐᓇᐃᑎᓪᓗᒍ ᑖᓐᓇ ᑕᕆᐅᑉ ᐊᑭᐊᓂᙶᖅᑐᕕᓂᐅᓐᓂᕈᑎᒡᓘᓐᓃᑦ 

ᑲᓇᑕᒦᓕᕇᖅᑐᕕᓂᐅᓪᓗᑎᒃ ᑕᕝᕙᓂ ᐃᖅᑲᓇᐃᔮᒥᒃ ᐱᓇᓱᒃᑎᓪᓗᒋᑦ ᐱᖃᑕᐅᖃᑦᑕᕐᒪᑕ. ᑖᒃᑯᓄᖓ ᑕᕝᕙ 

ᐃᖅᑲᓇᐃᔭᖅᑎᑖᕆᖃᑦᑕᖅᑕᕗᑦ.  

 

ᑕᒪᒃᑯᐊ ᐃᓚᖏᑦ ᑐᑭᓯᓇᑦᑎᐊᙱᑦᑐᐃᓪᓘᓐᓃᑦ ᖃᓄᖅ ᐱᓕᕆᖃᑎᒋᔭᐅᑦᑎᐊᕋᓱᒋᐊᖃᖃᑦᑕᖅᑐᐃᑦ 

ᐃᖅᑲᓇᐃᔭᖅᑎᐅᖃᑎᖏᓐᓄᑦ ᐊᒻᒪᓗ ᐅᕙᑦᑎᓐᓄᑦ ᐱᓕᕆᑦᑎᐊᕋᓱᒋᐊᖃᕐᓂᕐᒧᑦ ᑕᐃᒪᓐᓇ ᒫᓐᓇ ᐱᑎᓪᓗᒍ 

ᑕᐃᒪᓐᓇ ᑖᒃᑯᐊ ᖃᓄᖅᑑᕋᓱᐃᓐᓇᖃᑦᑕᖅᑐᒍ ᐊᒻᒪᓗ ᐃᓄᒃᑎᑑᕐᓂᕐᒧᑦ ᐊᑐᐃᓐᓇᕈᖅᑎᑦᑎᓇᓱᖃᑦᑕᖅᑐᒍᑦ ᑕᒃᑯᐊ 

ᐃᖅᑲᓇᐃᔭᖅᑎᓕᒫᕗᑦ ᐃᓗᐊᕐᓂᖅᐹᖑᔪᕐᒥᒃ ᐃᓄᒃᑎᑑᕈᓐᓇᖅᐸᑕ ᑕᒪᒃᑯᐊ ᐊᑐᐃᓐᓇᕈᖅᑎᖃᑦᑕᕆᓪᓗᑎᒍᑦ 

ᐃᓕᓐᓂᐊᕐᓂᕐᒧᑦ. 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᒫᓐᓇᐅᔪᖅ ᑖᒃᑯᐊ ᐃᖅᑲᓇᐃᔭᕐᕕᓕᒫᑦ ᑕᐅᑐᒡᓗᑎᒍᑦ ᐃᓄᐃᑦ 52−%ᓪᓗᐊᐸᓘᓕᖅᑐᐃᑦ ᐃᖅᑲᓇᐃᔭᖅᑐᐃᑦ 

ᒐᕙᒪᑦᑎᓐᓂ ᒫᓐᓇ ᐱᓪᓗᒍ. ᑖᓐᓇ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐃᓕᓐᓂᐊᖅᑎᑦᑎᔨᐅᕙᒃᖢᑎᒃ ᓇᔭᙳᐊᖑᕙᒃᖢᑎᒃ ᐱᖕᒪᑕ 

ᐃᖅᑲᓇᐃᔭᖅᑐᐃᑦ ᑲᓇᑕᐅᑉ ᓯᓚᑖᓂᙶᖅᓯᒪᔪᐃᑦ. ᑲᓇᑕᒥᓪᓘᓐᓃᑦ ᓄᓇᑖᖅᓯᒪᓂᑰᓕᕋᓗᐊᖅᑎᓪᓗᒋᑦ ᐃᓛᓐᓂᒃᑯᑦ 

ᐃᓕᓐᓂᐊᖅᑐᖁᑎᕗᑦ ᑐᑭᓯᐊᙱᓗᐊᕐᓂᑯᒧᑦ ᐃᓕᓐᓂᐊᕈᒪᔪᓐᓃᖅᖢᑎᒃ ᐊᒻᒪ ᓇᔭᙳᐊᖑᒃᐸᑕ ᖃᓄᖅ 

ᐋᓐᓂᐊᖅᑎᒋᖕᒪᖔᑦ ᑐᑭᑦᑎᐊᕆᐊᖃᕐᒪᑕ ᐃᓄᐃᑦ ᖃᐅᔨᔭᐅᑦᑎᐊᕐᓗᑎᒃ ᐱᔭᐅᖁᓐᓇᕐᒪᑕ ᑖᒃᑯᐊ 

ᐅᓗᕆᐊᓇᖅᑐᒦᑎᑦᑎᔪᓐᓇᕐᓂᖏᓐᓂᒃ ᑐᑭᓯᓂᕐᓗᑎᒃᓯᒪᑎᑦᑎᓂᕐᒥᒃ ᑕᐃᒪᖓᔪᖅᑕᖃᖅᑎᓪᓗᒍᓕ ᖃᓄᖅ ᐃᓄᐃᑦ 

ᓴᐳᔾᔨᔭᐅᓯᒪᕙᑦ ᑕᒪᒃᑯᓂᖓ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᒪᓕᒐᓕᐅᖅᑎ ᐊᐱᖅᓱᑦᑎᐊᕐᒪᑦ 

ᖁᔭᓐᓇᒦᕈᒪᔭᕋ. ᑖᒃᑯᐊᒃ ᐃᓛᒃ ᐃᓱᒫᓗᓐᓇᖃᑦᑕᕐᒪᑕ ᑐᑭᓯᐅᒪᖃᑎᒌᑦᑎᐊᕆᐊᖃᖃᑦᑕᕋᑦᑕ, ᐋᓐᓂᐊᓯᐅᖅᑎᐅᒍᑎᒃ, 

ᐃᓕᓴᐃᔨᐅᒍᑎᒃ ᑕᐃᒪᓐᓇ ᑖᓐᓇ ᐃᓱᒫᓘᑎᒋᔭᐃᑦ ᑐᓴᖃᑦᑕᖅᓯᒪᓕᖅᓱᒍ ᐊᒻᒪᓗ ᖃᓄᖅᑑᖅᑕᐅᒋᐊᖃᕐᓂᖓ 

ᐊᒻᒪᓗ ᖃᓄᐃᓕᐅᖃᑎᒌᒋᐊᖃᕐᓂᑦᑎᓐᓂᒃ ᐃᖅᑲᓇᐃᔭᖅᑎᑖᑦᑎᓐᓂᒃ.  

 

ᖃᓄᕐᓗ ᐃᑲᔪᖅᑐᒃᑲᓐᓂᕈᓐᓇᕋᑦᑕ ᑖᒃᑯᓄᖓ ᓲᕐᓗ ᐃᓕᓐᓂᐊᖅᑎᖁᑎᑦᑎᓐᓄᑦ ᐅᕝᕙᓘᓐᓃᑦ ᐋᓐᓂᐊᕕᓕᐊᖅᑐᓄᑦ. 

ᑕᕝᕘᓇᓗ ᐋᓐᓂᐊᕕᓕᐊᕈᑎᒃ ᓲᕐᓗ ᑐᓵᔨᖃᕈᓐᓇᖃᑦᑕᖅᓱᑎᒃ ᑕᐃᒪᓐᓇ ᐋᖅᑭᒋᐊᕈᑎᓂᒃ 

ᐱᓕᕆᓇᓱᐃᓐᓇᖃᑦᑕᖅᑐᑦ ᑖᒃᑯᐊ ᐃᖅᑲᓇᐃᔭᖅᑎᐊᓐᓄᒃᐳᑦ ᓄᓇᕗᒻᒥ ᑖᓐᓇ ᑕᕝᕙᓂ ᑐᓴᐅᒪᓪᓗᒍ ᐊᒻᒪᓗ 

ᖃᓄᖅᑑᖅᑕᐅᒋᐊᓕᒃ ᐃᑉᐱᓐᓇᖅᑐᖅ ᐊᒻᒪᓗ ᐱᓕᕆᑦᑎᐊᕋᓱᐃᓐᓇᕐᓂᐊᖅᐳᒍᑦ 

ᐃᖅᑲᓇᐃᔭᖅᑐᓕᕆᔨᒃᑯᓐᓂᙶᖅᖢᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᒪᓂᕋᔭᖕᒧᑦ, ᒥᔅᑕ ᓚᐃᑦᓯᑑᓐ. 

  

ᐊᐱᖅᑯᑦ 1355 – 6(2): ᐃᓕᓐᓂᐊᖅᑏᑦ ᐊᖏᕐᕋᖏᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᒋᔭᐅᔪᖅ ᓯᓚᑦᑐᓴᕐᕕᖕᒧᑦ ᒥᓂᔅᑕᒋᔭᐅᔪᒧᑦ ᐊᐱᖅᓱᕈᒪᔪᖓ. 

ᐊᐱᖅᑯᑎᒐ ᑖᓐᓇ ᐃᓕᓐᓂᐊᖅᑏᑦ ᓇᔪᒐᖏᓐᓂᒃ ᐅᖃᐅᓯᖃᕈᒪᔪᖓ, ᐃᓛᒃ ᐊᐱᖅᓲᑎᖃᕈᒪᔪᖓ.  

 

ᐅᖃᖅᑏ, ᐃᓱᒫᓘᑎᒐ ᓯᕗᓪᓕᖅᐹᖅ ᑖᓐᓇ ᑐᖅᑲᖅᑕᕐᕕᖕᒥ ᐃᓕᓐᓂᐊᖅᑏᑦ ᓇᔪᒐᖏᑦ ᐃᒡᓗᑭᒃᓴᖃᑦᑕᕐᒪᑕ 

ᐊᕐᓇᓄᑦ ᓲᕐᓗ ᑐᓗᖅᑕᐅᑕᐅᖃᑦᑕᓕᕐᒪᑦ ᐃᓕᓐᓂᐊᕈᒪᔪᓄᑦ, ᐱᔭᕇᖅᓯᒪᔪᓄᓪᓗ ᐃᓕᓐᓂᐊᖅᑎᓄᑦ ᓯᓚᑦᑐᓴᕐᕕᖕᒥ. 

ᐅᖃᖅᑏ, ᐊᕐᕌᒎᓂ ᐊᓂᒍᖅᑐᓂ ᓯᓚᑦᑐᓴᕐᕕᒃ ᓯᕗᓪᓕᐅᔾᔨᓯᒪᖕᒪᑦ ᑖᒃᑯᓂᖓ ᑮᓇᐅᔭᖅᑖᖅᑎᑕᐅᕝᕕᒃᓴᖏᓐᓄᑦ 

ᐃᓂᒃᓴᓕᐅᖁᓪᓗᒋᑦ ᑐᔪᕐᒥᕕᒃ ᓇᔪᒐᕆᓂᐊᖅᑕᖏᓐᓂᒃ ᐃᓕᓐᓂᐊᖅᑏᑦ.  

 

ᐃᓕᓴᖅᓯᒐᓗᐊᖅᑐᖓ ᑖᒃᑯᐊ ᑲᖏᖅᖠᓂᕐᒥ ᑕᐃᒃᑯᓂᖓ ᒪᕐᕉᖕᓂᒃ ᑲᑎᙵᐅᖅᑐᓂᒃ ᐃᒡᓗᓕᐅᖃᑦᑕᖅᓯᒪᓕᕐᒪᑕ 

ᐊᒻᒪᓗᑦᑕᐅᖅ ᐃᒡᓗᖃᖅᑎᑦᑎᓂᖅ ᑕᒪᓐᓇ ᐊᒥᒐᕐᓂᖅᓴᐅᖕᒪᑦ ᐃᓕᓐᓂᐊᕈᒪᔪᓂᑦ. ᐊᐱᖅᑯᑎᒋᔭᕋ ᓯᕗᓪᓕᖅᐹᒥ 

ᓯᓚᑦᓴᖅᓴᕐᕕᒃ ᑖᓐᓇ ᕿᓂᖅᐸᑦ ᓇᓖᕌᕈᑎᓂᒃ ᐃᓕᓐᓂᐊᖅᑏᑦ ᓇᔪᒐᖏᓐᓂᒃ ᐅᓂᖅᓯᒋᐊᖁᓪᓗᒍ ᑲᒪᒋᑦᑎᐊᕐᓗᒍ 

ᓲᕐᓗ ᐊᖏᒡᓕᒋᐊᕐᓗᒋᓪᓘᓐᓃᑦ ᑕᐃᒃᑯᐊ ᓇᔪᒐᖏᑦ ᐃᓕᓐᓂᖅᑏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ ᒥᓂᔅᑕᒋᔭᐅᔪᖅ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᐃᓐᓇᐃᑦ 

ᐃᓕᓐᓂᐊᕐᕕᖓ ᕿᒥᕐᕈᕙᓪᓕᐊᓯᒪᔪᐃᑦ ᐃᓕᓴᕆᒐᑦᑎᒍᑦ ᑖᒃᑯᐊ ᐃᓕᓐᓂᐊᕆᐊᖃᑦᑕᖅᑐᐃᑦ 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖏᕐᕋᑭᖅᓱᖃᑦᑕᕐᖓᑕ, ᐃᓛᒃ ᓇᔪᒐᕐᓂᒃ ᐊᒥᒐᓚᑦᑎᑦᑎᐊᖃᑦᑕᕐᖓᑕ ᐱᓗᐊᖅᑐᒥ ᐃᓚᒌᓄᑦ. ᐊᒻᒪᓗ ᑖᒃᑯᐊ 

ᕿᒥᕐᕈᕙᓪᓕᐊᔭᕗᑦ ᐊᒻᒪᓗ ᐊᑭᑐᔫᑎᓄᑦ ᑖᓐᓇ ᐸᕐᓈᕆᔭᐅᕙᓪᓕᐊᔫᒐᓗᐊᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᑦᑎᐊᖅᐳᖓ ᒥᓂᔅᑕᐅᑉ ᑭᐅᖕᒫᖓ. ᖁᔭᓐᓇᒦᑦᑕᐅᖅ ᑕᐃᒃᑲᐊ 

ᒫᓐᓇ ᐸᕐᓇᒃᑕᐅᓕᕐᒪᑕ ᓇᔪᒐᒃᓴᖓ ᐃᓕᓐᓂᐊᖅᑏᑦ. ᐃᓱᒫᓘᑎᒋᖕᒥᔭᕋ ᐱᖃᑖ ᓴᖅᑭᑕᐅᖃᑦᑕᖅᓯᒪᔪᖅ 

ᐊᑦᑕᓇᔾᔭᐃᖅᓯᒪᓂᖅ ᓄᓇᕗᑦ ᓯᓚᑦᑐᓴᕐᕕᖕᒥ ᓇᓂᕙᖏᓐᓂᒃ ᐃᓕᓐᓂᐊᖅᑐᑦ. 

 

ᐅᖃᖅᑏ, ᐃᓕᓐᓂᐊᖅᑐᑦ ᒪᕐᕉᖕᓂᒃ ᑕᐃᒃᑯᐊ ᐃᓚᒌᒃ ᓇᔪᒐᖏᓐᓂᒃ ᐃᓕᓐᓂᐊᖅᑐᑦ ᐊᖏᕐᕋᕆᔭᖓᓂ ᐃᖃᓗᖕᓂ 

ᑕᐅᓇᓂ, ᑕᒫᓂ ᓴᖅᑭᔮᖅᑎᑦᑎᖃᑦᑕᓚᐅᕐᒪᑕ ᐅᓄᖅᑐᐃᖅᓱᖅᖢᑎᒃ ᐃᓵᖅᑕᐅᓇᓱᖃᑦᑕᓚᐅᕐᒪᑕ 

ᓱᕋᑦᑎᕆᔭᐅᖃᑦᑕᖅᖢᑎᒡᓗ ᐃᓕᓐᓂᐊᖅᑏᑦ ᓇᔪᒐᖏᑦ. 

 

ᑖᓐᓇ ᒥᓂᔅᑕ ᑐᓴᖅᑎᑦᑎᔪᓐᓇᕐᒪᖔᑕ ᓇᐃᓴᖅᑕᐅᓯᒪᔪᓂᒃ ᑖᔅᓱᒪ ᒥᒃᓵᓄᑦ ᖃᓄᕐᓗ ᐊᑯᓚᐃᑎᒋᔪᒥᒃ 

ᓯᓚᑦᑐᓴᕐᕕᖕᒥᐅᓂᒃ ᐊᑲᖅᓴᙱᑦᑐᑦ ᐊᑦᑕᕐᓇᓕᖅᑐᓂᒃ ᐅᓐᓂᕐᓗᒡᕕᐅᖃᑦᑕᖅᓯᒪᖕᒪᖔᑕ Q−ᒥ ᐃᒡᓗᖃᖅᑐᑦ 

ᑕᐃᒃᑯᐊ ᖃᔅᓯᐊᖅᑎᓪᓗ ᐊᑯᓚᐃᑦᑎᔪᒥᒃ Q ᑕᐃᒃᑯᐊ ᐸᓖᓯᒃᑯᑦ ᖃᐃᖁᔭᐅᖃᑦᑕᕐᒪᖔᑕ ᐃᓕᓐᓂᐊᖅᑏᑦ 

ᓇᔪᒐᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓯᓚᑦᑐᖅᓴᕐᕕᖕᒧᑦ ᓄᓇᕗᒻᒥ ᑲᒪᔪᖅ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒋᐊᒃᑲᓐᓂᕋᕕᑦ. ᑕᐃᓐᓇ ᓯᕗᓪᓕᕐᒥ 

ᐊᐱᖅᑯᑎᒋᕋᑖᖅᑕᐃᑦ ᑭᐅᒋᐊᑦᑎᐊᒃᑲᓐᓂᕐᓗᒍ. ᐃᓐᓇᐃᑦ ᐃᓛᒃ ᐃᓚᒌᓄᑦ ᐊᖏᕐᕋᕆᔭᐅᔪᐃᑦ ᑕᐃᒃᑯᐊ 

ᐅᖃᐅᓯᐅᖃᑦᑕᖅᓯᒪᒻᒪᑕ Q−ᐃᒡᓗᑦ ᑖᕙᓂ ᓴᓇᔭᐅᒋᐊᕆᐊᖃᖅᓯᒪᓂᖓᓄᑦ ᑕᐃᒪ ᑕᐃᓐᓇ 

ᐸᕐᓈᕆᔭᐅᓗᐊᙳᐊᖅᑐᖅ ᒫᓐᓇ. 

 

ᑕᐃᒃᑯᐊ ᑭᖑᓪᓕᕐᒧᑦ ᐊᐱᖅᑯᑎᒋᕋᑖᖅᑕᓐᓄᑦ ᖃᐅᔨᓴᐅᑎᓂᒃ ᒪᑯᐊ ᐊᔾᔨᓕᐅᕈᑎᒐᓚᓐᓂᒃ ᐱᑕᖃᖅᑑᒐᓗᐊᖅ, 

ᐃᓐᓇᐃᑦ ᐃᓕᓐᓂᐊᕐᕕᖏᓐᓄᑦ ᑐᕌᖓᓂᖅᓴᐃᑦ ᒫᓐᓇ ᑕᐃᒃᑯᐊᓗ ᐃᓗᓕᑯᓗᖏᑦ ᓇᒻᒪᓂᒃ ᐱᓯᒪᑦᑎᙱᓐᓇᒪ 

ᖃᓄᐃᓕᐅᖅᑕᐅᓯᒪᔪᖃᖅᑲᑦ ᐱᓂᕐᓗᑦᑕᐅᓯᒪᔪᖃᖅᑲᑦ ᐃᓕᓐᓂᐊᕆᐊᖅᓯᒪᔪᐃᑦ ᓇᔪᒐᖏᓐᓂᒃ ᐹᓂ Q−ᐃᒡᓗᑦ 

ᐅᖃᐅᓯᕆᔭᖏᑦ ᐱᓗᐊᖅᑐᖅ. ᑖᒃᑯᐊ ᓇᒻᒪᓂᒃ ᖃᐅᔨᒋᐊᑦᑎᐊᒃᑲᓐᓂᕆᐊᖃᕐᓂᐊᖅᑐᖓ ᐅᑎᕐᕕᒋᓗᒍ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᒥᓗ ᐊᐱᖅᑯᑎᒋᔭᐃᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓇᒦᒃ, ᐅᖃᖅᑏ. ᖁᔭᓐᓇᒦᑦᑎᐊᖅᑕᕋ ᒥᓂᔅᑕ ᑭᐅᑦᑎᐊᕐᒪᑦ. ᐊᓕᐊᓇᐃᕋᐃᓐᓄᖔ 

ᑕᐃᒃᑯᐊ ᐃᒡᓗᒋᔭᐅᔪᑦ Q−ᒥ ᑖᒃᑯᐊ ᐃᓱᒪᒃᓴᖅᓯᐅᕈᑕᐅᕐᒪᑕ ᓄᑖᕈᕆᐊᖅᑕᐅᓂᐊᕐᓗᑎᒃ.  

 

ᐅᖃᖅᑏ, ᓄᓇᕗᑦ ᒐᕙᒪᒃᑯᖏᑦ ᐃᓱᒪᓕᐅᓚᐅᕐᒪᑕ ᑖᒃᑯᐊ ᐃᑯᒻᒪᖁᑎᖏᑦ ᐃᓕᔭᐅᒃᐸᑕ ᐊᒻᒪ ᐊᔾᔨᓕᐅᕈᑎᓕᖅᐸᑕ 

ᑕᐃᒪᓐᓇ ᐅᓗᕆᐊᓇᙱᓐᓂᖅᓴᐅᓕᕐᓂᐊᕐᒪᑦ. ᒐᕙᒪᒃᑯᑦ ᐱᖁᑎᒋᔭᖏᑦ ᐊᑦᑕᕐᓇᙱᑦᑐᒦᓐᓂᖅᓴᐅᓕᕐᓗᑎᒡᓗ. 

ᑖᒃᑯᐊ ᓄᑖᕈᕆᐊᖅᓯᓂᕐᒧᑦ ᐸᕐᓇᒃᑕᐅᔪᑦ ᐊᑯᓂᑲᓪᓚᕈᓗᒃ ᓴᓇᓲᖑᖕᒪᑕ ᐊᖏᔫᑎᐅᑎᓪᓗᒋᑦ ᐱᓗᐊᖅᑐᒥᒃ 

ᐸᕐᓇᒃᑕᐅᔅᓲᔭᕆᐊᖃᕐᒪᑕ.  

 

ᒥᓂᔅᑕ ᐊᐱᕆᔪᒪᓪᓗᒍ ᐃᓚᖓᑦ ᓯᓚᑦᑐᖅᓴᕐᕕᖕᒥ ᒥᑭᑦᑑᑎᓄᑦ ᐊᑭᑦᑐᔪᖅᑐᕈᑎᒃᓴᓄᑦ ᐊᒻᒪᓗ ᐊᑐᖃᑦᑕᖅᑕᖏᑦ 

ᓴᓇᔾᔪᑎᐅᖃᑦᑕᕐᓂᐊᖅᑐᑦ ᐊᑐᖅᑕᐅᔪᓐᓇᕐᒪᖔᑕ ᐊᑦᑕᓇᔾᔭᐃᖅᓯᒪᓂᕐᒧᑦ ᐊᔾᔨᓕᐅᕈᑎᖃᕐᓗᑎᒃ ᑕᐃᒃᑯᐊ ᐃᓚᒌᑦ 

ᓇᔪᒐᕆᖃᑦᑕᖅᑕᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ. ᒥᔅ ᓇᑲᓱᒃ. 

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗᑦ ᑖᔅᓱᒥᖓ ᐊᐱᕆᒋᐊᒃᑲᓐᓂᕋᕕᑦ. ᐅᖃᖅᑕᐃᑦ 

ᓱᓕᔪᕆᑦᑎᐊᖅᑕᕋ ᐃᓕᓐᓂᐊᕆᐊᖅᑐᐃᑦ ᒪᐅᖓ ᐃᖃᓗᓐᓄ ᐅᕝᕙᓗ ᐊᖏᓂᖅᓴᓄᑦ ᐃᓕᓐᓂᐊᕐᕕᐅᔪᓄᑦ 

ᐃᑲᔪᖅᓱᖅᑕᐅᑦᑎᐊᕆᐊᓖᑦ ᓇᔪᒐᖃᑦᑎᐊᕆᐊᓖᑦ ᐊᒻᒪᓗ ᑖᒃᑯᐊ ᖃᓄᖅᑑᕈᑎᒋᒃᑲᓐᓂᙳᓱᑦᑕᕗᑦ ᐱᓗᐊᑐᒥᒃ 

ᓴᓇᕙᓪᓚᐃᓂᕐᒧᑦ ᐸᕐᓈᕆᔭᖃᖅᑎᓪᓗᑕ.  

 

ᐊᒻᒪᓗ ᑕᐃᓐᓇ ᐅᓪᓗᒥ ᓇᓗᓇᐃᖅᑲᐅᔭᕋ $5−ᒥᓕᐊᑦ ᐊᔅᓱᐊᓗᒃ ᐃᑲᔫᑎᖃᙳᓱᒻᒪᑦ ᐃᓐᓇᐃᑦ ᐃᓕᓐᓂᐊᕐᕕᖓᓄᑦ 

ᖃᓄᒃᑲᓐᓂᖅ ᐊᑐᖅᑕᐅᔪᓐᓇᕐᒪᖔᖅ ᐃᓕᓐᓂᐊᖅᑎᓄᑦ ᑐᕌᖓᒐᔭᕐᖓᑦ. ᐃᓛᒃ, ᑮᓇᐅᔭᖅᑖᕐᓗᑎ ᐱᔾᔭᖏᑦᑑᒐᓗᐊᖅ 

ᑭᓯᐊᓂ ᐋᖅᑭᒋᐊᕈᑎᔅᓴᓄᑦ ᐊᒻᒪ ᐃᓕᓐᓂᐊᒃᑲᓐᓂᕈᑎᔅᓴᓄᑦ ᑐᕌᖓᔪᓐᓇᕐᓂᐊᕐᖓᑕ ᑕᐃᒃᑯᐊ. ᑖᒃᑯᐊ 

ᐃᓱᒪᖅᓴᖅᓯᐅᕈᑎᒋᒃᑲᓐᓂᕐᓂᐊᖅᑲᕗᑦ ᐊᐱᖅᑯᑎᒋᔭᑎᑦ. ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

  

ᐊᐱᖅᑯᑦ 1356 – 6(2): ᐃᓄᐃᑦ ᓱᕈᓰᑦ ᓯᕗᓪᓕᐅᑎᑕᐅᓂᖏᓐᓄᑦ ᐱᒋᐊᖅᑎᑕᖅ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ 

ᐊᐱᖅᓲᑎᖃᕐᒥᔪᖓ. ᐅᖃᖅᑏ, ᑖᒃᑯᓂᖓ ᐃᓱᒫᓘᑎᓂᑦ ᓴᖅᑭᑦᑎᖃᑦᑕᖅᓯᒪᒐᒪ ᐃᓕᓐᓂᐊᕐᕕᒻᒥ ᖃᒪᓂᑦᑐᐊᕐᒥᒃ 

ᐊᓯᐅᔨᓯᒪᒐᑦᑕ ᐊᓯᔾᔨᖅᑕᐅᒻᒪᑕ ᒐᕙᒪᑐᖃᒃᑯᑦ ᐃᓄᐃᑦ ᓯᕗᓪᓕᐅᔾᔭᐅᓯᒪᓂᖓᓂᒃ ᐱᓕᕆᔾᔪᑎᐅᖃᑦᑕᖅᑐᓂ.  

 

ᒥᓂᔅᑕ ᐅᓂᒃᑳᕈᓐᓇᖅᐸ ᖃᑦᑎ ᐃᓕᓐᓂᐊᖅᑏᑦ ᑕᐃᒃᑯᐊ ᐃᖅᑲᓇᐃᔮᕐᓂᒃ ᔭᒐᐃᒻᒪᖔᑕ ᑕᐃᒪᙵ ᒐᕙᒪᑐᖃᒃᑯᑦ 

ᐊᓯᔾᔩᓚᐅᖅᑎᓪᓗᒋᑦ ᑮᓇᐅᔭᖅᑐᕈᑎᔅᓴᖏᑦᑕ ᐊᑐᐊᒐᖏᓐᓂᒃ, ᐃᓄᐃᑦ ᓯᕗᓪᓕᐅᔾᔭᐅᓪᓗᑎ ᓱᕈᓰᑦ 

ᑲᒪᒋᔭᐅᔾᔪᑎᔅᓴᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎ ᐊᐱᕆᑦᑎᐊᕐᒪᑦ. 

ᑕᐃᒪ 2024-2025 ᐃᓕᓐᓂᐊᕐᓇᐅᓂᖓᓂ, ᐃᓕᓐᓂᐊᖅᑐᓕᕆᔩᑦ 107.5 ᐃᓕᓴᐃᔨᓄᑦ ᐃᑲᔪᖅᑎᓂᑦ ᑮᓇᐅᔭᑎᒍᑦ 

ᐃᓄᐃᑦ ᓯᕗᓪᓕᖅᐹᖑᔭᕆᐊᓖᑦ ᓄᑕᖅᑲᑦ ᑮᓇᐅᔭᓃᖔᑐᓂᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓯᒪᕗᖓ ᖃᒪᓂᑦᑐᐊᕐᒥᒃ ᐃᓕᓐᓂᐊᕐᕕᔾᔪᐊᖅ ᐱᖓᓱᓂᑦ 

ᐃᓕᓴᐃᔨᓂᒃ ᐊᓯᐅᔨᓚᐅᕐᒪᑕ ᑖᔅᓱᒪ ᐊᑖᓃᑦᑐᓂ ᐃᓄᐃᑦ ᓄᑕᖅᑲᑦ ᓯᕗᓪᓕᐅᔭᕆᐊᓕᓐᓄᑦ. ᐊᕐᕌᒍᖅ 

ᐃᓕᓐᓂᐊᕐᓂᖅ ᐱᒋᐊᕐᓂᖓᓂ ᐊᓯᐅᔨᓯᒪᓪᓚᕆᓚᐅᖅᑐᑦ ᐊᑦᑐᐃᓂᖃᖅᓯᒪᓪᓚᕆᒻᒪᑦ ᐃᓕᓐᓂᐊᖅᑐᓕᕆᓂᐅᔪᒥᒃ 

ᓄᓇᓕᒻᒥ. ᒐᕙᒪᑐᖃᒃᑯᑦ ᑕᒪᓐᓇ ᐅᖃᖅᓯᒪᒻᒪᑕ ᐃᓄᐃᑦ ᓯᕗᓪᓕᖅᐸᐅᔭᕆᐊᓖᑦ ᓄᑕᖅᑲᑦ, ᐃᓕᓐᓂᐊᕐᕕᓐᓄᑦ 

ᐊᑦᑐᐊᔪᑦ ᐃᑲᔪᕈᑏᑦ ᐃᓕᓐᓂᐊᖅᑐᓕᕆᔨᒻᒪᕆᓐᓄᑦ ᐃᒻᒥᒃᑯᓘᓐᓃᑦ ᐃᓕᓐᓂᐊᕐᕕᐅᔪᓄᑦ ᑐᕌᖓᑎᑕᐅᓂᐊᓕᖅᐳᑦ 

ᐊᕕᑦᑐᖅᓯᒪᓂᐅᔪᓂᑦ ᐃᓕᓐᓂᐊᖅᑐᓕᕆᔨᒻᒪᕆᐅᔪᓂᑦ ᐃᓕᓐᓂᐊᖅᑐᓕᕆᔨᐅᔪᓂᓪᓗ.  

 

ᑖᒃᑯᐊᓗ ᐊᑐᓂᒃ ᐊᕕᑦᑐᖅᓯᒪᓂᐅᔪᑦ ᑕᐅᑐᒍᓐᓇᓪᓗᐊᑕᕐᓂᐊᕐᒪᑕ ᑐᔅᓯᕋᖅᐸᑦᑐᓂᑦ ᓯᕗᓪᓕᖅᐹᕆᔭᐅᓂᖏᓐᓄᑦ 

ᓄᑕᖅᑲᑦ. ᒥᓂᔅᑕᐅᔪᖅ ᑐᑭᓯᑎᑦᑎᒍᓐᓇᖅᐸ ᑖᒃᑯᐊ ᑲᑐᔾᔨᖃᑎᒌᖏᑦ ᓄᓇᕗᒻᒥ ᐃᓕᓐᓂᐊᖅᑐᓕᕆᔨᖏᓐᓄᑦ 

ᐃᑲᔪᖅᑐᐃᒍᑎᖃᕐᓂᐊᖅᐸᑦ ᑐᔅᓯᕋᖅᑐᓂᑦ ᐃᓄᐃᑦ ᓄᑕᖅᑲᑦ ᓯᕗᓪᓕᖅᐸᐅᔭᕆᐊᓕᓐᓄᑦ ᑮᓇᐅᔭᓂᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎ ᐊᐱᕆᒻᒪᑦ. 

ᒥᓂᔅᑕᐅᓪᓗᖓ ᑖᒃᑯᐊ ᑲᑐᔾᔨᖃᑎᒌᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂ ᐱᖃᑕᐅᓪᓚᑦᑖᖏᒃᑲᓗᐊᖅᑐᒍᑦ 

ᑕᒪᑐᒧᖓ ᐃᓄᐃᑦ ᓯᕗᓪᓕᐅᔭᕆᐊᓕᓐᓄᑦ ᓄᑕᖅᑲᑦ ᑮᓇᐅᔭᖏᓐᓂᑦ. ᑖᒃᑯᐊ ᐊᕕᑦᑐᖅᓯᒪᔪᓄᑦ ᒥᓂᔅᑕ 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᖅᑐᓕᕆᓂᕐᒥᒃ ᑎᑎᖅᑲᒥᒃ ᑲᑐᑎᓗᑕ ᒐᕙᒪᑐᖃᒃᑯᓐᓄᑦ ᑎᑎᕋᓚᐅᖅᓯᒪᕗᒍᑦ ᑮᓇᐅᔭᓕᕆᔨᒻᒪᕆᖓᓄᑦ 

ᒐᕙᒪᑐᖃᒃᑯᓐᓂ ᐃᖅᑲᓇᐃᔮᖓ ᒪᓕᑦᑐᒍᒃ.  

ᑕᒪᒃᑯᐊ ᑐᐊᕕᕐᓇᕐᓂᖓᓂ ᐱᔭᕆᐊᖃᓪᓚᕆᓐᓂᖏᓐᓂᓗ ᑕᒪᒃᑯᐊ ᐃᖅᑲᓇᐃᔮᖑᔪᑦ ᑮᓇᐅᔭᐃᓪᓗ ᖃᐃᑕᐅᕙᑦᑐᑦ 

ᒐᕙᒪᑐᖃᒃᑯᓐᓂ ᑕᒪᑐᒧᖓ ᑐᕌᖓᔪᖅ.  

 

ᐅᖃᖅᑏ, ᐊᒻᒪᑦᑕᐅᖅ ᐃᖅᑲᓇᐃᔮᑎᒍᑦ ᑲᑎᖃᑎᒋᓯᒪᓪᓗᒍ ᒥᓂᔅᑕ ᑯᓱᒐᕐᓗ ᑎᑎᕋᖅᑎᐅᔪᔪᒥᒃ ᒐᕙᒪᑐᖃᒃᑯᓐᓂ 

ᐱᔭᕆᐊᖃᖅᑕᖏᓐᓂᑦ ᓄᓇᕗᒻᒥᐅᑦ. ᒐᕙᒪᑐᖃᒃᑯᑦ ᑮᓇᐅᔭᖅᑐᕈᑎᒋᕙᑦᑕᖏᓐᓂᑦ ᓯᕗᓪᓕᐅᔾᔭᐅᓂᖓᓂᑦᑕᐅᖅ 

ᐅᓐᓂᖅᓯᐅᖃᑎᒌᔅᓯᒪᕗᒍᒃ ᑖᒃᑯᐊ ᐊᕕᑦᑐᖅᓯᒪᔨᐅᔪᑦ ᑕᐃᒪᓐᓇᑦᑕᐅᖅ ᐱᓯᒪᒻᒪᑕ. ᑕᐃᒪ ᑐᑭᓯᐅᒪᒃᑲᓐᓂᓚᐅᕐᓗᑎ 

ᐊᕕᑦᑐᖅᓯᒪᓂᐅᔪᑦ ᑭᙳᖅᑕᖏᓐᓂᒃ ᑐᑭᓯᕙᓪᓕᐊᓂᐊᖅᑐᔅᓴᐅᕗᑦ ᑐᓴᕐᓂᖅᓴᐅᓕᕈᑎᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑭᐅᒻᒪᑦ ᒥᓂᔅᑕ. ᐅᖃᖅᑏ, ᓄᓇᖃᖅᑳᖅᑐᓕᕆᔨ 

ᑲᓇᑕᒥ ᐅᖃᖅᓯᒪᒻᒪᑦ ᑐᔅᓯᕋᕈᑎᐅᔪᑦ ᐃᓄᐃᑦ ᓯᕗᓪᓕᖅᐸᐅᔭᕆᐊᓖᑦ ᑮᓇᐅᔭᖅᑐᕈᑎᔅᓴᑦ ᐱᑦᓴᕆᐊᖃᕐᒪᑕ 

ᐊᔾᔨᐅᑎᑕᐅᔾᔫᒥᓕᕐᓗᑎᑦ ᐃᓄᐃᑦ ᓄᑕᖅᑲᑦ, ᐃᓚᖏᑦ ᐃᓕᓐᓂᐊᖅᑐᓕᕆᔾᔪᑏᑦ ᓇᓗᓇᐃᖅᑕᐅᓯᒪᔪᑦ 

ᑮᓇᐅᔭᖅᑖᕋᓱᒍᓐᓇᖅᑐᑦ ᓲᕐᓗ ᐃᒻᒥᒃᑯᑦ ᐃᓕᓴᐃᒍᔾᔨᔨᖃᖅᐸᓐᓂᖏᑦ ᐊᒻᒪᓗ ᑕᒪᒃᑯᐊ ᐃᖏᕐᕋᔾᔪᑏᑦ 

ᖃᐅᔨᓴᖅᑕᐅᕙᓐᓂᖏᑦ, ᐃᓕᓐᓂᐊᕐᓂᕐᒧᑦ ᐱᔭᕆᐊᓕᖏᑦ, ᐃᑲᔪᕈᑎᐅᒍᓐᓇᖅᑐᓪᓗ ᐱᓇᓲᑎᐅᔪᓄᑦ, 

ᐱᓇᓲᑎᐅᓕᖅᑐᓄᑦ ᓄᑕᖅᑲᓄᑦ, ᓇᓪᓕᖏᑦ ᐱᓪᓗᐊᖅᑕᖏᓐᓂᒃ.  

 

ᒥᓂᔅᑕᐅᔪᖅ ᑕᐃᒪ ᖃᓄᖅ ᐃᑲᔪᖅᓯᒪᕙ ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ ᑐᑦᓯᕋᕌᖓᑕ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔩᑦ ᑕᐃᒪᓐᓇᐃᑦᑐᓂᑦ ᑮᓇᐅᔭᓂᒃ ᐱᑕᖃᙱᑉᐸᑦ ᓱᒻᒪ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᐊᐱᕆᒻᒪᑦ. ᑕᐃᒪᐃᑉᐸᑐᒍ ᐊᑐᓂ 

ᒪᓕᑦᑐᑎᒍ ᐃᓕᓐᓂᐊᖅᑐᓕᕆᔨ ᓇᓪᓕᐊ ᐃᑲᔪᖅᑕᐅᒍᒪᒍᑎ ᑎᑎᖅᑲᑎᒍᑦ ᐃᑲᔪᖅᑐᐃᒍᑎᒥ 

ᐊᑐᐃᓐᓇᖃᖅᑎᑦᑎᒍᓐᓇᓲᖑᔪᒍᑦ ᓄᓇᓖᑦ ᐃᓕᓐᓂᐊᖅᑐᓕᕆᔨᖏᓐᓄᑦ. ᑕᐃᒪ ᑕᒪᓐᓇ ᖃᓄᖅᑑᕈᑎᒋᕙᓪᓕᐊᒐᑦᑐᒍ 

ᐊᑏᑐᖅ ᐱᓂᐊᕈᑎᔅᓴᒥᒃ ᑕᑯᓛᓕᖅᐳᒍᑦ ᑕᒪᒃᑯᐊ ᐃᓚᖏᑦ ᐋᖅᑭᑦᑕᐅᕙᓪᓕᐊᓕᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐳᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ 

 

ᐊᐱᖅᑯᑦ 1357 – 6(2): ᐊᑕᐅᓯᕐᒨᖓᔪᖅ ᑳᓐᑐᕌᒃ ᖃᖓᑕᓲᓕᕆᔨᒃᑯᓐᓂᑦ (ᓴᕕᑲᑖᖅ) 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᓄᑦ ᐅᑉᓗᒃᑰᑦᓯᐊᖅᐸᑉᓯ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᑲᔪᓯᒃᑲᓐᓂᕈᒪᓪᓗᖓ 

ᐃᖃᓗᐃᑦ ᓯᓈᓄᑦ ᐊᐱᖅᑯᑎᒋᖅᑲᐅᔮᓄᑦ ᑎᒻᒥᓲᓕᕆᔩᑦ ᐱᓪᓗᒋᑦ, ᐊᐱᖅᑯᑎᒋᓚᐅᖅᓯᒪᔭᖓ ᔪᓚᐃ 16 ᑖᒃᑯᐊ 

ᐊᖏᕈᑎᒋᔭᖓ ᓄᓇᕗᑦ ᒐᕙᒪᒃᑯᑦ ᑎᒻᒥᓲᓕᕆᔨᓄᑦ ᐊᔾᔨᒌᔾᔫᒥᔪᓄᑦ ᑐᕌᖓᓂᐊᖅᑐᒥᒃ ᐊᖏᕈᑎᓕᐅᓚᐅᕐᖓᑕ.  

 

ᑕᐃᓐᓇ ᒥᓂᔅᑕᐅᔪᖅ ᐃᖏᕐᕋᔪᓕᕆᓂᕐᒧᑦ ᐊᒻᒪ ᐊᑭᑐᔪᖅᑐᓕᕆᓂᕐᒧᑦ ᑲᒪᓪᓗᐊᕐᒪᑦ ᑳᓐᑐᕌᒃᑕᐅᕙᑦᑐᓂᑦ 

ᒥᓂᔅᑕᐅᔪᖅ ᓄᓇᓂ ᐱᔨᔅᓯᖅᑐᓕᕆᔨᒃᑯᓐᓄᓪᓗ ᑖᒃᑯᐊ ᐊᔾᔨᒌᒍᑎᓄᑦ ᓂᐅᕕᖅᑐᖃᕈᓂ ᐊᐱᕆᔪᒪᓪᓗᒍ 

ᐊᑕᐅᓯᐊᑐᐃᓐᓇᖅ ᐱᕙᓪᓕᐊᔪᒃᑯᑦ ᓴᖅᑭᑕᐅᓚᐅᖅᓯᒪᒻᒪᑦ ᐅᖃᐅᓯᒃᓴᑦ. ᑖᓐᓇ ᐊᖏᕈᑎᐅᔪᖅ ᐅᑭᐅᑦ ᖁᓕᓄᑦ 

ᐱᒻᒪᑦ, ᐅᑭᐅᑦ ᑕᓪᓕᒪᑦ ᐃᓱᒪᖅᓲᑕᐅᓗᓂ ᐊᓯᔾᔨᖅᑕᐅᔪᓐᓇᕐᓗᓂ ᑖᒃᑯᐊ ᐱᖓᓱᑦ ᒐᕙᒪᐅᔪᓄᑦ ᐊᑦᑐᐊᓚᖓᔪᖅ 

ᐱᖓᓲᓂᐊᖅᑐᓄᑦ ᒐᕙᒪᓄᑦ.  

 

ᑭᓱᒥ ᒪᓂᒪᕈᑕᐅᓂᖓᓄᓪᓘᓐᓃᑦ ᑳᓐᑐᕌᒃ ᐃᒻᒪᖄ ᐋᔩᕈᑕᐅᑐᐃᓐᓇᖅᑐᒥᓂᖅ ᓯᕗᓕᖅᑎᐅᔪᖅ ᓱᒻᒪᑦ ᑭᐅᒍᓐᓇᖅᐸ 

ᓱᒻᒪ ᒪᓂᒪᑎᑕᐅᓚᐅᙱᒻᒪᖔᖅ ᑭᒃᑯᓕᒫᓄᑦ ᑎᒻᒥᓲᓕᕆᔨᐅᔪᓕᒫᓄᑦ ᐊᑭᑦᑐᕋᐅᑕᐅᒍᓐᓇᕐᓂᖏᓐᓄᑦ. ᖁᔭᓐᓇᒦᒃ, 

ᐅᖃᖅᑏ. 

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᒍ ᒪᓕᒐᓕᐅᖅᑎ ᐊᐱᕆᒻᒪᑦ. 

ᖃᐅᔨᒪᓯᒪᒐᑦᑕ ᑎᒻᒥᓲᓕᕆᔨᕗᑦ ᐊᖅᑯᑎᑐᐊᕆᒐᑦᑎᒍ. ᐊᐱᖅᑯᑖᓄ ᒪᓕᒐᓕᐅᖅᑎᐅᑉ, ᑖᒃᑯᐊ ᐊᑕᐅᓯᕐᒧᑦ 

ᑳᓐᑐᕌᒃᓚᐅᕋᑦᑕ ᐅᑭᐅᖅ ᖁᓕᓄᑦ ᐅᐃᒍᒃᑲᓐᓂᕆᐊᖃᖅᓱᓂᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑭᐅᔭᐅᒃᑲᓐᓂᖏᒻᒪᑦ, ᓱᒻᒪ ᒪᓂᒪᑎᑕᐅᓚᐅᙱᓚᖅ 

ᑕᖅᑲᐅᖓ ᐊᑭᑦᑐᕋᐅᑕᐅᒍᓐᓇᕐᓗᓂ? ᐃᒪᐃᒍᔪᒻᒪᑦ, ᐊᑕᐅᓯᑐᐊᕐᒧᑦ ᑳᓐᑐᕌᒃᑎᑦᓯᕙᓐᓂᖅ ᓄᓇᕗᑦ 3000 

$1.2−ᐱᓕᐊᓐᓂᒃ ᐊᑭᖃᕐᓂᐊᖅᑐᖅ, $2−ᐱᓕᐊᑦ ᑮᓇᐅᔭᓄᑦ ᐊᑕᐅᓯᕐᒧᑦ ᑐᓂᔭᐅᓚᐅᖅᑐᖅ. ᑕᕝᕙ 

ᑎᒻᒥᓲᓕᕆᔨᒃᑯᓐᓄᑦ ᑳᓐᑐᕌᒃᖃᖅᐳᒍᑦ ᐱᓕᐊᓐᑖᓚᒨᓂᐊᖅᑐᖃᐃ ᑳᓐᑐᕌᒃ ᐊᑐᖅᑕᐅᓂᖓᓂ, ᐊᑕᐅᓯᑐᐊᕐᒧᑦ 

ᑳᓐᑐᕌᒃᑎᕈᑎᐅᔪᖅ.  

 

ᐊᐱᕆᒃᑲᓐᓂᕐᓚᖓ, ᓱᒻᒪ ᑖᓐᓇ ᑎᒻᒥᓲᓕᕆᔨᐅᔪᖅ ᑕᕝᕙᕐᓂᖅ ᓱᒻᒪᑦ ᒪᓂᒪᑎᑕᐅᓚᐅᙱᓚᖅ 

ᐊᑭᑦᑐᕋᐅᑕᐅᒍᓐᓇᕐᓗᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧᑦ, ᐸᐅᓗᓯ ᐊᕿᐊᕈᖅ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᕐᓗᒍ ᐊᐱᕆᒻᒪᑦ 

ᒪᓕᒐᓕᐅᖅᑎᐅᖃᑎᒐ. ᐅᖃᖅᑏ, ᕿᒥᕐᕈᓚᐅᖅᐳᒍᑦ ᖃᓄᖅᑑᕈᑕᐅᔪᓗᑦᑖᓂᑦ ᒐᕙᒪᐅᔪᑎᒍᑦ ᑕᒪᒃᑯᐊ 

ᖃᓄᖅᑑᕈᑎᔅᓴᑦ ᕿᒥᕐᕈᔭᐃᓐᓇᕆᓚᐅᖅᑕᕗᑦ ᐃᓕᑕᕆᔭᐅᓪᓗᓂᓗ ᐱᒻᒪᕆᐅᓂᖓ ᕿᒥᕐᕈᒍᓐᓇᕐᓂᕗᑦ ᖃᓄᖅ 

ᐱᖁᑎᖃᖃᑕᐅᓕᕈᓐᓇᕐᒪᖔᑦᑕ ᑖᓐᓇ ᕿᒥᕐᕈᒃᑲᓐᓂᕈᒪᓚᐅᕋᑦᑎᒍ ᐊᑕᐅᓯᑐᐊᕐᒧ ᑳᓐᑐᕌᒃᑖᖅᑎᑦᓯᓕᖅᓱᑕ 

ᑕᐃᒪᐃᑦᑐᐃᓐᓇᐅᖁᓪᓗᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸ ᑭᖑᓪᓕᖅᐹᒧᓪᓗ ᐊᐱᖅᑯᑎᓄᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᒫᒃ ᓯᖁᒥᑦᑎᒃᑳᖑᓐᓂᖅᐹᖑᖅᑯᔨᒐᒪ ᐊᐱᕆᑲᓐᓂᕐᓚᖓ, ᓱᒻᒪᑦ 

ᒪᓂᒪᑎᑕᐅᓚᐅᙱᓚᖅ ᐊᑭᑦᑐᕋᐅᑎᓴᐅᑕᐅᓗᓂ ᓯᕗᓕᖅᑎ ᐅᖃᓵᕐᒪᑦ ᖃᓄᖅᑑᕈᑎᔅᓴᓂᑦᑕᐅᖅ ᕿᒥᕐᕈᓚᐅᖅᑐᑦ 

ᑕᐃᒪᐃᒍᒪᓕᓚᐅᖅᐳᑦ ᐊᑕᐅᓯᑐᐊᕐᒧᑦ. ᑕᐃᒪᐃᒋᐊᖅᓱᑎ, ᓱᒻᒪ ᐊᑭᑦᑐᕋᐅᑕᐅᓚᐅᙱᓐᓂᖓ ᐊᐱᖅᑯᑎᐅᓲᖑᒻᒪᑦ, 

ᑖᓐᓇ ᐊᑕᐅᓯᑐᐊᕐᒧᑦ ᑎᒍᒥᐊᖅᑕᐅᓂᖃᓪᓚᕆᓚᖓᔪᖅ ᑎᒻᒥᓲᓕᕆᓂᖅ ᓄᓇᕗᒻᒥ ᐅᑭᐅᑦ ᖁᓕᓄᑦ.  

 

ᐃᒻᒪᖄ ᐊᓯᐊᓂᑦ ᑎᒻᒥᓲᓕᕆᒥ ᐱᓇᓱᑦᑐᖃᕈᓐᓇᓚᐅᖅᐸ ᖃᐅᔨᒪᔾᔮᖏᑦᑐᒍᑦ ᐅᑭᐅᑦ 15-ᓄᑦ ᐊᑦᑐᐊᓚᖓᒻᒪᑦ, 

ᐅᑭᐅᑦ 15−ᓄᑦ ᐊᑦᑐᐊᓚᖓᒐᑦᑕ. ᑕᐃᒪᐃᓚᖓᔪᖅ ᓄᓇᕗᒻᒥ ᒐᕙᒪᒃᑯᑦ ᓇᕝᕚᖅᑕᖓᑦ ᐋᓐᓂᐊᕕᓕᐊᖅᑐᓄᑦ, 

ᐃᖅᑲᓇᐃᔭᕆᐊᖅᑐᓄᑦ, ᐃᓄᓕᕆᔨᒃᑯᑦ ᐊᐅᓪᓚᑲᑕᓐᓂᖏᓐᓄᑦ, ᑕᒪᕐᒥᑦᑎᐊᖅ ᒐᕙᒪᒃᑯᓐᓄᑦ ᐊᑭᓕᖅᓱᖅᑕᐅᕙᒻᒪᑕ. 

ᑭᐅᔭᐅᔾᔮᖅᑰᖏᑦᑐᒍᑦ ᓱᒻᒪ ᒪᓂᒪᑎᑕᐅᓚᐅᙱᒻᒪᑦ, ᐊᓯᐊᓅᖔᓕᕐᓚᖓ ᑭᐅᔭᐅᙱᓐᓂᖓᓄᑦ.  

 

ᓯᕗᓕᖅᑎᒧᑦ ᐊᒻᒪ ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᒧᑦ, ᑕᒪᕐᒥᒃ ᐅᖃᖅᓯᒪᒻᒪᑎᒃ ᒐᕙᒪᐅᓛᖅᑐᐃᒡᒎᖅ 

ᐃᓱᒪᓕᐅᓛᖅᐳᑦ ᓂᐅᕕᖃᑕᐅᓂᐊᕐᒪᖔᑕ Bradley-ᑯᓐᓂᒃ ᑎᒻᒥᓲᓕᕆᔨᒃᑯᖏᓐᓂ. ᐊᐱᖅᑯᑎᖃᑐᐃᓐᓇᖅᐳᖓ 

ᑳᓐᑐᕌᒃ ᒐᕙᒪᒃᑯᑦ ᑳᓐᑐᕌᒃᖃᕈᑎ ᑎᒻᒥᓲᓕᕆᔨᓂᑦ, ᖃᓄᖅ ᐱᖁᑎᖃᖃᑕᐅᒍᓐᓇᕐᒪᑕ? ᐊᑦᑐᐊᓗᐊᕐᓂᖃᖅᑰᕐᒪᑦ 

ᐃᒻᒪᖅᑳ.  

 

ᐃᒻᒪᖄ ᒐᕙᒪᒃᑯᑦ ᑎᒻᒥᓲᖁᑎᒥᓂ ᐊᑭᕋᖅᑐᓕᕐᓗᑎᑦ ᐱᖁᑎᖃᖃᑕᐅᒍᑎᒃ, ᑐᑭᓯᑎᑕᐅᓚᖓ ᖃᓄᖅ 

ᐱᖁᑎᖃᖃᑕᐅᓂᖅ ᐱᓕᐊᓐᑖᓚᒧᑦ ᑳᓐᑐᕌᒃᖃᕐᓂᐊᖅᑎᓪᓗᓯ ᑎᒻᒥᓲᓕᕆᓂᖅ ᖃᓄᖅ 

ᐃᖅᑯᓪᓕᖃᓯᐅᑎᒍᓐᓇᕐᒪᖔᖅ ᑕᕝᕗᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧᑦ, ᐸᐅᓗᓯ ᐊᕿᐊᕈᖅ. 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᐊᐱᕆᒻᒪᑦ. 

ᑭᐅᔾᔪᑎᖃᓚᐅᖅᓯᒪᒐᓗᐊᖅᐳᖓ ᐊᐱᖅᑯᑎᒋᖅᑲᐅᔭᖏᓐᓄᑦ, ᒐᕙᒪᐅᔪᑎᒍᑦ ᐱᓕᕆᑦᓯᐊᓇᓱᓚᐅᕋᑦᑕ 

ᕿᒥᕐᕈᑦᑎᐊᕋᓗᐊᕐᒪᖔᑦᑕ ᖃᓄᖅᑑᕈᑎᒃᓴᐅᔪᓂᑦ ᑭᓱᓪᓗ ᐱᐅᓯᕆᔪᓐᓇᕐᒪᖔᑉᑎᒍ, ᓂᕈᐊᕋᓱᓕᓚᐅᖅᐳᒍᑦ 

ᐊᑕᐅᓯᑐᐊᕐᒧᑦ ᑳᓐᑐᕌᒃᑎᒋᐊᓕᖅᓱᒍ ᐱᔭᕆᐊᖃᓪᓚᕆᓐᓂᖓ ᒪᓕᓪᓗᒍ.  

 

ᑕᐃᒪ ᒪᓕᒐᓕᐅᑎ ᐊᐱᕆᖅᑲᐅᒻᒥᒻᒪᑦ ᐱᐅᓯᐅᕙᑦᑐᓂᑦ ᖃᓄᕐᓘᓐᓃᑦ ᓇᕐᕚᖅᓯᒪᓂᕗᑦ ᐱᓪᓗᒍ ᑭᐅᒃᑲᓐᓂᓛᖅᐸᕋ 

ᒪᓕᒐᓕᐅᖅᑎ. ᐅᖃᕈᓐᓇᕋᓗᐊᖅᐳᖓ ᐱᓕᕆᑦᓯᐊᓇᓱᓚᐅᖅᐳᒍᑦ ᑖᒃᑯᐊ ᐃᖅᑲᖅᑐᐃᔪᓕᕆᔨᒃᑯᑦ 

ᐱᓕᕆᖃᑎᒋᓪᓗᑎᒍᑦ ᐊᓯᖏᓪᓗ ᑎᒥᖁᑎᒋᔭᕗᑦ ᕿᒥᕐᕈᖃᑎᒋᓪᓗᑎᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 

 

ᐊᐱᖅᑯᑦ 1358 – 6(2): ᓄᓇᓕᓐᓂ ᐃᓕᓐᓂᐊᕐᕕᓐᓂ ᐃᑲᔪᖅᑏᑦ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᕆᔪᒪᓪᓗᒍ ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑕᐅᔪᖅ.  

 

ᐅᖃᖅᑏ, ᐃᒃᓯᕙᓂᖃᖅᑎᓪᓗᑕ ᒪᐃᒥ ᐊᐱᕆᓚᐅᖅᓯᒪᒐᒃᑯ ᓄᓇᓕᒻᒥ ᐃᑲᔪᖅᑎᐅᕙᑦᑐᓂ ᐃᓄᓕᕆᔨᐅᕙᑦᑐᓂᒃ 

ᐱᒻᒪᕆᐅᓂᖓᓂᓪᓗ ᐊᖑᑎᑕᖃᕐᓗᓂ ᐊᕐᓇᖅᑕᖃᕐᓗᓂ ᐃᓅᓯᓕᕆᓂᖅ ᐃᑲᔪᖅᑐᖅᑕᐅᑦᓯᐊᕐᓂᐊᕐᒪᑕ ᓄᑕᖅᑲᑦ 

ᐊᒃᓱᕈᕐᓇᖅᑐᒃᑰᕈᑏᑦ ᐃᓅᓯᕐᒥᓂᒃ.  

 

ᐅᖃᖅᑏ, ᒥᓂᔅᑕᐅᔪᖅ ᑭᐅᓚᐅᖅᐳᖅ ᐅᖃᖅᑐᒍ, ᓇᐅᑦᓯᖅᑐᖅᓯᐊᕐᓂᐊᖅᐳᒍᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ 

ᑐᓴᖅᑎᑕᐅᓂᐊᕐᓂᖏᓐᓂᑦ ᑕᒪᑐᒥᖓ ᑐᓴᒐᒃᓴᒥᒃ. ᒥᓂᔅᑕᐅᔪᖅ ᑐᓴᖅᑎᓯᔪᓐᓇᖅᐸ ᖃᓄᖅ ᑖᒃᑯᐊ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᐅᔪᑦ ᑖᒃᑯᐊ ᑐᓴᕋᒃᓴᑦ ᑐᓂᔭᐅᓚᐅᕐᒪᖔᑕ ᑎᑎᖅᑲᒥᓪᓗ ᑐᓂᓯᓚᐅᕐᒪᖔᕐᓘᓐᓃᑦ ᖃᓄᕐᓘᓐᓃᑦ 

ᑐᓴᖅᑎᓯᒍᑎᖃᓚᐅᕐᒪᖔᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᐊᐱᕆᒻᒪᑦ. ᑕᒃᑯᐊ 

ᐃᓕᓐᓂᐊᕐᕕᒻᒥ ᐃᓅᓯᓕᕆᔩᑦ ᐱᓪᓗᒋᑦ ᐅᖃᕈᓐᓇᖅᐳᖓ ᒪᓕᒐᓕᐅᖅᑎᐅᑉ ᑖᒃᑯᐊᓗ ᓂᕈᐊᖅᑎᖁᑎᒋᔭᖏᑦ 

ᓄᓇᓕᒻᒥᓂ, ᐊᑕᐅᓯᕐᒥᒃ ᐃᓘᓐᓇᑎᑦ ᓄᓇᓖᑦ ᐃᓐᓄᑦᑕᐅᓯᒻᔪᑦ, ᐊᑕᐅᓯᕐᒥᒃ ᐃᖅᑲᓇᐃᔮᒃᓴᒥᒃ ᐊᑐᐃᓐᓇᐅᓂᖏᓐᓂᑦ 

ᐊᖑᑕᐅᓪᓗᑎ, ᐊᕐᓇᖃᐅᖅᓱᑎᓪᓗ, ᒪᓕᖃᑦᑕᕋᑦᑎᒍᑦ ᐱᐅᓯᐅᔭᕆᐊᓖᑦ ᐃᖅᑲᓇᐃᔭᖅᑎᑖᕋᓱᒃᓱᑕ 

ᒪᓂᒪᑎᑕᐅᓲᖑᒻᒪᑕ ᑭᒃᑯᓕᒫᕐᓄ ᐊᔪᙱᓐᓂᖃᖅᑐᓄᑦ. ᐊᑐᐊᒐᖃᓪᓚᑦᑖᙱᑉᐳᒍᑦ ᐊᑕᐅᓯᕐᒥᒃ ᐊᖑᑎᑕᕆᐊᓕᒃ, 

ᐊᑕᐅᓯᕐᒥᒃ ᐊᕐᓇᖅᑕᖃᕆᐊᓕᒃᓛᖅᑐᒥᒃ ᐃᓕᓐᓂᐊᕐᕕᖁᑎᑦᑎᓐᓂ. 

 

ᐃᖅᑲᓇᐃᔮᖅᑖᕋᓱᓐᓂᕐᒥᓄᑦ ᐱᐅᓯᖅ ᒪᓕᑦᑐᒍ ᐱᐅᓛᖑᔪᖅ ᓂᕈᐊᖅᑕᐅᓲᖑᒻᒪᑦ. ᐅᖃᕈᓐᓇᖅᐳᖓ ᐅᖃᖅᑏ, 

ᑖᒃᑯᐊ ᐊᑐᐃᓐᓇᐅᑦᓴᐃᓐᓇᖅᐸᑦᑐᑦ ᐃᖅᑲᓇᐃᔮᑦ ᑭᒃᑯᑐᐃᓐᓇᕐᒧᑦ ᐱᓇᓱᒍᒪᔪᓄᑦ ᐃᖅᑲᓇᐃᔮᒧᑦ ᐱᓇᓱᖁᓲᕆᔭᕗᑦ 

ᐃᖅᑲᓇᐃᔮᓂᒃ. ᐱᒍᒥᓇᑦᓯᐊᕋᔭᕋᓗᐊᖅᑐᑦ ᑕᒪᕐᒥᒃ ᐃᓐᓄᑦᑕᐅᕙᒃᑯᑎᒃ ᓄᓇᕗᒻᒥ ᐱᓪᓚᕆᐊᓘᖃᑕᐅᒻᒪᑕ 

ᐃᓕᓐᓂᐊᕐᕕᐅᔪᓂ. 

 

ᑕᒪᓐᓇᓕ ᐊᑦᑐᐊᓂᖃᓪᓚᑦᑖᕐᓂᖓ ᓄᓇᐃᑦ ᐃᓕᓐᓂᐊᖅᑐᓕᕆᔨᖏᓐᓄᑦ ᑐᓴᕐᕕᐅᕙᑦᑐᑦ ᓄᓇᓖᑦ 

ᐃᓕᓐᓂᐊᖅᑐᓕᕆᔨᖏᑦ ᑭᑐᓄᑦ ᖃᐅᔨᒋᐊᒃᑲᓐᓂᕐᓂᐊᖅᐳᖓ ᑖᓐᓇ ᖃᐅᔨᒋᐊᒃᑲᓐᓂᕆᐊᖃᖅᐸᕋ ᑖᓐᓇ 

ᐃᓚᒋᔭᐅᓚᐅᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑏᖕᓄᑦ, ᒥᔅ ᕿᓕᖅᑎ. 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐃᓛᒃ ᓇᓗᓕᕈᔪᔅᓯᒪᕈᑎᒋᓯᒪᓪᓗᒍ ᑕᐃᓐᓇᓗ ᐅᑎᕐᕕᖃᕐᓂᐊᕐᓂᕋᕋᑖᕋᕕᑦ 

ᑐᑭᓯᒋᐊᒃᑲᓐᓂᕐᓗᑎᑦ ᑕᒪᔅᓱᒪ ᒥᔅᓵᓄᑦ ᐱᓕᕆᔨᐅᔪᓄᑦ ᓄᓇᓕᓐᓂ. ᑭᓯᐊᓂᓕ ᐅᖃᖅᑏ, 

ᓇᓗᓕᕈᑎᒋᕈᔪᔅᓯᒪᓯᒪᒐᒃᑯ ᑕᒪᓐᓇ ᐃᖅᑲᓇᐃᔭᖅᑎᑖᕋᓱᐊᕐᓂᖅ ᓄᓇᓕᐅᔪᓂᒃ. 

 

ᑕᐃᑲᓂ ᐊᕐᕌᒍᖓᓂ 2023−ᖑᑎᓪᓗᒍ ᐅᖃᖅᑏ, ᒥᓂᔅᑕ ᐅᖃᓚᐅᖅᓯᒪᒻᒪᑦ ᓇᓗᓇᐃᖅᓯᓪᓗᓂ ᐃᓕᓐᓂᐊᕝᕕᓐᓂ 

ᐃᓅᓯᓕᕆᔨᐅᔪᐃᑦ ᕿᒥᕐᕈᓇᕐᓂᐊᕐᓂᕋᖅᑐᓂᒋᑦ. ᖃᓪᓗᓈᑐᑦ ᐅᖃᕆᐊᑦᑎᐊᒃᑲᓐᓂᕐᓗᒍ (ᑐᓵᔨᑎᒎᓕᖅᑐᖅ) ᓄᓇᓖᑦ 

ᐃᓕᓐᓂᐊᖅᑐᓕᕆᔨᖏᑦ ᓂᕆᐅᓐᓇᕋᔪᒐᑉᓯ ᐃᖅᑲᓇᐃᔭᖅᑎᑖᖃᑦᑕᕈᒪᑉᓗᓯ. ᐃᖅᑲᓇᐃᔮᖑᔪᓂᒃ ᑕᒪᒃᑯᓇᙵᑦ 

ᐱᔭᐅᓪᓗᐊᖅᑐᓂᒃ. 

 

ᑭᓯᐊᓂ ᐅᖃᐅᓯᕆᔭᒃᑯᑦ ᓄᓇᓕᓐᓂ ᐃᓅᓯᓕᕆᔩᑦ ᒪᐃᖑᑎᓪᓗᒍ. ᒥᓂᔅᑕ ᑭᐅᓚᐅᕐᒪᑦ ᐃᓱᒪᖅᓲᑖᒡᒎᖅ ᓄᓇᓖᑦ 

ᐃᓕᓐᓂᐊᖅᑐᓕᕆᔨᖁᑎᖏᑕ ᐃᓱᒪᓕᐅᕈᓐᓇᕐᓗᑎᒃ ᑭᓇᒥᒃ ᐃᖅᑲᓇᐃᔭᖅᑎᑖᑦᑕᕆᐊᔅᓴᖅ. ᐅᖃᖅᑏ, ᒥᓂᔅᑕᐅᔪᖅ 

ᑐᑭᓯᑦᓯᒋᐊᒃᑲᓐᓂᕈᓐᓇᖅᐸ ᑭᓇ ᑲᒪᓪᓗᐊᑕᕐᒪᖔᑦ ᓂᕈᐊᖅᑎᐸᓐᓂᕐᒥᒃ ᐃᖅᑲᓇᐃᔭᖅᑎᑖᖅᐸᓐᓂᕐᒥᓪᓗ ᓄᓇᓖᑦ 

ᐃᓅᓯᓕᕆᔨᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᑕᐃᒪ ᐊᐱᕆᒻᒪᑦ. 

ᐊᔾᔨᒌᙱᑦᑐᓂᒃ ᐃᖅᑲᓇᐃᔮᖁᑎᖃᕋᑦᑕ ᐃᓕᓴᕕᓐᓂ. ᐃᓚᖏᑦ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᑎᒍᑦ 

ᐃᖅᑲᓇᐃᔮᑦ ᐊᒻᒪᓗ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᒍᑦ ᐃᖅᑲᓇᐃᔮᑦ ᐊᒻᒪ ᐃᓕᓴᕕᐅᑉ ᐃᑲᔪᖅᑎᖏᑦ, 

ᐃᓱᒪᓕᕆᔨᖏᑦ ᑲᑐᔾᔨᖃᑎᒌᒃᑰᖓᕆᓪᓗᑎᒃ ᐃᖅᑲᓇᐃᔭᖅᑏᑦ. ᐊᒻᒪ ᓄᓇᕗᑦ ᒐᕙᓚᒃᑯᖏᓐᓄᑦ 

ᐃᖅᑲᓇᐃᔭᖅᑎᖃᑦᑕᕆᕗᑦ ᐃᑲᔪᖃᑦᑕᖅᑐᓂᒃ ᐃᖅᑲᓇᐃᔮᖅᑖᑎᑦᑎᒐᓱᑦᑎᓪᓗᒋᑦ ᐃᓕᓴᕕᓐᓄᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑏᑦ ᐊᐱᖅᑯᑏᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᓇᓗᒋᓕᖅᑕᐅᖃᑦᑕᖅᓯᒪᒻᒪᕆᒻᒪᑦ ᑕᒪᓐᓇ ᐊᕕᑦᑐᖅᓯᒪᓗᐊᕐᓂᑯᖏᓐᓄᑦ ᑕᕝᕗᖓ 

ᐃᓕᓐᓂᐊᕕᒻᒨᖓᒐᓗᐊᖅᑐᑎᒃ ᑭᓯᐊᓂ ᐊᕕᑦᑐᖅᓯᒪᐅᑦᑎᐊᖅᑐᐃᑦ ᐱᔾᔪᑎᒋᓪᓗᒋᑦ. 

ᓯᖁᑦᑎᕈᑕᐅᑐᔅᓯᒪᔫᔮᓪᓚᕆᓯᒪᒻᒪᑦ ᑕᒪᓐᓇ ᑭᓯᐊᓂ ᑲᔪᓯᒋᐊᒃᑲᓐᓂᕐᓗᖓ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᑉᐱᕈᓱᓪᓚᕆᒃᑲᒪ ᐊᖑᑎᓂᒃ ᐃᑲᔪᖅᑎᖃᕆᐊᖃᕐᖓᑕ ᐃᓕᓴᕕᓐᓂᒃ ᐊᒻᒪ ᐊᕐᓇᓂᒃ 

ᐃᑲᔪᖅᑎᖃᕐᓗᑎᒃ ᐃᓅᓱᑦᑐᖁᑎᑦᑎᓐᓄᑦ ᐃᓕᓴᕕᒻᒥ. ᐊᖑᑏᑦ ᓂᕕᐊᖅᓯᐊᓪᓗ ᐊᔾᔨᒌᙱᑦᑐᓂᒃ 

ᐊᔅᓱᕈᕐᓇᑐᒃᑰᖃᑦᑕᕐᖓᑕ ᐃᓅᓯᕐᒥᓂ. ᓈᓚᒍᓐᓇᖅᑐᓂᒃ ᐱᑕᖃᕆᐊᖃᕐᖓᑦ ᑐᓵᒍᓐᓇᖅᑐᓂᒃ ᖃᓄᖅ 

ᐅᖃᐅᓯᔅᓴᖃᕐᒪᖔᑕ. ᑖᓐᓇ ᐊᓯᐊᒎᕐᕕᖃᙱᑦᑐᐃᑦ ᐃᑲᔪᖅᑎᖃᕆᐊᖃᓪᓚᕆᑦᑐᐃᑦ. ᑲᔪᓯᑦᑎᐊᓂᐊᖅᐸᑕ 

ᐃᓅᓱᑦᑑᓗᑎᒃ ᐃᓕᓐᓂᐊᖅᑎᐅᓗᑎᓪᓗ.  

 

ᒥᓂᔅᑕ ᓇᓗᓇᐃᖅᓯᑦᑎᐊᓪᓚᕆᒍᓐᓇᖅᑲ ᖃᓄᐃᓕᐅᖅᑐᖃᕐᒪᖔᑦ ᑕᒪᒃᑯᐊ ᓴᖅᑭᖅᑕᐅᒐᓱᓪᓗᑎᒃ ᐱᑕᖃᕆᐊᓖᑦ 

ᐊᒻᒪᓗ ᖃᓄᖅ ᐃᓱᒪᖃᖃᑦᑕᖅᐸᑦ ᐊᕐᓇᓂᒃ ᐊᖑᑎᓂᓪᓗ ᐃᑲᔪᖅᑎᖃᖃᑦᑕᕆᐊᖃᕐᓂᖏᑦ ᐃᓕᓴᕕᑦᑎᓐᓂ 

ᓄᓇᕗᓕᒫᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ ᑕᐃᒫᒃ. 

ᐅᖃᖅᑲᐅᒐᒪ ᑕᐃᒪ ᒪᕐᕉᓐᓂᒃ ᐊᖑᑏᓐᓂᒃ ᐃᖅᑲᓇᐃᔭᖅᑎᖃᓕᕐᖓᑕ ᑕᑉᐹᓂ ᑕᒪᒃᑮᓐᓂᒃ ᐃᓕᓴᕖᓐᓂ, 

ᓂᕈᐊᖅᑕᐅᓯᒪᕕᒋᔭᖓᓂ. ᒪᓕᒐᓕᐅᖅᑎᐅᑉ ᐊᐱᕆᕋᑖᖅᑑᑉ ᑭᒡᒐᑐᖅᑕᖏᓐᓂ. ᐊᒻᒪ ᓇᓗᓇᐃᕆᐊᒃᑲᓐᓂᕐᓗᒋᑦ 

ᐃᓕᓴᕕᒻᒥ ᐃᑲᔪᖅᑏᑦ ᐃᖅᑲᓇᐃᔮᖅᑖᖅᑎᑕᐅᕙᒻᒪᑕ ᓄᓇᕗᑦ ᒐᕙᒪᐅᑉ ᐃᑲᔪᖅᑎᑕᐅᓪᓗᑎᒃ ᐊᒻᒪ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔩᑦ ᑲᑎᓲᖑᔪᐃᑦ ᐃᖅᑲᓇᐃᔮᖅᑖᕋᓱᐊᖅᑐᓂᒃ ᕿᒥᕐᕈᓪᓗᑎᒃ.  

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᑦᑕᐅᖅ ᐃᓄᐃᑦ ᐃᓕᖅᑯᓯᖓᓂᒃ ᖃᐅᔨᒪᔨᑕᖏᓐᓂᒃ ᐃᖅᑲᓇᐃᔭᖅᑎᖃᕐᒥᒻᒪᑕ ᐃᓕᓐᓂᐊᖅᑐᓕᕆᔨᒃᑯᑦ 

ᑕᐃᒃᑯᐊ ᐃᓐᓇᒻᒪᕆᐅᖃᑦᑕᖅᑐᐃᑦ ᐃᓕᓴᕆᔭᐅᔾᔪᑎᑖᖅᑎᑕᐅᓯᒪᔪᑦ, ᖃᐅᔨᒪᓪᓚᕆᓐᓂᖃᖅᑐᐃᑦ ᐊᔾᔨᒌᙱᑦᑐᓂᒃ. 

ᖃᐅᔨᒪᔪᒍᑦ ᐱᓕᕆᑦᑎᐊᑎᑦᑎᔪᐊᓘᕙᒻᒪᑕ ᐊᒻᒪᓗ ᐊᒥᓱᑦ ᐃᓕᓴᕆᔭᐅᓯᒪᔪᑦ ᐃᓐᓇᒻᒪᕇᑦ 

ᓂᕈᐊᖅᑕᐅᓯᒪᕝᕕᒋᔭᖓᓂ ᑲᖏᖅᑐᒑᐲᒻᒥ ᐱᖅᑯᓯᓕᕆᕕᒻᒥ. ᑕᐃᑲᓂ ᐃᓐᓇᒻᒪᕇᑦ ᐃᓕᓐᓂᐊᑎᑦᑎᕙᒻᒪᑕ 

ᐃᓕᖅᑯᓰᑦ ᒥᔅᓵᓄᑦ, ᐱᖅᑯᓰᑦ ᒥᔅᓴᓄᑦ.  

ᑕᒪᓐᓇ ᖃᐅᔨᒋᐊᒃᑲᓐᓄᕈᓐᓇᖅᑕᕋ ᐃᓐᓇᒻᒪᕆᑦᑕᖃᒃᑲᓐᓂᕐᒪᖔᑦ ᐃᓐᓇᒻᒪᕆᑦᑕᖃᕐᒪᖔᑦ ᐃᓕᓴᕆᔭᐅᔾᔪᑎᖃᖅᑐᓂᑦ 

ᐊᕐᓇᓄᑦ ᐃᑲᔪᖅᑎᐅᕈᖅᑎᑕᐅᒍᓐᓇᕐᒪᖔᑕ ᖃᐅᔨᒋᐊᕈᓐᓇᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᖁᕐᓗᖅᑑᑉ ᒪᓕᒐᓕᐅᖅᑎᖓ, ᒥᔅᑕ ᐊᓇᕕᓗᒃ. 

 

ᐊᐱᖅᑯᑦ 1359 – 6(2): ᐃᖅᑲᖅᑐᐃᕕᓕᕆᓂᕐᒧᑦ ᐃᑲᔫᑎᑦ ᕿᑎᕐᒥᐅᓂ (ᐊᓇᕕᓗᒃ)  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ ᐃᓘᓐᓇᓯ, ᖁᕐᓗᖅᑐᒥᐅᓪᓗ. ᐅᖃᖅᑏ, ᐊᐱᖅᑯᑎᒃᑲ 

ᑐᕌᖓᙳᓱᑦᑐᐃᑦ ᒪᓕᒐᓕᕆᓂᕐᒧᑦ ᒥᓂᔅᑕᐅᔪᒧᑦ. ᒪᓕᒐᕐᓂᒃ ᑐᑭᓯᓂᐊᕐᕕᓕᕆᓂᕐᒥᒃ ᕿᑎᕐᒥᐅᓂ 

ᐊᐱᖅᑯᑎᖃᖅᑐᖓ. ᑖᒃᑯᐊ ᒪᓕᒐᕐᓂᐊᕐᓂᓕᕆᓂᕐᒧᑦ ᑲᑎᒪᔩᑦ ᐊᐅᓚᕙᒻᒪᑕ ᓯᓚᑖᒍᐊᕐᔪᒃ ᒪᓕᒐᓕᕆᔨᒃᑯᑦ ᐊᒻᒪ 

ᓄᓇᕗᒻᒥᐅᑕᓂᒃ ᒪᓕᒐᕐᓂᐊᖅᑎᓄᑦ ᐃᑲᔪᖅᑎᑦᑎᒋᐊᖃᖅᑐᑎᒃ. 

ᐅᖃᖅᑏ, ᑖᔅᓱᒪ ᐱᓕᕆᕝᕕᐅᑉ ᐱᓕᕆᐊᔅᓴᓄᑦ ᐸᕐᓇᐅᑎᖏᑦ ᐅᖃᖅᓯᒪᒻᒪᑕ 24-25 ᐊᕐᕌᒍᖓᓂ 

ᒪᓕᒐᕐᓂᐊᖅᑐᓕᕆᔨ ᑲᑎᒪᔨ ᐱᓕᕆᓐᓂᕐᒪᑕ ᐃᒫᒎᖅ ᐅᖃᓕᒫᕐᓗᒋᑦ: “ᒪᓕᒐᕐᓂᐊᖅᑐᓕᕆᔩᑦ 

ᐃᖅᑲᓇᐃᔭᖃᑎᖃᖃᑦᑕᖅᑐᒥᓃᑦ ᐃᓄᓐᓂᒃ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᐅᔪᓂᒃ ᓄᓇᓕᓐᓂ 

ᐃᑲᔪᖅᑕᐅᒋᐊᓕᓐᓂᒃ ᒪᓕᒐᖅᑎᒍᑦ ᖃᐅᔨᓴᖅᑐᑎᒃ.”  

ᒥᓂᔅᑕ ᓇᓗᓇᐃᒋᐊᕈᓐᓇᖅᑲ ᖃᓄᓪᓚᑦᑖᖅ ᖃᐅᔨᒋᐊᕐᓂᖃᕐᓂᕐᒪᖔᑕ ᒪᓕᒐᕐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ 

2024-2025 ᐊᕐᕌᒍᓂ ᕿᑎᕐᒥᐅᑦ ᓄᓇᓕᖏᓐᓂ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᒪᓕᒐᓕᕆᓂᕐᒧᑦ, ᒥᔅ ᒍᕌᔅ. 

ᐊᖓᔪᖅᑳᖅ ᐹᒥᓚ ᒍᕉᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᐊᐱᕆᒻᒪᑦ ᑕᐃᒫᒃ. 

ᖃᐅᔨᒪᔪᖓ ᖁᔭᓕᕙᒃᑲᑦᑕᐃᓛᒃ ᒪᓕᒐᕐᓂᒃ ᑐᑭᓯᓂᐊᕐᕕᑦᑕᖃᕐᒪᑦ ᐊᕕᑦᑐᖅᓯᒪᓂᐅᔪᓂ ᐊᒻᒪ ᐊᕕᑦᑐᕐᓗᒋᑦ 

ᕿᑎᕐᒥᐅᓃᑦᑐᐃᑦ ᕿᑎᕐᒥᐅᓂ ᐱᓕᕆᐊᖑᓯᒪᔪᐃᑦ ᑭᓯᐊᓂ ᐅᕙᖓ ᓵᖓᓃᙱᒻᒪᑕ. ᐱᓚᐅᕐᓗᒋᑦ ᐊᓯᐊᒍᖔᖅ 

ᑭᐅᒋᐊᕈᓐᓇᖅᑕᕋ ᖃᓄᖅ ᐃᑲᔪᖅᓰᓯᒪᒻᒪᖔᑦ ᐃᑲᔪᖅᑕᐅᒋᐊᓕᓐᓂᒃ. ᐄ’, ᑖᓐᓇ ᑭᐅᒋᐊᓛᖅᑲᕋ ᒪᓕᒐᓕᐅᖅᑎ. 

ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᐊᓇᕕᓗᒃ. 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᕆᐅᒋᑦᑎᐊᕐᓂᐊᓕᖅᑲᒃᑲ ᑕᐃᒃᑯᐊ ᑐᑭᓯᒃᑲᓐᓂᕈᑎᔅᓴᑦ. ᐅᖃᖅᑏ, 

ᓄᕙᒻᐸ 5, 2024ᖑᑎᓪᓗᒍ ᒪᓕᒐᕐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ ᓄᓇᕗᒻᒥ 2021−ᒥ 2022−ᒧᑦ 

ᐊᕐᕌᖑᑕᒫᖅᓯᐅᑎᖏᑦ ᒪᓕᒐᓕᐅᕐᕕᒻᒨᖅᑕᐅᔪᒻᒪᑕ. ᐅᓂᒃᑳᓕᐊᒥᓂᖏᑦ ᐅᖃᖅᓯᒪᔪᑦ 2021−ᒥ 2022−ᒥ 

ᒪᓕᒐᕐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ ᐃᖅᑲᓇᐃᔭᖅᑎᑦᑎᔪᒥᓃᑦ 7 ᐅᓪᓗᓕᒫᑦ ᐃᖅᑲᓇᐃᔭᖃᑦᑕᖅᑐᓂ ᐊᒻᒪᓗ 

17−ᓂᒃ ᐅᓪᓘᑉ ᐃᓪᓚᐃᓐᓇᖓᓂᒃ ᐃᖅᑲᓇᐃᔭᖅᐸᑦᑐᓂᒃ ᐃᓄᓐᓂᒃ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᓂᒃ.  

ᐃᓄᐃᑦ ᒪᑯᐊ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑏᑦ ᐱᓪᓚᕆᐊᓗᓐᓂᒃ ᐱᖃᑕᐅᓂᖃᖅᐸᒻᒪᑕ ᑎᑎᕋᖅᑕᐅᑎᓪᓗᒍ 

ᐃᑲᔪᖅᑕᐅᒋᐊᓖᑦ ᐸᕐᓇᑎᓪᓗᒋᑦ ᐃᖅᑲᖅᑐᐃᕕᒻᒧᑦ, ᑐᓵᔨᖃᕆᐊᖃᕐᓂᕐᒥᓪᓗ ᑐᑭᓕᐅᕆᔨᖃᕆᐊᖃᕐᓂᕐᒥᓪᓗ 

ᐱᑎᑦᑎᕙᑦᑐᑎᒃ. ᒥᓂᔅᑕ ᓇᓗᓇᐃᖅᓯᒋᐊᕈᓐᓇᖅᑲ ᖃᑦᑎᑦ ᐃᓄᐃᖅ ᐃᖅᑲᓇᐃᔭᖅᑏᑦ ᓄᓇᖃᕐᒪᖔᑕ ᓄᓇᓕᓐᓂ 

ᐃᓛᒃᑯᑦ ᕿᑎᕐᒥᐅᓂ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᒪᓕᒐᓕᕆᔨᒃᑯᓐᓄᑦ, ᒥᔅ ᒍᕌᔅ. 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ ᑕᐃᒫᒃ. ᒫᓐᓇ 

12−ᖑᔪᐃᑦ, ᖁᓖᑦ ᒪᕐᕉᓪᓗ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᐅᔪᐃᑦ ᐊᒻᒪᓗ 6 ᐃᓐᓄᑦᑕᐅᓯᒪᓇᑎᒃ ᕿᑎᕐᒥᐅᓂ 

ᒪᕐᕉᒃ ᐃᓐᓄᑦᑕᐅᓯᒪᔫᒃ ᒪᕐᕉᓪᓗ ᒪᑐᐃᖓᒋᓪᓗᑎᒃ ᐊᒻᒪ ᓇᒦᒻᒪᖔᑕ ᓇᓕᐊᓃᒻᒪᖔᑕ. ᑖᓐᓇ ᒪᒥᐊᓇᖅ, 

ᐱᓯᒪᙱᓐᓇᒃᑯ ᑖᓐᓇ ᑐᑭᓯᒃᑲᓐᓂᕈᑎᔅᓴᖅ ᐅᕙᖓ ᓵᖓᓂ ᑭᓯᐊᓂ ᑐᓂᒍᓐᓇᓛᕐᒥᔭᕋ ᓇᓗᓇᐃᖅᓯᓗᖓ 

ᓇᓕᐊᓐᓂᒃ ᓄᓇᓕᓐᓂ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᒻᒪᖔᑕ ᐊᒻᒪ ᓇᓕᐊᓐᓂᒃ ᐃᓐᓄᑦᑕᐅᓯᒪᙱᒻᒪᖔᑕ. ᖁᔭᓐᓇᒦᒃ, 

ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓᓗ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ ᐊᐱᖅᑯᑏᑦ, ᒥᔅᑕ ᐊᓇᕕᓗᒃ. 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᖅᑲᕋ. ᐅᖃᖅᑏ, ᕿᑎᕐᒥᐅᓂ ᒪᓕᒐᕐᓂᐊᕐᕕᒃ 

ᐃᖃᓗᑦᑑᑦᑎᐊᒦᒻᒪᑦ ᐱᔨᑦᑎᕋᖅᐸᑦᑐᑎᒃ ᕿᑎᕐᒥᐅᑕᕐᓂᒃ. ᑐᑭᓯᒃᑲᓐᓂᕈᑎᔅᓴᐃᑦ ᓄᓇᕗᒻᒥ ᒪᓕᒐᕐᓂᒃ 

ᑐᑭᓯᓂᐊᕐᕕᒃᑯᓐᓄᑦ ᓇᓗᓇᐃᖅᓯᓯᒪᒻᒪᑕ ᐃᖅᑲᓇᐃᔭᖅᑎᖏᒡᒎᖅ ᐃᓚᔭᐅᓯᒪᓐᓂᕐᖓᑕ ᕿᑎᕐᒥᐅᓂᑦ 

ᒪᓕᒐᕐᓂᐊᕐᓂᑎᓂ ᐊᓪᓚᕕᒻᒥ ᐊᐅᓚᑦᑎᔨᖃᖅᑐᑎᒃ ᐊᒻᒪ ᓄᓇᓕᓐᓂ ᐱᓕᕆᓂᐅᔪᓂ ᑐᑭᒧᐊᒃᑎᑦᑎᔨᐅᔪᒥᒃ. 

ᑐᕌᖓᖃᕐᖓᑕᒎᖅ ᐊᖅᑯᑎᖃᕐᓗᑎᒃ ᐃᖅᑲᓇᐃᔮᖑᔪᒥᒃ ᐋᖅᑭᑦᑎᕆᓗᑎᒃ ᐊᑐᓕᖅᑎᑦᑎᓗᑎᓪᓗ 

ᐱᓕᕆᔾᔪᑕᐅᖃᑦᑕᓂᐊᖅᑐᓂᒃ ᕿᑎᕐᒥᐅᓂ ᓄᓇᒋᔭᑦᑎᓐᓂ. ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᐃᑦᑐᓪᓚᑦᑖᓂᒃ 

ᐱᓕᕆᓂᐅᔪᓂᒃ ᓴᖅᑭᖅᓯᓛᖅᑲ ᕿᑎᕐᒥᐅᓂ ᓄᓇᓕᓐᓂ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᒪᓕᒐᓕᕆᔨᒃᑯᓐᓄᑦ, ᒥᓂᔅᑕ ᒍᕌᔅ. 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ. ᑕᐃᒪᓕ ᓄᓇᕗᒻᒥ 

ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑏᑦ ᐃᖅᑲᓇᐃᔮᖐᑦ ᐃᓚᒋᐊᖅᑕᐅᓯᒪᕙᒻᒪᑕ ᓄᓇᓕᓕᒫᐸᓗᓐᓂ ᐊᒥᓱᐊᓗᓐᓂᒃ 

ᐱᔭᔅᓴᖃᖅᐸᑦᑐᐃᑦ. ᐱᑎᑦᑎᕙᑦᑐᐃᑦ ᐃᓄᑦᑎᑐᑦ ᐃᑲᔪᖅᓰᓪᓗᑎᒃ ᒪᓕᒐᕐᓂᐊᖅᑎᐅᔪᓂᒃ ᐊᒻᒪ 

ᐃᖅᑲᑐᖅᑕᐅᔭᕆᐊᓕᓐᓂᒃ ᐊᒻᒪᑦᑕᐅᖅ ᐃᓕᓐᓂᐊᑎᑦᑎᕙᒻᒥᔪᐃᑦ ᑭᒃᑯᓕᒫᓂᑦ ᒪᓕᒐᕐᓂᐊᕐᓂᐅᑉ ᒥᔅᓵᓄᑦ ᓄᓇᓕᓐᓂ 

ᐊᒻᒪ ᐃᖅᑲᖅᑐᐃᕕᒃᑯᑦ ᑎᑭᓐᓂᐊᓕᕋᐃᒻᒪᑕ ᖃᖓᒃᑯᑦ ᑎᑭᓛᕐᒪᖔᑕ ᓇᓗᓇᐃᖅᓯᖃᑦᑕᖅᑐᐃᑦ ᐊᒻᒪᓗ ᓇᒥ 

ᒪᓕᒐᕐᓂᐊᖅᑎᖓ ᑲᑎᔭᐅᒍᓐᓇᕋᔭᕐᒪᖔᑦ ᐊᒻᒪᓗᒃᑕᐅᖅ ᐃᑲᔪᖅᑕᐅᒋᐊᓕᓐᓂᒃ ᑐᔅᓯᕋᐅᑎᓂᒃ 

ᑕᑕᑎᕆᖃᑎᖃᖅᐸᒃᑭᓪᓗᑎᒃ ᐊᒻᒪ ᐃᑲᔪᖅᐸᑦᑐᑎᒃ ᒪᒥᓴᐃᓂᕐᒧᑦ ᑐᕌᖓᔪᓂᒃ ᐃᓄᓕᕆᔨᒃᑯᓐᓂᙶᖅᑐᓂᓪᓗ. ᑕᕝᕙ 

ᑖᒃᑯᐊ ᑐᓴᖅᑲᐅᒋᐊᖃᓗᐊᙳᐊᖅᑑᔮᖅᑐᑦ ᐃᑲᔪᖅᓱᐃᔾᔪᑕᐅᖃᑦᑕᖅᑐᑦ ᐃᖅᑲᖅᑐᐃᕕᒻᒨᕆᐊᓕᓐᓂᒃ 

ᐃᑲᔪᖅᓯᕋᓱᑦᑐᑎᒃ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ, ᖃᐅᔨᒪᓂᐊᖅᑯᓯ ᐊᐱᖅᓱᕐᓇᖅ ᐱᕕᖓ ᐃᓱᓕᒻᒪᑦ. ᐊᐅᕕᓕᒃ 

ᒪᓕᒐᓕᐅᖅᑎᖓ, ᒥᔅᑕ ᒪᓕᑭ. 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᐅᓯᒃᑯᑦ ᐊᐱᖅᓱᕐᓂᖅ ᐅᐃᒍᒋᐊᕈᒪᓪᓗᒍ ᑐᒃᓯᕋᖅᐳᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᒪᓕᒐᓕᐅᖅᑎᐅᖃᑎᓕᒫᒥᓄᑦ ᐊᖏᖅᑕᐅᒍᒪᔫᒐᓗᐊᖅ ᐊᐱᖅᓱᕐᓇᖅ 

ᐅᐃᒍᔭᐅᖁᓪᓗᒍ. ᐊᒡᒎᖅᑐᖃᖅᐸ? ᐊᒡᒑᖅᑐᖃᖅᑐᖅ.  

ᓈᓴᐅᑎᓕᒃ 7, ᑎᑎᖅᑲᖅᑎᒍᑦ ᐊᐱᖅᑯᑎ. 8−ᖓ, ᑭᐅᔾᔪᑎ ᑎᑎᖅᑲᖅᑎᒍᑦ ᐊᐱᖅᑯᑎᒥᓂᕐᓄᑦ. 9−ᖓ, ᑭᐅᔾᔪᑏᑦ 

ᒪᑐᐃᖅᓯᒍᑎᓄᑦ. ᖁᓕᖓ, ᐊᑎᓕᐅᖃᑎᒌᔅᓯᒪᔪᐃᑦ. 11−ᖓ, ᑭᐅᔾᔪᑏᑦ ᐊᑎᓕᐅᖃᑎᒌᔅᓯᒪᔪᓄᑦ. 12−ᖓ, 

ᐅᓂᒃᑳᓕᐊᒥᓂᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑯᐃᓐᓇᖅᑐᓪᓗ ᐱᖁᔭᐃᑦ ᐊᓯᖏᓪᓗ ᐱᓪᓗᒋᑦ. 13−ᖓ, ᑎᑎᖅᑲᓂᒃ 

ᓴᖅᑭᑦᑎᓯᓂᖅ.  

ᒥᓂᔅᑕᒋᔭᐅᔪᖅ ᐃᖅᑲᓇᐃᔭᖅᑏᑦ ᐊᑦᑕᓇᖅᑐᓕᕆᔭᐅᓂᖏᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

29 

ᓴᖅᑭᑕᐅᔪᖅ ᑎᑎᖅᑲᒃ 434 - 6(2): ᐃᖅᑲᓇᐃᔭᖅᑎᓄᑦ ᐋᓐᓂᖅᑐᓕᕆᔨᒃᑦ ᐊᕐᕌᑕᒫᑦ ᐅᓂᒃᑳᖓ 

ᐃᓱᓕᓚᐅᖅᑐᖅ ᑏᓰᐱᕆ 31, 2024 (ᐊᕿᐊᕈᖅ ᑕ.) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᒃᐳᖓ ᐃᖅᑲᓇᐃᔭᖅᑎᓄᑦ 

ᑮᓇᐅᔭᖅᑖᕐᕕᖏᓐᓄᓪᓗ ᐋᓐᓂᖅᑐᓕᕆᔨᒃᑯᖏᓐᓄᑦ ᐊᕐᕌᒍᑕᒫᖅᓯᐅᑎᖏᓐᓂᒃ ᐅᓂᒃᑳᓕᐊᒥᓂᖏᓐᓂᒃ ᑎᓰᕝᕙ 31, 

2024−ᒨᖓᔪᓂᒃ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂᒃ ᓴᖅᑭᖅᓯᓂᖅ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐃᓚᒃ. 

ᓴᖅᑭᑕᐅᔪᖅ ᑎᑎᖅᑲᒃ 435 – 6(2): ᑲᓇᑕᒥ ᐃᑦᑕᕐᓂᓴᓕᕆᔨᒃᑯᑦ ᑰᖁᑎᖏᑦ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ 

ᐃᑲᔫᑎᓄᑦ ᐊᖏᖃᑎᒌᒍᑎ ᑲᖏᕐᔪᐊᖅ ᓴᕐᕙᖅᑑᓪᓗ ᑰᖏᓐᓄᑦ ᖃᒪᓂᑦᑐᐊᑉ ᖃᓂᒋᔮᓂ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᒃᑐᖓ ᒪᓕᒐᓕᐅᕐᕕᒻᒨᕆᒍᓐᓇᕋᒪ 

ᑎᑎᕋᖃᑦᑕᐅᑎᔾᔪᑎᒋᕋᑖᔪᔭᓐᓂᒃ ᐊᕙᑎᓕᕆᔨᒃᑯᑦ ᒥᓂᔅᑕᖓᓂᒃ ᐱᔾᔪᑎᖃᖅᑐᓂ ᐱᒻᒪᕆᐊᓘᔪᒥᒃ. ᑲᓇᑕᒥ 

ᐃᓕᓴᕆᔭᐅᓯᒪᔪᐃᑦ ᑯᐃ ᑰᑦ ᐱᓪᓗᒋᑦ, ᐃᓄᐃᑦ ᐊᑦᑐᖅᑕᐅᓂᖓᓄᑦ ᐊᖏᖃᑎᒌᒍᑎ ᐱᔾᔪᑎᖃᖅᑐᓂ ᑎᓚᓐ ᑲᐃᓴᓐ 

ᑰᖏᓐᓂᒃ ᖃᓂᒋᔭᖓᓃᑦᑑᒃ ᖃᒪᓂᑦᑐᐊᑉ. ᒪᓕᒐᓕᐅᖅᑎᐅᖃᑎᒃᑲ ᐅᖃᓕᒫᑦᑎᐊᖁᕙᒃᑲ ᑖᒃᑯᓂᖓ 

ᐊᐱᖅᑯᑎᖃᓛᕋᒪ ᒥᓂᔅᑕᒧᑦ ᑕᕝᕙᓂ ᐃᔅᓯᕚᕐᓂᖃᖅᑎᓪᓗᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂ ᓴᖅᑭᖅᑎᕆᓂᖅ. 14-ᖓ ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᑕᖃᕐᓂᐊᖓ. 15-ᖓ 

ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᑕᖃᕐᓂᐊᖓᑦ ᓯᕗᓪᓕᖅᐹᕐᒥ ᐅᖃᓕᒫᖅᑕᐅᓂᖏᓐᓄᑦ ᐱᖁᔭᔅᓴᑦ. 16-ᖓ 

ᐱᖁᔨᕗᖔᕈᑎᒃ. 17-ᖓ ᓯᕗᓪᓕᖅᐹᕐᒥ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᑦ.  

 

ᒥᓂᔅᑕᐅᑲᐃᓐᓇᖅᑐᖅ ᑮᓇᐅᔭᓕᕆᔨᒃᑯᓐᓄᑦ, ᑕᐃᕕᑎ ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 81 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2026-2027 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑉᐸᕋ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᖃᑎᓐᓄᑦ ᕿᑭᖅᑖᓘᑉ ᓂᒋᐊᓄ ᑖᓐᓇ ᐱᖁᔭᔅᓴᖅ-81 (ᑐᓵᔨᑎᒎᓕᖅᑐᖅ) ᐊᑐᑲᐃᓐᓇᕐᓂᐊᖅᑐᓄᑦ 

ᑮᓇᐅᔭᓄᑦ ᐱᖁᔭᕐᔪᐊᖅ 2026-2027 (ᑐᓵᔨᑎᒎᕈᓐᓃᖅᑐᖅ) ᓯᕗᓪᓕᖅᐹᕐᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎᒃ ᓈᒻᒪᑦᑐᖅ. ᓈᒻᒪᔅᓴᖅᑐᐃᑦ, ᐊᑭᕋᖅᑐᖅᑐᐃᑦ. ᐱᖁᔨᕗᖔᕈᑎᒃ ᑲᔪᓯᔪᖅ 

ᐱᖁᔭᔅᓴᖅ 81. ᓯᕗᓪᓕᖅᐹᕐᒥ ᐅᖃᓕᒫᖅᑕᐅᕗᖅ. ᓯᕗᓪᓕᖅᐹᕐᒥ ᐅᖃᓕᒫᖅᑕᐅᓂᖓ ᐱᖁᔭᔅᓴᖅ ᐊᑐᑲᐃᓐᓇᖅᑐᖅ 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᑕᐃᕕᑎ ᐊᕿᐊᕈᖅ.  

 

ᒪᓕᒐᒃᓴᖅ 82 - ᐃᓚᒋᐊᕈᑎᑦ ᑮᓇᐅᔭᓄᑦ (ᐊᑭᑐᔪᓄᑦ) ᒪᓕᒐᖅ, ᓈᓴᐅᑖ 3, 2025-2026 - ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖓ  

 

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᖃᑎᓐᓂ ᕿᑭᖅᑖᓘᑉ ᓂᐊᒋᖓᓂ ᑖᓐᓇ ᐱᖁᔭᔅᓴᖅ-82. ᐃᓚᒋᐊᖅᓯᑲᓐᓂᖅᑐᖅ ᐊᑭᑐᔫᑎᓄᑦ 

ᓈᓴᐅᑎᓕᒃ ᐱᖓᓱᒥᓂ 2025-2026 ᒫᓐᓇ ᓯᕗᓪᓕᖅᐹᒥ ᐅᖃᓕᒫᖅᑕᐅᓯᒪᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎᑦᑎᔨ (ᑐᓵᔨᑎᒍᑦ): ᐱᖁᔨᕗᖔᕈᑎᒃ ᓈᒻᒪᑦᑐᖅ. ᓈᒻᒪᔅᓴᖅᑐᐃᑦ, ᐊᑭᕋᖅᑐᖅᑐᐃᑦ.  



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᖁᔨᕗᖔᕈᑎᒃ ᑲᔪᓯᔪᖅ, ᐱᖁᔭᔅᓴᖅ 82, ᓯᕗᓪᓕᖅᐹᒥ ᐅᖃᓕᒫᖅᑕᐅᕗᖅ. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 

ᐱᖁᔭᔅᓴᖅ, ᒥᓂᔅᑕᒋᔭᐅᔪᖅ ᑮᓇᐅᔭᓕᕆᔨᒃᑯᑦ ᒥᓂᔅᑕᒋᑲᐃᓐᓇᖅᑕᖓ ᑕᐃᕕᑎ ᐊᕿᐊᕈᖅ.  

 

ᒪᓕᒐᒃᓴᖅ 83 - ᐃᓚᒋᐊᕈᑎᑦ ᑮᓇᐅᔭᓄᑦ (ᐊᐃᓚᔾᔪᑎᓄᑦ ᐋᖅᑭᐅᒪᐃᓐᓇᕈᑎᓄᓪᓗ) ᒪᓕᒐᖅ, ᓈᓴᐅᑖ 3, 

2024-2025 - ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ  

 

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑉᐸᕋ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᖃᑎᓐᓂ ᕿᑭᖅᑖᓘᑉ ᓂᒋᐊᓂ ᑖᓐᓇ 83. ᑭᓐᓇᐅᔭᓄᑦ ᐃᓚᒋᐊᖅᓯᒃᑲᓐᓂᖅᑐᖅ ᐊᐅᓚᔾᔪᑎᔅᓴᓄᑦ 

ᐃᖏᕐᕋᔾᔪᑎᒋᔭᐅᖃᑦᑕᖅᑐᓄᓪᓗ ᐱᖁᔭᖅ ᓈᓴᐅᑎᖓ 3. 2024-2025 ᒫᓐᓇ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ, ᐊᑭᕋᖅᑐᖅᑐᐃᑦ. ᐱᖁᔨᕗᖔᕈᑎᒃ ᑲᔪᓯᔪᖅ. 

ᐱᖁᔭᔅᓴᖅ 83, ᓯᕗᓪᓕᖅᐹᒥ ᐅᖃᓕᒫᖅᑕᐅᓯᒪᓕᖅᐳᖅ.  

 

ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ ᐱᖁᔭᔅᓴᑦ, ᐊᑕᑲᐃᓐᓇᖅᑐᖅ ᒥᓂᔅᑕ ᑮᓇᐅᔭᓕᕆᓂᕐᒧᑦ, ᑕᐃᕕᑎ ᐊᕿᐊᕈᖅ.  

 

ᒪᓕᒐᒃᓴᖅ 84 − ᖁᔭᓐᓈᖅᑕᐅᓂᖏᑦ ᐱᖁᑎᑦ ᐊᑭᓕᒃᓴᐃᓪᓗ ᒪᓕᒐᖅ, 2024-2025 - ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖓ 

 

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎᐅᔪᒧᑦ. ᐱᖁᔭᔅᓴᖅ 84, ᐲᔭᐃᔾᔪᑎ ᐱᖁᑎᒥᓂᕐᓂᑦ 2024-25 ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᔅᓴᖅᑐᐃᑦ, ᐊᑭᕋᖅᑐᖅᑐᐃᑦ. ᐱᖁᔨᕗᖔᕈᑎ ᑲᔪᓯᔪᖅ, 

ᓯᕗᓪᓕᖅᐹᒥ ᐅᖃᓕᒫᖅᑕᐅᓯᒪᖅᑯᖅ ᐱᖁᔭᔅᓴᖅ-84.  

 

ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ ᐱᖁᔭᔅᓴᑦ, ᒥᓂᔅᑕᐅᑲᐃᓐᓇᖅᑐᖅ ᑮᓇᐅᔭᓕᕆᔨᒃᑯᓐᓄᑦ ᑕᐃᕕᑎ ᐊᕿᐊᕈᖅ.  

 

ᒪᓕᒐᒃᓴᖅ 85 - ᐃᓚᒋᐊᕈᑦ ᑮᓇᐅᔭᑦ (ᐊᐅᓚᔾᔪᑎᓄᑦ ᐋᖅᑭᐅᒪᐃᓐᓇᕈᑎᓄᓪᓗ) ᒪᓕᒐᖅ, ᓈᓴᐅᑖ 1, 2025-

2026 - ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 

 

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᕿᑭᖅᑕᓘᑉ ᓂᒋᐊᓄᑦ ᒪᓕᒐᓕᐅᖅᑎᖓᓄᑦ ᐱᖁᔭᔅᓴᖅ-85 ᑮᓇᐅᔭᓂ ᐃᓚᒋᐊᖅᓯᒍᒪᔾᔪᓯᖅ ᐊᐅᓚᑦᑎᓂᕐᒧᑦ 

ᐋᖅᑭᐅᒪᑎᑦᑎᓂᕐᒧᑦ ᓈᓴᐅᑎᖓ 1, 2025-2026-ᒧᑦ, ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᔅᓴᖅᑐᓕᒫᑦ, ᐊᑭᕋᖅᑐᖅᑐᐃᑦ. ᐱᖁᔨᕗᖔᕈᑎ ᑲᔪᓯᔪᖅ ᐊᒻᒪ ᐱᖁᔭᔅᓴᖅ 85 

ᐅᖃᓕᒫᖅᑕᐅᓯᒪᓕᖅᑐᖅ ᓯᕗᓪᓕᖅᐹᖓᓂ.  

 

18-ᖓ, ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᑦ. ᐊᑕᑲᐃᓐᓇᖅᑐᖅ ᐊᖏᔪᖅᑳᖅ ᑮᓇᐅᔭᓕᕆᔨᒃᑯᓐᓄᑦ ᑕᐃᕕᑎ 

ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 81 - ᑮᓇᐅᔭᐃᑦ ᐊᑐᖅᑕᐅᑲᐃᓐᓇᕐᓂᐊᖅᑐᑦ (ᐊᑭᑐᔪᓄᑦ) ᒪᓕᒐᖅ, 2026-2027 - ᐊᐃᑉᐹᓂ 

ᐅᖃᓕᒫᖅᑕᐅᐃᓂᖓ 

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᕿᑭᖅᑖᓘᑉ ᓂᒋᐊᓄ, ᐱᖁᔭᔅᓴᖅ 81, ᐊᑕᑲᐃᓐᓇᕐᓂᐊᖅᑐᓄᑦ ᑮᓇᐅᔭᓄᑦ 

ᐊᑭᑐᔪᖅᑐᕈᑎᔅᓴᓄᑦ 2026-2027-ᒧᑦ. ᐊᐃᑉᐹᓂ ᐅᖃᓕᒫᖅᑕᐅᖁᓪᓗᒍ ᑖᒃᑯᐊ ᐊᖏᖅᑕᐅᑉᐸᑕ ᒐᕙᒪᒃᑯᑦ 

ᑮᓇᐅᔭᓂ ᐊᑐᑲᐃᓐᓇᖃᑦᑕᕐᓂᐊᖅᑐᑦ ᑐᕌᖓᔪᓂᑦ 2026-2027-ᒧᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎᒃ ᓈᒻᒪᑦᑐᖅ. ᓈᒻᒪᔅᓴᖅᑐᓕᒫᑦ, ᐊᑭᕋᖅᑐᖅᑐᑦ. ᐱᖁᔨᕗᖔᕈᑎᒃ ᑲᔪᓯᕗᖅ 

ᐱᖁᔭᔅᓴᖅ 81, ᐊᐃᑉᐹᓂ ᐅᖃᓕᒫᖅᑕᐅᓯᒪᓕᖅᑯᖅ ᐊᒻᒪᓗ ᑲᑎᒪᑐᐃᓐᓇᕐᓂᕐᒧᑦ ᑐᓂᕐᕈᑎᒋᔭᐅᓪᓗᓂ.  

 

ᑐᒡᓕᐊᓂ ᐅᖃᓕᒫᖅᑕᐅᓂᖏᑦ, ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᑕᐃᕕᑎ ᐊᕿᐊᕈᖅ.  

 

ᒪᓕᒐᒃᓴᖅ 82 - ᑮᓇᐅᔭᐃᑦ ᐃᓚᒋᐊᕈᑎᑦ (ᐊᑭᑐᔪᖅᑐᕈᑎᓄᑦ) ᒪᓕᒐᖅ, ᓈᓴᐅᑖ 3, 2025-2026 - 

ᐊᐃᑉᐹᓂ ᐅᖃᓕᒫᖅᑕᐅᓂᖓ  

 

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑉᐸᕋ ᐊᐃᑉᐱᖅᑕᐅᓪᓗᖓ ᕿᑭᖅᑖᓘᑉ 

ᓂᒋᐊᓂᑦ ᑖᓐᓇ ᓈᓴᐅᑎᓕᒃ 82, ᑮᓇᐅᔭᓂ ᐃᓚᒋᐊᖅᓯᒃᑲᓐᓂᖅ ᐊᑭᑐᔫᑎᓄᑦ ᐱᖁᔭᔅᓴᖅ ᓈᓴᐅᑎᓕᒃ 3, 2025-

2026, ᑕᕝᕙᓂ ᐅᖃᓕᒫᖅᑕᐅᖁᓪᓗᒍ ᐊᐃᑉᐸᕆᓕᖅᑕᖓᓄᑦ.  

 

ᐅᖃᖅᑎᑦᑎᔩ, ᑖᓐᓇ ᐱᖁᔭᖅ ᑖᓐᓇ ᑮᓇᐅᔭᓂ ᐃᓚᒋᐊᖅᓯᓂᐊᖅᑐᖅ ᑖᓐᓇ ᐊᑑᑎᖃᕐᓂᐊᕐᒪᑦ ᐊᑭᑐᔫᑎᓄᑦ 

ᑮᓇᐅᔭᐃᑦ ᑖᑯᓂᖓ ᓄᓇᕗᑦ ᒐᕙᒪᒃᑯᓐᓄᑦ ᑕᕝᕙᓂ ᑮᓇᐅᔭᐃᑦ ᐊᕐᕌᒍᖓᓂᒃ ᐃᓱᓕᕝᕕᔅᓴᖃᖅᓱᓂ ᒫᑦᓯ 31, 

2026. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ, ᐊᖏᖅᑐᑦ, ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ.  

 

ᐱᖁᔭᔅᓴᖅ 82, ᑐᓪᓕᐊᓂ ᐅᖃᓕᒫᖅᑕᐅᓯᒪᓕᕐᒪᑦ ᑲᑎᒪᔨᕋᓛᓄᐊᖅᑕᐅᓂᐊᓯᔪᖅ. ᑐᓪᓕᐊᓂ ᐅᖃᓕᒫᖅᑕᐅᓂᖓ 

ᐱᖁᔭᒃᓴᑦ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᑕᐃᕕᑎ ᐊᕿᐊᕈᖅ.  

 

ᒪᓕᒐᒃᓴᖅ 83 - ᑮᓇᐅᔭᐃᑦ ᐃᓚᒋᐊᕈᑎᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑖ 3, 2024-

2025 - ᐊᐃᑉᐹᓂ ᐅᖃᓕᒫᖅᑕᐅᓂᖓ  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᖁᔨᕗᖓ ᐊᐃᑉᐱᖅᑕᐅᓪᓗᖓ ᕿᑭᖅᑖᓘᑉ 

ᓂᒋᐊᓄ ᐱᖁᔭᔅᓴᖅ 83, ᑮᓇᐅᔭᖅᑐᕈᑏᑦ ᐃᓚᒋᐊᕈᑎᖏᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ ᐱᖁᔭᕐᔪᐊᖅ ᓈᓴᐅᑎᓕᒃ 3, 

2024-2025 ᑐᓪᓕᐊᓂ ᐅᖃᓕᒫᖅᑕᐅᖁᓪᓗᒍ.  

 

ᐱᖁᔭᔅᓴᖅ ᑮᓇᐅᔭᖅᑐᕈᑏᑦ ᐃᓚᒋᐊᕈᑎᖏᑦ ᐊᑐᖅᑕᐅᓂᐊᖅᑐᖅ ᐊᐅᓚᔾᔪᑎᓄᑦ ᒪᑭᒪᐅᑎᓄᓪᓗ ᓄᓇᕗᑦ 

ᒐᕙᒪᒃᑯᓐᓄᑦ ᑮᓇᐅᔭᓕᕆᔨᓐᓇᐅᑉ ᐊᕐᕌᒍᐊ ᐃᓱᓕᓪᓗᒍ ᒫᑦᓯ 31, 2025. ᖁᔭᓐᓇᒦᒃ, ᐅᖃᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ, ᐊᖏᖅᑐᑦ, ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ.  

ᐱᖁᔭᔅᓴᖅ 83, ᑐᒡᓕᐊᓂ ᐅᖃᓕᒫᖅᑕᐅᓯᒪᓕᖅᑐᖅ ᑲᑎᒪᔨᕋᓛᓄᐊᖅᑕᐅᓂᐊᕐᓗᓂᓗ.  

 

ᑐᒡᓕᐊᓂ ᐅᖃᓕᒫᖅᑕᐅᓂᖏ ᐱᖁᔭᔅᓴᖅ, ᑮᓇᐅᔭᓕᕆᔨᒃᑯᑦ ᒥᓂᔅᑕᕆᑲᐃᓐᓇᖅᑕᖓ, ᑕᐃᕕᑎ ᐊᕿᐊᕈᖅ.  

 

ᒪᓕᒐᒃᓴᖅ 84 - ᖁᔭᓈᖅᑕᐅᓂᖏᑦ ᐱᖁᑎᑦ ᐊᑭᓕᒃᓴᐃᓪᓗ ᒪᓕᒐᖅ, 2024-2025 - ᐊᐃᑉᐹᓂ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᐅᖃᖅᑏ, ᖁᔭᓐᓇᒦᒃ. ᐱᖁᔨᕗᖓ ᐃᓘᓐᓇᖏᓐᓄᑦ 

ᐊᖏᖅᑕᐅᖁᓪᓗᒍ ᑖᓐᓇ ᐱᖁᔭᔅᓴᖅ 84, ᑐᒡᓕᐊᓂ ᐅᖃᓕᒫᖅᑕᐅᔪᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 



ᐊᐃᑉᐱᖅ, ᓰᑏᕝᕙ 9, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ 24 ᐃᑲᕐᕋᐃᑦ ᓯᕗᕐᖓᓐᓂ ᖃᐅᔨᒃᑲᐃᓂᖅ 

ᐊᑐᙱᑲᐃᓐᓇᖁᓪᓗᒍ ᑐᒡᓕᐊᓂ ᐅᖃᓕᒫᖅᑕᐅᔪᓐᓇᕐᓂᐊᕐᒪᑦ. ᐋᒃᑳᖅᑐᖃᖅᑳ?  

 

ᐊᑏ, ᑲᔪᓯᓕᕆᑦ ᒥᓂᔅᑕ ᑕᐃᕕᑎ ᐊᕿᐊᕈᖅ. 

 

ᒪᓕᒐᒃᓴᖅ 85 - ᑮᓇᐅᔭᐃᑦ ᐊᑐᖅᑐᒃᓴᓄᑦ ᐃᓚᒋᐊᕈᑦ (ᐊᐅᓪᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

ᓈᓴᐅᑖ 1, 2025-2026 - ᐊᐃᑉᐹᓂ ᐅᖃᓕᒫᖅᑕᐅᓂᖓ  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑉᐸᕋ ᐊᐃᑉᐱᖅᑕᐅᓪᓗᖓ ᑖᓐᓇ 

ᒪᓕᒐᓕᐅᖅᑎᐅᖃᑎᓐᓄᑦ ᕿᑭᖅᑖᓘᑉ ᓂᒋᐊᓂ ᑖᓐᓇ ᐱᖁᔭᔅᓴᖅ 85, ᑮᓇᐅᔭᓂ ᐃᓚᒋᐊᖅᓯᒃᑲᓐᓂᖅ 

ᐃᖏᕐᕋᔾᔪᑎᔅᓴᓄᑦ ᐊᑑᑎᒋᔭᐅᖃᑦᑕᖅᑐᓄᑦ ᐱᖁᔭᖅ ᓈᓴᐅᑎᓕᒃ 1, 2025-2026, ᐅᖃᓕᒫᖅᑕᐅᓯᒪᓕᕐᓗᓂ 

ᐊᐃᑉᐸᖓᓂ.  

 

ᐅᖃᖅᑎᑦᑎᔩ, ᑖᓐᓇ ᐱᖁᔭᖅ ᑮᓇᐅᔭᓂ ᐱᒋᐊᖅᑎᑦᑎᑲᓐᓂᕐᓂᐊᖅᑐᑦ ᑖᒃᑯᐊ ᐊᑐᖅᑕᐅᓂᑯᕕᓂᕐᓂᑦ 

ᐃᖏᕐᕋᔾᔪᑎᒋᔭᐅᔪᓂᑦ ᐊᑭᓕᐅᑎᖏᓐᓂᓪᓗ ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᑖᓐᓇ ᑮᓇᐅᔭᐃᑦ ᐊᕐᕌᒍᖓ 

ᐃᓱᓕᕝᕕᖃᖅᑎᓪᓗᒍ ᒫᑦᓯ 31, 2026. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ, ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔭᒃᓴᖅ 85 ᑐᒡᓕᐊᓂ 

ᐅᖃᓕᒫᖅᑕᐅᕌᓂᒃᓯᒪᓕᖅᐳᖅ ᐊᒻᒪᓗ ᑲᑎᒪᑐᐃᓐᓇᕐᓂᕐᒧᐊᖅᐅᔪᓐᓇᖅᓯᔪᖅ. 

 

ᓈᓴᐅᑎᓕᒃ 19, ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᒃᓴᓂᒃ ᐊᓯᖏᓐᓂᒡᓗ. ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐊᑐᕈᓐᓇᕈᑦᑕ ᑕᕝᕗᖓ ᐃᓕᓴᖅᓯᓂᕐᒧᑦ ᐃᓪᓗᕐᔪᐊᕐᒥ ᐳᓛᕆᐊᖅᑐᓄᑦ 

ᐅᑎᖅᑎᑦᑎᒍᓐᓇᑲᐃᓐᓇᕐᒪᖔᖅᐱᑦ ᐃᓱᓕᑉᐸᓪᓕᐊᓂᐊᓕᖅᑎᓪᓗᑕ ᑐᔅᓯᕋᖅᑐᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᓈᓴᐅᑎᓕᒃ 5−ᒧᑦ ᐅᑎᕈᒪᓪᓗᓂ, ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᐋᒃᑳᖅᑐᖃᖅᐸ? ᐋᒃᑳᖅᑐᖃᙱᒻᒪᑦ, ᐊᑏ, ᒥᔅ ᕿᓕᖅᑎ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨᐅᖃᑎᒃᑲ ᑕᒪᓐᓇ ᑲᔪᓯᑎᑕᐅᒍᓐᓇᕐᖓᑦ. ᐅᐱᒍᓱᒃᑲᒪ 

ᑕᒪᐅᙵᓛᕋᓗᐊᕋᒪ ᑕᑯᖃᑎᒌᓚᐅᙱᑦᑐᑕ ᐱᓕᕆᐊᔅᓴᖃᒧᑦ ᐃᖅᑲᓇᐃᔭᕆᐊᔅᓴᑦᑕ ᐊᓕᐊᓇᐃᒋᔭᖃᐅᕐᒥᒐᑦᑕ. 

ᐅᐱᓱᒍᒪᓪᓗᖓ ᓄᑲᕋ ᑖᓐᓇ ᑕᕝᕙᓃᔪᒻᒥᔪᖅ ᑐᙵᓱᑦᑎᒋᐊᓪᓚᒍᒪᓪᓗᑎᑦ ᓄᑲᖅ, ᓄᑲᕋ ᓕᓯ ᐊᓇᕕᐊᐱᒃ. ᑖᓐᓇ 

ᐱᓯᑎ ᓇᒧᑐᐃᓐᓇᖅ, ᖃᓄᑐᐃᓐᓇᖅ ᐃᖅᑲᓇᐃᔭᓲᖅ ᑲᔪᓯᐊᖃᑦᑕᖅᑐᓂᓗ ᐅᐱᒋᖃᑦᑕᖅᑕᕋ 

ᐃᓕᕝᕕᒋᖃᑦᑕᖅᓯᒪᒻᒥᒐᒃᑯ ᑲᔪᓯᐊᑐᐃᓐᓇᕐᓂᕐᒥᒃ ᖃᓄᐃᑦᑐᖅᑕᖃᕋᓗᐊᖅᑎᓪᓗᒍ. ᖁᔭᓐᓇᒦᖅᑐᑎᑦ ᐅᐱᒋᕙᒋᑦ 

ᐊᒻᒪᓗᒃᑕᐅᖅ ᓄᐊᑯᓗᒐ ᓘᓯ ᐊᕐᓇᖅᑯᖅ ᑖᓐᓇ ᑕᐃᔅᓱᒪᓂ ᑐᓵᖃᑦᑕᓚᐅᖅᓯᒪᒐᔅᓯ ᐊᕙᓂ ᐅᓂᐸᐃᒡᒥ 

ᐃᑲᔪᖅᑎᐅᔪᓄᑦ ᐃᓄᓐᓄᑦ ᑐᙵᓱᕝᕕᖓᓐᓂᑦᑕᐅᖅ ᖃᓄᐃᒍᑎᖃᖅᑐᓂᒃ ᐃᓅᓯᕐᒥᓂᒃ ᑖᓐᓇ 

ᐱᓕᕆᔨᐅᖃᑦᑕᓚᐅᖅᓯᒪᔪᖅ ᑕᓚᕖᓴᒃᑯᓪᓗ ᐊᐱᖅᓱᖅᑕᐅᕙᑦᑐᓂ. ᑕᒫᓂᑦᑕᐅᖅ ᓄᓇᕗᒻᒧᑦ ᐅᑎᖅᓯᒪᓕᕐᒪᑦ 

ᐅᐱᓪᓗᑎᑦ, ᐃᓪᓗᕐᔪᐊᒧᓪᓗ ᑕᕝᕗᖓ ᐃᓪᓗᕐᔪᐊᖁᑎᒋᔭᓐᓄᑦ ᑐᙵᓱᑦᑎᐊᕈᔅᓯ. ᑐᙵᓱᑦᑎᑕᐅᖁᓪᓗᒋᓪᓗ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᕐᕕᔅᓯᓐᓄᑦ ᑐᙵᓱᒋᔅᓯ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᑲᑎᒪᔾᔪᑎᒃᓴᓄᑦ 

ᐅᑎᕐᓗᑕ, 20, ᑲᑎᒪᑐᐃᓐᓇᓚᐅᖅᑎᓪᓗᒍ ᐅᓂᒃᑳᑦ. 21, ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 22, 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑎᐅᑉ ᑐᖏᓕᐊ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

ᑎᑎᕋᖅᑎᐅᑉ ᑐᖏᓕᐊ (ᑐᓵᔨᑎᒍᑦ): ᒪᓕᒐᓕᐅᖅᑎᑐᐃᓐᓇᑦ 10−ᒧᐊᖅᐸᑦ ᐅᓪᓛᒃᑯᑦ ᑲᑎᒪᓂᐊᖅᑐᑦ.  

 

ᑲᑎᒪᔾᔪᑎᒃᓴᐃᑦ ᐱᖓᔪᐊᓐᓄ, ᓯᑎᐱᕆ 10, 2025, 1:30ᒥ ᐅᓐᓄᓴᒃᑯᑦ:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

ᒪᓕᒐᒃᓴᖅ 81 

ᒪᓕᒐᒃᓴᖅ 82 

ᒪᓕᒐᒃᓴᖅ 83 

ᒪᓕᒐᒃᓴᖅ 84 

ᒪᓕᒐᒃᓴᖅ 85 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

ᐅᖃᖅᑎ (ᑐᓵᔨᑎᒍᑦ): ᓄᖅᑲᖓᓚᐅᑲᖕᓂᐊᖅᐳᒍᑦ ᐱᖓᔪᐊᙳᕋᓱᖕᓂᖓᓂᒃ, ᓯᑎᐱᕆ 10, 1:30ᒥ ᐅᓐᓄᓴᒃᑯᑦ.  

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖅᑐᖅ 15:44ᒧᐊᖅᑎᓪᓗᒍ



 

 

 


